
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ИВО АНДРИЧ

	НҮГЛИЙН ОРОН

	Орчуулсан Ч. Алтанзагас

	 

	Өвөл цаг. Босго давам зузаан орсон цас юмсын угийн заяасан дүр төрхийг алдагдуулж, хамаг юмыг гав ганц өнгөтэй, нэгэн хэвийн байдалтай болгож орхижээ. Оршуулгын бяцхан газар ч цасанд дарагдаад, ганц нэгхэн өндөр загалмайн үзүүр хунгар дороос цухуйж байна. Битүү цасан дундуур одсон нарийн зөрөг үзэгдэхтэй үгүйтэй байгаа нь өчигдөр гэлхай1 Петарыг энгэрлүүлсэн улсын хөлөөр гарсан мөр ажээ. Тэр зөрөг явсаар нэг газар очоод дугуй гишгэр болж, ягаавтар шороо цас хоёр холилдсон нь алсаас харахад, зах хязгааргүй алслан цэлийж, цас бүрхсэн тэнгэрийн хаяа лугаа сүлэлдэн ялгагдахаа больсон цав цагаан тал дээр, дөнгөж сая олсон шарх мэт содон үзэгдэнэ.

	Гэлхай Петарын сууж байсан хавчиг өрөөний цонхоор тэр бүх юм ил харагдаж байлаа. Гадаад ертөнцийн цав цагаан өнгө хавчиг өрөөний доторх залхуу хүрэм бүрэг саарал өнгөтэй хоршоод, чих хулга нам гүм байдал нь явж байгаа олон цагны жигд зөөлөн цохиотой аятайхан зохицжээ. Гагцхүү түлхээгүй орхисон хэдэн цаг л зогсож орхисон байлаа. Хажуугийн өрөөнд, гэлхай Петарын үлдээсэн эд хогшлыг дансалж байгаа хоёр гэлэнгийн хоорондоо маргалдах бүгт дуун л тэр нам гүм байдлыг эвдэж байв.

	Сүмийн мөнгийг үрж байж элдэв янзын багаж хэрэглэл шунаглан цуглуулаад, үнэтэй цайтай бүхнээ өрөөл бусдаас харамлан хадгалдаг байсан, «цаг, буу, оньсон багажийн гайхамшигт дархан» талийгаач гэлхай Петартай марган тэмцэлдсээр л байгаа юм уу даа гэлтэй, өвгөн гэлэн Мийо Йосич амандаа нэг юм үглэсээр л байгаа дуулдана. Тэгж байтлаа өвгөн, галлах юм сан, хөрж үхэх нь гэж хэдэнтээ дуугарсан идэр гэлхай Растиславт омогдож

	— Одоогийн залуус уу! Яг л эрхэмсэг наалинхай эмс охид гэсэн үг. Бас дулаан өрөө тасалгаа хэрэгтэй вий! Өвөлжин гал өрдөж түлээ мод барсан чинь чамлагдаад байна уу хө! гэж зандчин загнаж гарснаа, булшны нь шороо дагтаршиж амжаагүй байгаа талийгаачийг бас давхар загнаж орхив гэж гэмшсэн ч юм уу, гэнэт таг чиг болж орхилоо. Гэлээ ч тэссэнгүй, дахиад л үглэж,

	— Чи Растислав биш, Мотайслав шүү гэж би чамд мөн ч олон хэлсэн дээ. Нэр чинь хүртэл цаанаа л нэг ёозгүй. Цагийн сайханд гэлэнгүүдийг зүгээр л гэлхай Мако, гэлхай Мийо, гэлхай Иво гэж дууддаг байсан юм. Одоо болохоор та нар роман зохиолоос нэр шүүрддэг ч юм уу, гэлхай Растислав, гэлхай Воислав, гэлхай Бранимир ч гэх шиг юу юу ч гэнэв дээ, элдэв шалдвын л нэртэй болж. Үүндээ ч таарсан амьтад даа... гэж давшлахад нь идэр гэлэн тэр бүгдийг нь ер тоосон шинжгүй, урьд нь түм сонссон, хожим хэд сонсохыг нь тэнгэр л мэдэх хэрэг болохоор хоёр чихнийхээ хажуугаар өнгөрөөгөөд хийх ажлаа хийсээр л суув.

	Ганц хоёрхон хоногийн өмнө, эгээ л өөрсөд шиг нь сэрүүн тунгалаг агсан талийгаачийн хөрөнгийг дансалж байгаа тэр хоёр хүн их л додигор байна. Тэд, жам ёсоороо орчиж байдаг эз дийлэнгүй хорвоог төлөөлж суугаа нь энэ дээ. Гэхдээ тэр хоёр ялгуусан баатрууд биш ээ. Гавьяа нь гэвэл талийгаачийн ард орсондоо л байгаа юм. Тэр хоёрыг хажуугаас нь харахад, эзэн нь хүрч ирээд, хэрэг хийж байхад нь барихаасаа нэгэнт өнгөрсөн гэдгийг мэдээд санаа нь амарч цагаандаа гарсан тонуулчид шиг л харагдаж байна. Яг тийм биш юм аа гэхэд, ер нь тун төстэй ажээ.

	Өвгөн гэлэн:

	— За цааш нь бич. «Нэг том бахь. Нэг шүү» гэж ширүүн хэлж байгаа дуулдав. Багажийг нь тийнхүү нэгд нэгэнгүй данслан, нэрийг нь дуулах тоолон талийгаач гэлхай Петарын царсан хайрцаг дээр овоолсон олон багаж тархийн дуугарсаар л байлаа. Тэр бүхнийг ажин, сонсон зогсохуйяа, бодол санаа амьдралаас үхэл рүү, өөрөөр хэлбэл, юм хүм тоолж дансалж эзэн нь аятай загнаж байгаа тэр хоёр хүнээс, хамаг байдаг юмнаасаа хагацаж, төрөл арилжаад одоо юу ч хэрэггүй болсон тэр хүн рүү өөрийн эрхгүй шилжих ажээ.

	Одоо дэвсгэр ч үгүй, даавуу шаавуу ч үгүй ханхай хоосон байгаа энэ өргөн орон дээр гэлхай Петар гуравхан хоногийн өмнө л хэвтэн суун, ам хамхилгүй ярьж хөөрч байсан билээ. Гэтэл одоо идэр эр, цасанд дарагдсан булш руу хяламхийж, хэлж байсан үгийг нь санамагцаа, талийгаач ямар сайхан ярьдаг хүн байгаа вэ гэж өгүүлэхийг хоёр гурвантаа ч завдав. Гэлээ ч тэр тухай одоо ярьж болох биш дээ.

	Петарт, Стамбулд байсан үе нь сүүлийн хэдэн долоо хоногт юм л бол санагдаад байдаг болжээ. Уг нь тэр бол өнийн явдал л даа. Гэлэнгүүд бэрх бөгөөд будилаантай нэгэн хэргийн төлөө Тадия Остоичийг Стамбул руу илгээсэн юм байж. Тэр бол гэлэн санваартан асан, бас ширээт лам ч явсан (ер юм бүхэн нь «асан» болж орхисон), гэхдээ алив юманд яаран хөдөлдөггүй, тун сүрхий буурьтай, удаан хөл, буурь хоёртоо өөрөө сэтгэл баахан хангалуун нэгэн билээ. Турк хэлээр (мөн л удаан бөгөөд буурьтай нь аргагүй) ярьдаг хэр нь уншиж бичиж чаддаггүй юм санжээ. Тэгээд л турк бичиг номд нэвтэрхий хүн гэж Петарыг дагуулуудын нь нэгэн болгож явуулсан нь тэр ажээ.

	Тэр хэд Стамбулд жил шахам болж, авч гарсан мөнгө сангаа бараад, өр ширэнд баригдаж гүйцсэн хэр нь ганц ч ажил амжуулж чадсангүй. Төр засаг зөв буруу хоёрыг ялгаж чадахаа болиод, цаг доройтож, алив юмны аяс буруугаараа эргэсний харгайгаар, хорхойд хоргүй, ариун цагаан Петарт тохиолдсон золгүй явдлаас хамаг хэрэг болжээ.

	Юу болсон юм бэ гэвэл, тэднийг буцаж ирсний дараахан, цагдаагийн газар Стамбулд суугаа Австрийн шашны төлөөлөгчид гэсэн хаяг бүхий нэгэн захиаг замаас нь олоод авчихжээ. Гэтэл тэр нь албанийн сүм хийдийн байдлаас эхлээд санваартан сүсэгтнийг үлдэн хөөж байгаа тухай дэлгэрэнгүй матаас байж. Захиа хүргэж ирсэн хүнийг барьж чадсангүй. Тэр үед харьяат хязгаар нутгийн гэлэнгүүдээс нэг нь ч Стамбулд байгаагүй тул туркийн цагдаагийн газар, сэжиг таавартаа хөтлөгдөн Петарыг баривчилж, хоёр сар «мөрдөнд» суулгасан боловч үнэндээ жинхэнэ ёсоор байцаасан удаагүй ажээ.

	Гэлхай Петар, Стамбулын мөрдөн байцаах шоронд сууж байсан хоёр сарынхаа тухай юм юмнаас илүү их бөгөөд сонирхолтой хуучилдаг сан. Тэгэхдээ, дэс дараагаар нь биш, биеийнхээ шаналгаа хийгээд мөн үхэх тухай хоногшсон бодлоо бусдаас нуухыг хичээдэг хүнд өвчтөн аятай, үе үе зогсон байж ярьдаг байсан юм сан. Тэр хэсэг бусаг яриа нь нийлээд нэг юм болно гэж байхгүй. Нэг зүйл эхлээд ярьснаа, түрүүн ярьсныгаа давтах юм уу, эсвэл бүр буцаад аль хэдийн болсон явдлыг таслан авч өгүүлж байх жишээтэй. Ер нь юу ч ярилаа гэсэн өөрийн нь хувьд цаг хугацаа гэдэг ямар ч учир холбогдолгүй болсон мэт, тэгээд ч тэр биз дээ, бусдын амьдралд ч гэсэн цаг хугацаа, үйл явдлын дэс дараа огт учир холбогдолгүй юм шиг үздэг болсон нэгэн буюу. Яриа нь дэс дараагаа бүр алдаж, цоо шинэ юм гарч ирснээ, мөн л түрүүчийнхийгээ давтаж, тэгснээ хамаагүй урагшаа явснаа бүр гэдрэгээ буцаж, төгсөв үү дээ гэтэл өөр шинэ шинэ юм өдөгдөн гарч ирээд л, тэр нь овоо учир тайлбартай болж ирэх боловч мөн л цаг хугацаа, орон хийгээд зарим явдал хаягдаж хоцорно.

	Мэдээжийн хэрэг, тийм яриа дундаас олон юм гээгдэж, ойлгомжгүй зүйл мундахгүй гарах боловч яриаг нь таслах юм уу, сүүлд нь элдэв шалдав юм шалгааж байх гэдэг залууд эвгүй санагдаж байж л дээ. Хүнийг ая тааваар нь хүүрнүүлэхээс илүү юм юу байх билээ.

	 

	I

	Тэр бол жирийн олон хийгээд, өөртэй нь яаж ийгээд л нэг холбогдож явсан хүмүүсээс хайрласан «Нүглийн орон» гэдэг хочоороо ихэд алдаршсан хэдий боловч Ойр Дорнодынхон болон үндэстэн бүрийн усан цэргүүдийн «Deposito2» гэж нэрлэдэг, хоригдол, харгалзагч нарын бүхэл бүтэн нэг хотхон билээ. Элдэв шалдвын хэрэг төвөг мундахгүй гардаг, олон хүнтэй том хотод, цагдаагийн газарт баригдсан амьтан бүхнийг тэнд аваачна. Гэхдээ тэдний дотор жинхэнэ хэргийн эзэд ч байдаг, хэрэг хийсэн байх гэж сэрдэгдсэн хүн ч байдаг. Хардлага сэрдлэг гэвэл цаг тутам гарч, улам л гаарсаар байдаг ажээ. Стамбулын цагдаагийн газар, гэмт хэрэг үйлдэгсдийг мөшгөн хөөж нүхтэй сүвтэй бүрийг нэгжиж шинжиж явсан дор бол, Нүглийн орноос хүн гаргаж байх нь амар гэдэг, цагийн аясаар шалгарсан нэг зарчим баримталдаг бөлгөө. Тэгээд л баривчлагдагсдыг алгуур аажим бөгөөд өвөрмөц аргаар ангилан ялгана. Нэг хэсэг нь мөрдөгдөж байхад нөгөө хэсэг нь богино хугацаат ялаа эдэлж дуусаж байх юм уу, гэм буруугүй гэдэг нь нотлогдсоныг нь суллан тавьж, нэг хэсгийг нь алс хязгаар луу ялын хүнд ажилд илгээж байх жишээтэй. Тэр бол цагдаагийн газар өөрийндөө хэрэгтэй худал гэрчлэгч, гар хөлийн үзүүр бологч, өдөөн хатгагч нарыг олноор нь олж авдаг нөөцийн асар том сав билээ. Нэг үгээр хэлэхэд, залган ирэх зүсэн зүйлийн амьтдаар үл тасрах тул тэр «орон» дундарна гэж огт байхгүй.

	Тэнд усан үзмийн хонгорцог буюу хоёр гурван инжир таслаад авчихсан жаал хүүгээс эхлээд зартай балмад этгээд, аюултай дээрэмчин тонуулч хүртэл том жижиг гэмт хэрэгтэн, бас гэм зэмгүй, гүжирдүүлсэн, ухаан муутай, замаа алдсан, эсвэл хилсээр татагдсан ер нь л Стамбулын болон улс орны өнцөг булан бүрээс ирсэн зүсэн зүйлийн хүмүүс байдаг. Баривчлагдагсдын ихэнх нь нутгийн хүмүүс, Стамбулын усан буудал, талбайгаар хөлхөж хотын захаар байдаг хулгайчдын оорхойд үүрлэдэг адгийн шаарнууд: тонооч, өвөр түрий суйлаач, мэргэжлийн хөзөрч, их гарын луйварчин, авлигач этгээд, үмх талхны төлөөнөө хулгай хийдэг ядуус, уусан дарсныхаа үнийг төлөхөө мартдаг наргиантай архичид, гуанзанд хэрүүл зодоон гаргагчид, амьдралаас олж авч чадаагүй юмаа мансууруулах бодисоос олж авах санаатай гашиш хэрэглэж, хар тамхи татаж, зажилж, тэр бүгдийгээ хэрэглэхгүй байж чадахаа больсны эрхээр түүнийгээ олж авахын тулд юу ч хийхээсээ буцахаа больсон цонхигор царайтай, өрөвдөлтэй, зол заяагүй амьтад, засрахаасаа нэгэнт өнгөрсөн хижээл эрс, ёс суртахууны хувьд засаршгүйгээр доройтсон залуучууд болон элдэв янзаар эвдэрсэн, эвдэрснээ нууж хаадаг ч үгүй, харин ч сав л хийвэл түүгээрээ ид хав болгон явдаг тэр байдлаа нууя ч гэх нь ээ нуухын аргагүй болоод гэм согог нь юм бүхэн дээр нэвт шувт илэрч байдаг хүмүүс бөлгөө.

	Тэнд, ахин давтан амины хэрэг үйлдэгсэд, цөллөгөөс удаа дараа оргож, түүнээсээ болоод одоо хэргээ таслуулж ялаа сонстол гинжлүүлэгсэд, тэгэхээс тэгэх гэж гинжээ хилэнтэйеэ харжигнуулан гинж гэдэг юм бодож олсон хүнийг хорсолтойёо зүхэгсэд байдаг.

	Өрнө мужуудаас цөллөгт явуулж байгаа хүмүүсийг ийш нь авчирч, хувь заяаны нь эцсийн шийдийг гаргана. Тэд эсвэл Стамбулын танил тал, өмгөөлөн хамгаалагчдынхаа ачаар суллагдаж нутаг орондоо буцдаг, эсвэл цөллөгийн хамгийн хол газар болох Бага Ази юм уу, Африк руу хөөгддөг юм. Тэдгээр цөлөгдөгсөд гэгч нь гол төлөв нас тогтсон, нутаг усандаа нэр хүндтэй, янз бүрийн шашин шүтлэг буюу улс төрийн бүлэглэлийн төлөөлөгчид, төрсөн нутагтаа байхдаа ямар нэгэн арцалдаан будилаанд татагдан орж засгаасаа шийтгэл хүлээсэн юм уу, өстөн дайсандаа, улс төрийн гэмт хэрэгтэн, үймээн самуун дэгдээгч хэмээн гүжирдүүлсэн хүмүүс байдаг. Тэд авдар шуудайд хувцас хунараас өгсүүлээд элдэв шалдав юм дүүрэн чихэж авчраад нэг өрөөнд хамт суухаас гарцаагүй болсон Стамбулын луйварчдаас өнөө юмаа хамгаалах гэж зүдэрцгээдэг ажээ. Сэтгэлийн зовлонд ойчсон зожиг тэдгээр хүмүүс олноос аль болох тусгаар байх гэж зүтгэнэ.

	Уулын энгэр дээр олон жилийн турш цувуулан барьж дуусгасан дан давхар нийлсэн арван таван байшин хоорондоо өндөр ханаар холбоотой бөгөөд тэдний дунд нэг том ханхай зууван хашаа баймуй. Харуулынхан хийгээд албаны хүмүүсийн байрладаг байшингийн нүүрэн талын гудамжийг л чулуулжээ. Бусад зэвхий саарал, дагтаршсан хатуу газрыг нь баривчлагдагсад өглөөнөөс орой хүртэл гишгэчин давтах тул ганц ширхэг ногоо ч цухуйх аргагүй ажээ. Хашааны голд байдаг хэрчигдэж хуурсан холтостой хоёр гурван хатсан ягир мод л тамын зовлонг тэвчин сэрвийсээр авч дөрвөн улирал солигдохыг ч эс анзаармуй. Уулын бэл дагасан налуу дэвсэг дээрх тэр уудам цэлгэр хашаа өдөр бол зүсэн зүйлийн үндэстэн ястан цугларсан яармагийн газартай төстэй бөгөөд шөнө нь тэр олон хүнийг арван тав, хорь, заримдаа гучаар нь өрөөнд хөөж оруулах бөлгөө. Тэгээд тэнд язганаж шуугьсан амьдрал үргэлжилсээр амгалан тайван гэдэг туйлын ховор тохиолдоно.

	Цагдаа нараас ч айж эмээхээ болиод, ер аливаа бүхнийг үл тоомсорлон үздэг, Стамбулын дүүрч гүйцсэн амьтад шөнө дунд ичгүүртэй дуу дуулж, хажуугийнхаа өрөөнд суугаа сэртэнтдэг хүүхнүүддээ шалиг үгсийг чанга чангаар хашхичин хэлж дуулдана. Хүмүүс харанхуйд бие биесийнхээ нүүр царайг үл үзэх авч ханзан дээр унтах байр булаацалдан хэрэлдэж, зарим нь хулгайд юмаа алдчихлаа гэж тусламж дуудна. Бас зарим нь нойрондоо шүдээ тачигнатал хавиран ёолж, зарим нь багалзуурдуулаад боож үхэхдээ тулаад байгаа аятай хахаж цацан хурхирна. Шөнийн цагт том том өрөөнүүдээс зүйл зүйлийн дуу чимээ гарах нь халуун орны битүү шугуйн шөнийг санагдуулам авай. Уриа уухай ч хийцгээнэ, шүүрс алдана, хоорондоо ярилцаад ч байгаа юм шиг, дуунаас авсан хэдэн сунжирсан үг, хүсэл сэтгэлээ илэрхийлэх гэсэн бүтэлгүй, гунигт оролдлого, эсвэл учир нь үл олдом төвөнгийн бүгт авиа ч дуулдана.

	Хашаанаас ч бас шуугиан сонсогдоно. Хуучин цагийн хоёр далавчтай их хаалга хүмүүсийг ганц нэгээрээ буюу хэсэг бүлгээрээ орж гарах тоолон чахарч тас нясхийн байн байн онгойж хаагддаг авай. Ялтангуудыг өөр гяндан буюу цөллөгт шөнийн цагаар явуулна. Хоорондоо зодолдож уур хилэн нь бадран, цус нөжтэйгөө холилдоод амнаасаа цагаан хөөс сахруулан улайрч улангасаж гүйцсэн нэгийг нь хүчээр салган хөөнө. Гэлээ ч тэд, бие бие рүүгээ давшилж, занаж, аяыг нь олж байгаад хуягийн самбааг алдуулан өшөөтнөө дахин нэг цохиод авна. Салгаад өөр өөр байранд оруулчихсан хойно ч гэсэн тэд мөддөө тайвширч өгөхгүй сүрхий зүхэл хараал үгсийг ханын цаанаас хашхиралдсаар л баймуй.

	Эрүүл чийрэг, сэтгэл санаа ариун хүнд өдөр нь арай аятай байдаг байна. Гэвч гийгүүлж базаах юмгүй дээ. Цөмөөрөө өмхий өрөөнөөсөө гарч том хашаан дотуур таран суугаад наранд ээн, бөөсөө эрнэ, шархаа бооно, эсвэл бүдүүлэг тоглоомоо юм уу хонзонт хэрүүлээ үргэлжлүүлэн өөдгүй өгөө аваагаа тооцон, ер юу дуртайгаа хийцгээнэ. Тэд хэсэг бүлгээрээ оорцоглон нийлэх агаад зарим хэсэг нь намуухан, зарим нь их шуугиантай байна. Хэсэг бүр тэрүүхэндээ бас өөрийн гэсэн төвтэй. Хөзөрчид юм уу, шооч амьтад сүрэглэсэн ч байна. Завхай шог дуу амандаа аялсан ганцаараа зожиг амьтад ч байна. Гэнэн хонгор сэтгэлтэй чалчаа бураа юм уу, хурсан олны доог тохуу болж гүйцсэн, худал ярихын донтой амьтад ч байдаг.

	Гэлхай Петар нэг сүрэг хүмүүс рүү очиж зайсхан зогсоод, яриаг нь чагнаж байна. («Харын хувцастай байгаа минь юун аз вэ. Чухам хэн гэгч болохыг минь хэн ч тааж чадахгүй!» гэж дотроо бодож байлаа).

	Заимыг барааддаг хэдэн хүн, гэлхай Петарын хоригддог өрөөний харалдаа, байшингийн сүүдэрт өглөөдөө л цуглана. Заим гэдэг нь бичилхэн биетэй, бөгтөр нуруутай, харахад хянуур маягийн эр билээ. Тэр бүгтхэн дуугаар, итгэлтэй, урам зоригтой нь аргагүй хүүрнэх бөгөөд өөрийнхөө л тухай ярьж байгаа нь тэр ажээ. Ярьдаг сэдэв нь гав ганц авч, үзсэн, дуулснаа нэмж чимээд ярих нь, нэг зуун тавин насыг насалсан хүн ч туулж барамгүй их юм үзсэн толгой юм даа гэмээр.

	Нар дөнгөж цухуйж байхад мань хүний яриа нь ид өрнөж байна.

	— Заим ах танд, энэ замбуулинд үзээгүй юм ч алга болжээ.

	— Үзэх нь үзлээ хөөрхий. Гэлээ гээд өөдгүй амьтад аль олигтойнхоо бодийг хөтлөхийн мөн болж байгаа одоо цагт, тэгж үйл тамаа цайж явсны минь буян ч гэж алга даа. Гэхдээ үнэн юм үнэнээрээ л сайхаан. Би олон газар тэнэж, олон аавын хүүд хүндлүүлж, гэр оронд нь уриулж залуулж сайхан л явлаа. Өөрөө ч хүн шиг явж, өрөөл бусдад аятайхан л ханддаг байлаа.

	Ийн хэлээд тэр, өмнөө байгаа, дуртгал бичсэн хуудас шагайх мэт дув дуугүй гөлөрсхийн ширтсэнээ, зогссон газраас нь яриагаа залган:

	— Адапазарт зангуу хаяж, тэндээс эхнэр авч байж билээ. Ухаантай, сайн хүүхэн таарсан юм сан. Би өөрөө их хүндтэй хүн болов. Эхнэр минь, царай зүсээрээ хотдоо толгой нь байсан юм даа гэв.

	— Тэгээд чи юунд тэндээс явсан хүн бэ?

	— Ай даа, юунд, юунд? л гэцгээдэг юм. Өөр нэг эхнэр ав гэж чөтгөр намайг хатгачихгүй юу даа. Тэгээд л тэр хатгасан өдрөөс нь эхлээд бүх юм урваж хөрвөж эхлэх нь тэр. Үнэндээ, эхлээд бид хоёр аятайхан л байсан юм. Худлаа хэлээд яах вэ дээ. Ааш нь гэж адасга л гэсэн үг! Түдэлгүй намайг түрүүчийн маань эхнэртэй хэрэлдүүлж, орон гэрийг минь ёстой л нэг тамын орон болгож орхиод өөрөө болохоор хотоор нэг хэсэж, ямар ч хэрэг гаргахаас буцахаа болиод, очсон газар бүхэндээ дайсагнал, хэрүүлийн гал бадрааж явдаг болчхов оо. Уг нь толгой хагаравч малгай дотроо гэгчийн үлгэрээр, хоёр бие зуураа муудалцаад өнгөрч болох л байсан юм. Тэгээд ч хуучин эхнэрийн маань ах дүү нар намайг хөөж, туугаад, амьтны ам ч муугаараа эргэх нь тэр. Хүний адаг болсноо ч мэдлээ. Цаг цагаараа байх биш дээ. Тэр янзаар байзнавал толгойноосоо ч салж магадгүй төлөвтэй боллоо. Тэгэхлээр нь байсан жаахан юмаа, байдаг багаж хэрэглэлээ цөмийг нь сэмхэн хямд үнээр зарж орхиод дахиад л толгой хандсан зүг рүүгээ гараад өгөх нь тэр дээ.

	— Иш чааваас даа, мөн гай яа! гэж нэг хүн өрөвдөнгүй нь аргагүй дуугарав.

	Заим, ертөнцийн бүх л зовлонг ганц хар толгойгоороо туулж ирсэн аятай, гунигтай нь аргагүй толгой сэгсэрч байна.

	— Тэнэг минь, чи цаад босоо ороолонгоо хөөгөөд явуулж орхихгүй яасан юм бэ? Хөөчихдөг л байсан юм! Тэр их эд баялаг, өлзий буянаас өөрөө дайжиж явахдаа яах вэ дээ гэж нэг тамирчин маягийн бахим чийрэг эр дуугарсанд Заим,

	— «Хөөчих, хөөчих!» л гэнэ. Тэр тийм амар ажил биш ээ. Тэр хүүхэнтэй чи өөрийн биеэр нэг учирдаг ч болоосой. Баларлаа гэдгээ мэдсэн хэр нь л салж хагацаж чаддаггүй юм даа гэжээ. Өнөөх чийрэг эр,

	— Яамай ч хэвтэнэ дээ! Нар сар шиг сайхан амьтан байсан ч, би бол хөөж л орхино гэж хэлэнгүүтээ гараа сажчихаад, — Хүүхэн, хүүхэн л гэнэ, нохой долоо! Гэрэл унтраачихаар л цөм адилхан шүү дээ гэсээр холдон одов.

	Нөгөө намхан эр, бүр Трапезунд хүртэл явж тэнд нэг баян, бэлэвсэн эхнэртэй гэрлэсэн тухайгаа ярьсаар,

	— Намайг нүдний цэцгий шиг хайрладаг байж билээ. Дөрвөн жил, өөхөнд боосон бөөр шиг л жаргаж хэвтлээ. Гэтэл миний аз дутаж, тэр маань өвдөөд үхэж орхидог юм байна. Би гэдэг хүн уй гашуу болж, байх суух арга тасраад мөн л хамаг юмаа зарж орхиод хандсан зүг рүүгээ арилж өглөө. Би хаа очсон газраа ажил хийж, амьтны хайрыг хүлээж, уран гартай гэж магтуулж бишрүүлж явсаар Салоник хүрээд, тэндээс нэг эхнэр авлаа... гэсэнд

	— Бас дахиад уу! гэлцвэл,

	— Би насандаа дөрвөн мэргэжил сольж, арван нэгэн удаа гэрлэсэн хүн шүү хө гэжээ.

	— Уухай л даа! За тэгээд юу болов?

	— Тэгээд үү? Муусайн жүүд нар, эхнэрийн маань хамаатан садан нийлж байгаад намайг ганц сайн мэхэлсэн юм даа. Тэд тавьсан өрнийхөө зөвхөн талыг нь төлсөн л бол би яах аргагүй баян хүн байх байсан юм. Тэгвэл би мөнгөөр зодож байгаад, энэ хар гүжирдлэгээс аль хэдийн мултарч, эндээс гарчихсан байх байсан юм.

	Тэр «гүжирдлэг» гэдэг нь хуурамч мөнгөн тэмдэгт тараасан хэрэг ажээ. Иймэрхүү хэрэгт анх удаагаа орооцолдож байгаа юм биш ээ гэхээр л мөн ч явдалтай шүү. Энэ нь нэг ёсондоо түүнд туссан өвчин юм. Заим нэг бол яаж ийгээд мултарч гарсан ч эсвэл ялынхаа хугацааг дуустал суусан ч гаруутаа дахиад л өнөөхдөө юм уу, өөр нэг шинэ хэрэгт орооцолдон, бүтэлгүйтэж баригдана. Гэлээ гээд элдэв шалдвын юм мөрөөдөж, азтай гэрлэлт, «алдартай дөрвөн мэргэжлийн» тухай худал залдаг нь огт саарсангүй. Одоо, хийсэн хэрэг нь нотлогддог юм аа гэхэд хатуухан цээрлэл хүлээх нь дамжиггүй тул Заим баахан хулчийж, уйдаж гүйцээд хүнээр тоглоом тохуу хийхэд бэлэн амьтдад үнэн худал нь мэдэгдэхгүй, авах хаяхын тамтаггүй юм өдөржин бурж, сэтгэлээ тайтгаруулах аядаж байгаа царай нь тэр ажээ. Яриаг нь чагнаж байсан хүмүүс тарж одоход, байж суух газраа олж ядсан мэт хашаан дотуур хэрэн явсаар бас нэгэн бүлэг хүн рүү очно. Хоригдлуудын хоолой мэдэн, унан тусан инээдэг алиа шогийг тэр уруу царайлан, гунигтай нь аргагүй чагнаж байдаг бөгөөд тэгж байхдаа өөрийнхөө үгийг хавчуулж авах аятай завшааныг удаан, хүлцэнгүй, тэсвэртэй нь аргагүй хүлээж чаддаг билээ. Тэгээд нэг эв нь таарсан цагт мань хүн ганцхан дайраад орно. Ямар нэг орныг, жишээ нь Мисир газрыг ч юм уу, хүн дурсаадахвал Заимд ярих юм дутах гэж байхгүй.

	— Би нэг мисир эхнэртэй байж билээ. Надаас хэд эгч юм сан. Гэлээ ч намайг хүний төрсөн эхээс ч илүү бөөцийлдөг байсан юм даа. Хоёр жил жаргааж билээ. Олонд хүндтэй ч боллоо. Гэвч гай мундах биш дээ. Нэг өдөр...

	Ингээд л аль нэг улс орон, гэр зуурын хэрүүл маргааны тухай залж гарна даа. Зарим нь яриан дундуур нь тоглоом тохуу хийгээд чагнаж л байна. Зарим нь золгүй муу Заимыг өрөвдөх ч үгүй гараа сажчихаад,

	— Одоо арван найм дахь нь боллоо.

	— Баяртай хө, гүйцэхээр нь дуулгаарай гэлцэн даруй холдож одно.

	Хуурамч мөнгөний дон тусч, дол цохиж гүйцсэн Заимын амгалан амьдрал, сайн эхнэрийн мөрөөдөл болсон яриаг хажууханд нь байсан нэгэн бүлэг хүний хашхираан бархираан түдэлгүй дарж орхино. Тэнд хэрүүл гарч, тэр хашаанаас өөр газар үл сонстох аймаар муухай хараал зүхлийн үг урсаж гарах нь тэр.

	Нүглийн тэр орны орших газар нь хоригдлуудын үйл тамыг цайлгахын ихээр цайлгахад зориулагдсан мэт ажээ. (Гэлхай Петар тэр хашааг нэгд нэггүй дүрслэн санахаараа л ямагт ингэж боддог сон). Тэндээс харахад хот суурин, усан боомт, ядаж эргийн нэг эзгүйрсэн зэвсгийн хуаран ч нүдэнд торохгүй шүү. Гагцхүү энэрлийг умартсан цэнхэр тэнгэр цэлийн, үл үзэгдэх тэнгисийн зүгт азийн нов ногоон эргийн ирмэг, юуных нь үл мэдэгдэх шураг модны үзүүр, бас аварга том дал модны орой үзэгдэх төдий бөлгөө. Гэвч тэр бүхэн учир битүүлэг, хөндий хүйтэн, хүнийрхүү санагдах ажээ. Энд анх удаагаа ирсэн хүнд, ямар нэгэн шуламсын арал дээр оччихоод, аль байдгаасаа хагацан, эргэж учрахын найдвар бүрмөсөн тасарсан мэт ёозгүй сэтгэгдэл төрнө. Ялангуяа Стамбулаас ирсэн хоригдлууд, төрсөн хотынхоо барааг харж, чимээ шуугианыг нь сонсох аргагүй ийн сууж байгаадаа гутран, давхар зовлон эдэлдэг юм. Үнэндээ нэг их хол явж гавиагүй мэт авч хэдэн өдөржийн газар алслагдсан аятай санагдаад байдаг сэтгэлийн нь шаналгаа, чухам дээрээ очиход, тэр зэргийн алсад сууж байгаагаас ч долоон дор нь буулгаж, эрхэндээ аваад, хүн ч аажимдаа уусах мэт болж, урьдын явдлаа мартан, хожмын юмыг бодох нь багасан багассаар өнгөрсөн ирээдүй хоёр сүлэлдэн, гав ганц одоо буюу Нүглийн орны ер бусын аймшигт амьдрал болон хувирах нь тэр.

	Тэнгэрт үүл хурж, өмнө зүгийн бүлээн салхи үлээж эхлэхэд тэнгисийн ялзарсан замаг, хотын хог буртаг, үл үзэгдэх боомтын өмхий самхай ханхлаад шоронгийн хавчиг өрөөнд байтугай гадаа ч байж суухын аргагүй болно. Тэр тэсэхүйеэ бэрх өмхий үнэр зөвхөн усан буудлаас ч биш, хавь ойрын байшин сав, эд юмсаас ханхалж байх шиг, хараал идсэн тэр хашаан доторх газар шороо ялзран бээсээр муухай үнэр гаргаж ам гашуу оргиулан хордуулж ч байгаа юм шиг болоод, амьд явахын хүслэн алдармаар ч болоход хүрнэ. Нэг үгээр хэлэхэд, салхи хөдөлмөгц л орчин тойрны бүх юмыг далдын өвчин эзэгнэн хөнөөж эхлэх мэт болдог ажээ. Тэгэхэд, хэнэггүй тайван хүн ч атугай бухимдан хөлхөж, хэрүүл маргаан гаргах өө сэв хайж эхэлнэ. Ер нь хоригдлууд өөрөө өөртөө төвөг удацгаан, адилхан зовлон эдэлж байгаа нөхдөө ч юм уу, ийм өдөр шар нь хөөрч юм бүхэнд омгоо гаргаж явдаг харгалзагч нартайгаа хавиралдаж эхэлнэ дээ. Чинээндээ тултал хөвчирсөн мэдрэл ихэнхдээ аюултай мөргөлдөөн юм уу түүнээс ч дор мунхаг явдалд хүргэнэ. Санаандгүй, ширүүн догшин хэрүүл цуугиан дэгдэж хоригдлууд эл нүглийн газар ч болов тэр бүр тааралдаагүй элдэв бусын юм үзүүлж гарна. Нэг хэсэг нь ганиран галзуурч тааралдсан хүн бүрээ урж тастахад бэлэн байхад, нас ахимаг, дуугай номхон нэг нь аль нэг зайдуухан газар хэдэн цагаар явган сууж далдынхаа дайсантай чихэнд үл сонстом шивнэх юм уу гар, толгойгоо үл ялиг хөдөлгөж нүүр амаа татвагануулан мэтгэлцэж байна. Тэгж суугаа нь хий үзэгдэлтэй тун ч төстэй.

	Хэн хүний зүрх хөөрсөн тийм үед галзуурал гэдэг халдварт өвчин юм уу галын дөл мэт өрөөнөөс өрөөнд, хүнээс хүнд, хүнээс адгуус амьтанд, тэр ч байтугай амьгүй юманд ч хүртэл дамждаг ажээ. Нохой, муур орох гарах газраа олж ядан, аварга том хархнууд хана өөд асан бужигнана. Хүмүүс үүд хаалгаа тас няс хаялж, халбагаараа төмөр тавгаа нүднэ. Барьсан юмаа ч алдаж орхино. Тэгээд цөм тэнхэл тасран нам гүм болно. Гэтэл харанхуй болохын сацуу аль нэг өрөөнөөс дотор пал хийм муухай чарлах дуулдаж, өнөөх хашаа тэр аяараа доргин донслоод цуурай хадаана. Бусад өрөөнийхөн ч дуу дуугаа авалцан байдгаараа бархиралдах нь, дуу гардаг бүхэн нь тийн хар чадлаараа орилолдохдоо өөрсдийн нь тэр дуу шуугиан чинээндээ хүрэнгүүт Нүглийн орныг бут үсэргэн нурааж түүнээс үүрд хагацаж магад гэж лавтайяа итгэж байгаа юм уу даа гэж санагддаг юм.

	Тийм үед Нүглийн орон ёолон гасалж, хүнгэнэн дүнгэнэх нь аварга хүний атгасан асар том хоржигнуур хонхон дотор хүмүүс буурцаг адил өнхрөн бүжин хана туурга цохиж бие биетэйгээ мөргөлдөн ойж буух лугаа адил ажээ. Харгалзагчид ч, тэдний гар хөл бологчид ч зүүн урьд зүгийн энэ аюулт өмхий салхины уршгийг мэддэг болохоороо хоригдлуудтай харшилдахаасаа аль болохоор зайлсхийнэ. Үнэндээ, өөрсдөө ч бас арга мухардан цухалдаж хаалга үүднийхээ харуул манааг чангатгаад өмнийн салхи намдахыг хүлээцгээнэ. Тийм үед хоригдлуудыг журамлах гэдэг огт бүтэхгүйгээр барахгүй юу ч болж мэдэх бөгөөд журамлах хүн ч гардаггүй, журамлах гэсэн хүний үгийг сонсох хүн ч гарахгүй гэдгийг тэд нэгэнт андахгүй болсон билээ. Умардын ариун салхи өмнөдийнхийгөө дийлж, үүл сарнин нар тусмагц агаар цэвэршин, хоригдлууд өрөөнөөсөө бөөн бөөнөөрөө сад тавин гарч хашаагаар таран суугаад наранд ээн алиа хошин үг ярилцан инээлдэх нь өвчин илааршиж бие нь тавигдсан буюу хөлөг онгоцны сүйрлээс амьд үлдсэн хүмүүс лугаа адил бөгөөд хоёр гурван өдрийн дотор болж өнгөрсөн хэрэг явдлыг дор нь мартах бөлгөө. Хэн нэгэн нь нэхэн саная ч гэхнээ юу болсныг бодоод бодоод үл төсөөлнө.

	Тэр хачин, аймшигт газрын харгалзагч Латиф гуайг Каражоз3 гэж хочилно. Аль эрт хүртсэн тэр хоч нь яваандаа нэр нь болж уул нэрээрээ зөвхөн хавь ойрдоо төдийгүй Нүглийн орноос хаа хол газарт хүртэл алдаршсан билээ. Байдал төлөв, зан аашаараа тэр нэрдээ ч яг тохирсон хүн.

	Эцэг нь цэргийн нэг сургуульд багшилдаг, төлөв томоотой номд дуртай, гүн ухааны мэргэжилтэй хүн, эрийн цээнд хүрээд эхнэр авч ганц хүүтэй болсон ажээ. Хүү нь цовоо сэргэлэн өсөн торниж, номд, ялангуяа хөгжим, янз бүрийн тоглоомд бүр ч дурладаг байж. Арван дөрөв хүртлээ сайн сурч, эцгийнхээ мөрөөр явах нь уу даа гэлтэй байтлаа гэнэт өнөөх цовоо сэргэлэн зан нь ад албин болон хувирч, ухаалаг байдал нь буруу талаараа эргэх нь тэр. Бие бялдар нь хүртэл дороо өөрчлөгдөн, өргөөшөө өсөж бүдүүрэн шалхайж хоцроод ухаалаг бор нүд нь хүртэл шав шар туяатай болчихсон юм гэдэг. Тэгээд сургуулиа хаяж гуанзны хөгжимчин, илбэчин, архичин, хөзөрчин, мансууруулагч бодис хэрэглэдэг амьтадтай үй зайгүй болжээ. Өөрөө бол хулгай зэлгий, мөрийтэй тоглоом, архи дарсанд тэгтлээ шунадаггүй хэр нь тэрхүү ертөнц болон түүнтэй холбоотой бүхэнд жирийн шударга сайн иргэдийн тогтсон дадал заншилд таягдуулж орхисон юм шиг л очоод наалдчихсан хүн.

	Омголон зантай, хал үзээгүй хөвгүүн тун удалгүй, хамсаатнуудынхаа бүтэлгүй явдалд холбогдон, хуультай харшилдаад эхлэх нь тэр. Хэрэг явдал нь ганц нэгээр барахгүй болжээ. Эцэг нь хувийнхаа нэр хүнд, нөлөө бүхий хүмүүс, ялангуяа Стамбулын цагдан сэргийлэх газрын дарга, сургуулийн нөхдийнхөө ачаар түүнийг хэд хэдэн удаа шоронгоос гаргаж авсан билээ. «Миний хүү хаалга үүд эвдэж, худалдаачин тонож, эмс охид хулгайлдаг гэж үү дээ?» гэж гайхшаа барсан эцгийг нь асуухад ахимаг насны хашир дарга «Дээрэм тонуул хийдэг үү гэвэл тэр өөрөө хийдэггүй ээ, худалдаачныг луйварддаггүй, эмс охид хулгайлдаггүй, алийг нь ч өөрөө хийдэггүй юм. Гэлээ ч хаа нэгтээ тиймэрхүү хэрэг гарахад хэзээний холбогдчихсон байдаг юм. Ингээд орхичихвол сүүлдээ өөрөө гэмт хэрэг хийдэг болно. Одоо оройтоогүй байгаа дээр нь ямар нэгэн юм бодож олох хэрэгтэй» гэж ний нуугүй хэлжээ. Тэгээд хотын цагдаагийн газрын дарга өөрийн нь бодсоноор бол хамгийн зөв ганц «арга» олсон нь, буруу замаар явж байгаа хөвгүүнийг өөрийн албанд ажилд оруулж авах шийдвэр байв. Хөзөрчид, ажил төрөл хийдэггүй баячуулын дотор өөрийн байр суурийг аль хэдийнээ эзэлж амжсан залуу, стамбулын хичээнгүй цагдаа болж хувирсан юм. Ийм явдал бишгүй байдаг л даа.

	Тэр шууд л тийм болчхоогүй л дээ. Хэдэн жил байр сууриа эрэн бажгадаж байгаад санаанд оромгүй газраас— урьдынхаа нөхөдтэй тэмцэх тэмцэл дундаас түүнээ олж авсан юм. Тэр бээр тэнүүлч, архичин, өвөр түрий суйлаач, дамын наймаачин зэрэг есөн жорын бүтэлгүй амьтад, ажилгүйчүүдийг Стамбулын хаанаас ч олж барьж чаддаг болсон юм. Тэр бээр ажилдаа улайран, яагаад ч юм хорсож, үзэн ядсан байдалтай байх авч тэр талын юмыг даанч гайхалтай сайн мэддэг учир их л ур дүйтэй хийнэ. Хуучин холбоо сүлбээ нь түүнд ажлынхаа хүрээг өргөсгөхөд нь тусална. Учир юун гэвэл том хэрэгтнүүд жижиг хэрэгтнүүдээ дөрөөвчлөн гарч ирдэг жамтай билээ. Хүмүүсийн тухай мэдээ арвижиж, сүлжээ нь өсөн бэхэжсээр л байж. Ер бусын идэвх зүтгэл, амжилтынхаа хүчээр арваад жилийн хойно энэ аварга том шоронгийн харгалзагчийн туслагч болсон ажээ. Хуучин харгалзагчийнх нь зүрх нь дэлбэрч насан өөд болоход Латиф гуай цорын ганц эрхэм залгамжлагч нь болсон юм. Тэр цагаас хойш Нүглийн орныг эзэгнэн хорин жилийн нүүр үзэж байгаа нь энэ.

	Түрүүчийн харгалзагч хатуу чанд, туршлага ихтэй өвгөн, удирдлагын эршүүд бөгөөд сонгодог аргыг баримталдаг байв. Хамгийн гол нь гэм согог, хууль бус явдал гаргагчдын ертөнцийг, хууль ёс, дэглэм журамт хүмүүсийн ертөнцөөс аль болох ив илэрхий, тов тодорхой салган хөндийрүүлж найдвартай тусгаарлах нь л чухал гэж үздэг байжээ. Хэн нэг хүн түүний гэм бурууг комендант бараг сонирхдоггүй байлаа. Олон жилийн тэр Нүглийн орныг хөл хорьсон газар мэт үзэж, доторх хүмүүсийн нь цээрлэл, аймшиг, биеийн нь болон сэтгэл санааг нь тусгаарлах зэрэг элдэв аргаар эрүүл саруул үнэнч шударга хүмүүсээс аль болох хол байлгах ёстой аюулт хүнд өвчтөн мэт санан бусад нь бол аяндаа учир нь олдоно гэж боддог байжээ. Хүрээнээсээ мултрах боломж ч тэдэнд олгохгүй шаардлагагүйгээр тэднийг оролдох ч үгүй байх хэрэгтэй, эс тэглээ гээд ч олигтой юм болох биш гэдэг байв. Шинэ харгалзагч, гаргаж буй зан ааш, хийж буй бүхий л ажлаараа түрүүчийнхээс шал өөрөөр хөдлөх хүн гэдгээ дор нь үзүүлсэн юм. Эцгийгээ өөд болсны дараахан Латиф шинэ хороолол дахь том сайхан байшинг нь зарчхаад Нүглийн орны дээхэн талд эзгүйрч хоцорсон жаахан газрыг худалдаж авсан юм. Эргэн тойрон дал мод ургасан тэр хэсэгхэн газар хоосон арал буюу орхигдож гээгдсэн оршуулгын газрыг санагдуулна. Тэр газар нь өндөр өндөр хана, адармаатай барьсан янз бүрийн хашаа хороотой, дал мод ургасан гүн харанхуй хар жалгаар Нүглийн орноос тусгаарлагддаг. Энд, тэнгисийн эрэг дээр хөгшин төгөл дунд Латиф нүүрэн тал нь жалгын нөгөө тал руу харсан гоё сайхан байшин бариулж авсан тул өмнийн салхи, зэвсгийн хуаран, усан боомтын өмхий самхайн аль алинд ажрахгүй болжээ. Тэр сууц нь Нүглийн орноос зайс мөртөө бараг зэрэгцүүлээд барьж орхисон аятай байдгаараа нэг л гоц ажээ. Гаднах байдал, дотор нь ноёлж буй амгалан тайван ариун цэвэр байдлаараа шал өөр ертөнц мэт бөгөөд шоронгоос мянган бээрийн газар алслагдсан мэт санагдах авч түүний яг дэргэд байдгаар үл барам Нүглийн оронтой нүдэнд үл өртөгч шижмээр холбогддог билээ. Каражоз гэрээсээ гараад өөрөөс нь өөр хэн ч мэдэхгүй дөт жимээр хэнд ч харагдалгүй явсаар хэдийд ч хамаагүй л Нүглийн орон руу ороод ирдэг юм.

	Тийм болохоор түүний энд байгаа байхгүй, хаанаас гарч ирэхийг хэзээ ч хэн ч итгэлтэй хэлж чаддаггүй байжээ. Мань хүн энэ байдлаа байнга ашиглан хоригдлууд болон харуул хамгааллын байдлыг биеэр хянадаг юм. Тэр бараг хоригдол бүрийг таньдаг, түүний урьдын болон одоогийн нь явдлыг мэддэг болохоороо «нүглийн орон юугаар амьсгалж байгааг» ч ойлгож байна гэж бүрэн үндэстэй нотолдог байлаа. Хэн нэгнийг царай зүсээр нь танихгүй ч гэсэн тэнэмэл буюу гэмт хэрэгтний сэтгэл санааг нь ойлгодог, тийм болохоороо хэдийд ч хамаагүй тэдний хэн нэгэн дээр нь ойртож очоод өөрийнх нь ч өөр бусдын хэргийн талаар ярьж хөөрч чаддаг байлаа. Харуулынхныгаа ч яг түүн шигээ, магадгүй түүнээсээ ч илүү нэг бүрчлэн, сайн муу, ил далд шинж байдал, авьяас чадвараар нь ялгаж мэддэг байлаа.

	Ямар боловч тэр ингэж л ярьдаг, үүгээрээ ч бахархаж явдаг хүн. Тэр, бузар булай явдал, гэмт хэрэг үйлдэгчдийн ертөнцийг идэр залуу насандаа орхисон боловч амьдралын байр суурь, өтгөн цэцэрлэг, нэвтрэх аргагүй төмөр тор, хашаа хороогоор бат бэх тусгаарлагдсан тэр ертөнцтэйгөө насан туршдаа нягт холбоотой хэвээр үлдсэн юм.

	Каражоз бүр эхнээсээ аваад «дотроос нь төнхөж» эхэлсэн юм. Тэр ер бусын арга нь түүнийг түрүүчийнх нь хүмүүсээс долоон доор, аймшигтай, аюултай болгож байсан ч зарим нэг талаараа тэднээс хавьгүй илүү хүнлэг болгож байв. Энэ бүх эсрэг тэсрэг шинж чанаруудын эцэс төгсгөлгүй, эс анзаарагдам гөрлөө сүлжээ нь Нүглийн орон хийгээд түүнийг яаралгүй урсан гатлагч булингарт гол мэт тэндхийн хүмүүст ханддаг ер бусын хандлагыг нь цогцлуулж байлаа. Нүглийн орныг нэвт шувт мэддэг болсон тэндхийн байнгын зочид болох ахимаг ялтангууд хүртэл Каражозын гэнэтийн бөгөөд зоригт эргэлт, заль мэхээр элбэг бөгөөд цагдан сэргийлэх газрын арга барил, дүрэм журам түүнчлэн нийтээр хүлээн зөвшөөрсөн дадал заншил, дүй дүршилтэй байнга зөрчилдөж байдаг өөрийнх нь зохиол бүтээл болох ярвигтай тоглоомыг ойлгож үл чадна. Алба хаасан анхныхаа жил л Каражоз хэмээх хочтой болсон юм. Үнэхээр ч Нүглийн орон, түүнтэй холбоотой бүх юм, тэр дотор болдог явдал, Каражозын үйл ажиллагаа байнга өрнөж байдаг том тайз болдог байлаа.

	Яагаа ч үгүй эрт өөхөлсөн, үсэрхэг, бор царайт тэр хүн гадаад байдлаараа ер нь л цагаас өмнө өтөлжээ. Гэвч байдал нь хүнийг төөрөлдүүлж чадахаар билээ. Зуун килограммын жинтэй мөртөө хэрэгтэй үед тэр шилэр гэдэг оготнын чоно мэт шалмаг хөдөлгөөнтэй, нүсэр том бие нь бухын тэнхээтэй болдог билээ. Үргэлж нойрмог царайлж, нүдээ хагас аньж явдаг Каражоз ганц хором ч анхаарлаа сулруулна гэж үгүй, хямарсан сэтгэхүй нь чөтгөр шиг хурц соргог ажиллаж байдаг хүн. Дотроо инээд нь хүрч хамаг бие нь өөрийн эрхгүй оволзон хөдөлж байхад ч бараан нүүрэнд нь инээмсэглэл тодорно гэж үгүй. Дух нь нэг атирч, нэг тавигдаж, царай нь хоромхон зуур хувиран гүн зэвүүцэл, аймшигт сүрдүүлэг тодорч ирснээ байчхаад халамж анхаарал, үнэн сэтгэлтэйн байдал илэрч ирнэ. Каражоз нүдээрээ нааддаг онцгой урлагтай. Зүүн нүд нь ихэнхдээ аниатай шахуу явах боловч дутуу буусан сормуусны нь завсраар анхааралтай, сахлын хутга шиг хурц харц цухалзаж байна. Гэтэл баруун нүд нь байдгаараа цэрдийж явна. Энэ нүд нь тусдаа биеэ даасан байдалтай, их дэнлүү шиг л хөдөлж, заримдаа аяганаасаа бараг бүхлээрээ гараад ирэх шиг, тэгснээ хурдан зуур буцаад орчхож байх шиг санагдана. Тэр дайран довтолж, даажигнан гоочилж, самгардуулж, балмагдуулсаар хүний хамгийн нандин бодол, найдвар, төлөвлөгөөнд нь нэвтрэн ордог болохоороо зэрэмдэг солир нүдтэй нүүр нь айдас ч хүрэм буюу инээд ч хүрэм хөгийн багийг санагдуулдаг юм.

	Хоригдлууд Каражозыг муулан түүний тухай хов жив ярилцахдаа нүднийх нь л тухай байн байн онцлон их ярина даа. Зарим нь зүүн нүд нь юу ч хардаггүй гэлцэнэ. Гэтэл зарим нь харин чухамхүү тэр цэрдгэр том баруун нүд нь л сохор гэлцэнэ. Шоронгийнхон хорин жилийн турш энэ талаар нэг саналтай болж чадаагүй хэр нь бүгдээрээ түүний харцнаас айн чичирч нүдэнд нь өртөхгүйг чадлынхаа хэрээр хичээцгээнэ.

	Каражоз харах өнгөндөө ч, ярих, хөдлөх байдалдаа ч османы дээд түшмэдийн их зантай дээрэлхүү байдал огт гаргадаггүй билээ. Тэр хоригдол бүрд, тухайн тохиолдол бүрд тааруулан эрээ цээргүй, хүн мөсгүй, өөрийгөө ч бусдыг ч үл хүндэлсэн байдал үзүүлэн хандаж, өөр өөр онцгой дүрд тоглоно. Тэр ямагт огт санаандгүй маягаар тэр цагийн тэнгэр мэдэг гэсэн шиг аашилна. Өдөр шөнийн алинд нь ч хамаагүй хэн нэгэнд буюу бөөн хүмүүс дээр:

	— Пхи, пхи, пхи-и-и! гэсээр тулж очно.

	Энэ авиагаа өндөр нам янз бүрийн аялгатайгаар тухай бүр өөр өөрөөр гаргах бөгөөд тэр авианд нь гайхах, ярилцагчдаа болон өөртөө, өөрийг нь тэр хүнтэй холбож буй «хэрэгт» зэвүүцэн жигших өнгө ямагт нэгэн зэрэг илэрч байдаг юм.

	— За хө чи чинь одоо хүртэл энд л бөртийж байна уу? Пхи! Яаж хэрэг хийснээ ярина даа хөө! гэж яриа эхэлнэ. Тэгээд цаашаа юу болохыг тааж мэдэх аргагүй. Заримдаа бүх л нарийн ширийн юмыг нь магадлан сүрдүүлсэн урт байцаалт хөвүүлж гарна. Сүрдүүлэг нь ихэнхдээ сүрдүүлэг хэвээр үлдэх боловч бодит байдал болон хувирахыг бай гэхийн газаргүй. Яриа нь заримдаа шаргуу, аймшигтай эцэс төгсгөлгүй ятгалга болон хувирна. Заримдаа ямар ч зорилго, утга учиргүй хүний үнэргүй доромжлол болон хувирах нь ч бий.

	Хананд шахуулж аргаа барсан хүн нэг хурам ч болов шахалтаас мултрах сан гэхдээ андгай тангараг өгч үнэн худал алин боловч нулимс асгаруулан өөрийнхөө буруугүйг баталж эхэлбэл Каражоз гэнэт өөрийнхөө духыг алгадан зангаа эрс өөрчилж мэднэ.

	— Юу гэнээ чи? Тэгвэл чи чинь бас л огт гэмгүй мөртөө ялд уначихсан хүн үү? Ээ тэнгэр минь, чамаар яг ингэж хэлүүлэх гэж сая би хэрэг тулгасан юм даа! Пхи, пхи, пхи-и! Чи буруутай гэдгээ хүлээчих, тэгвэл би доор нь тавьчих ч юм билүү, тэртээ тэргүй энд дандаа л буруутнууд байгаа юм чинь. Тэр аяараа буруутнууд байгаа юм чинь, ядаж ганцын зэрэг ч болов буруугүй хүнтэй байх хэрэгтэй шүү дээ! Чамайг чөлөөлөхгүй ээ, ярихгүй. Чи буруугүй гээгүй бол арай өөр байх байсан юм. Харин одоо бол чи, өөр нэг буруугүй хүн ирж чиний халааг автал сууж л бай. Суу, олон юм бүү гонгино!

	Ингээд Каражоз хэдэн хамгаалагч дагуулан хашаагаар явж бахаа хангах гэж жүжгээ үргэлжлүүлэн, биеэ барьж чадахгүй хашаагаар нэг орилон:

	— «Би гэмгүй» гэж надад хэн ч бүү хэлэг. Үүнээс л өөр юм бол юу ч хэлж болно. Энд гэмгүй хүн байхгүй. Зүв зүгээр байж энд ордог хүн байхгүй. Энэ хашааны босгыг алхсанаас л хойш гэм хийсэн л байж таараа. Өөрөө гэм хийгээгүй гэхэд хэвлийд байхад чинь эх чинь ямар нэгэн юм муу бодсон хэрэг. Хэн ч гэсэн би гэмгүй гэдэг ч аргагүй л дээ. Харин өдий олон жил энд байхдаа би огт гэм буруугүй хүнийг нааш нь авчирч байхыг нэг ч удаа үзээгүй юм. Энд орчихсон болохоороо эсвэл гэмт хэрэгтэн, эсвэл үгүйдээ л гэмт хэрэгтнүүдтэй сүлбэлдсэн байж таараа. Пхи! Би эндээс өдий төдий хүнийг тушаалаар ч гаргаж байсан, өөрөө хамаг хариуцлагыг нь хүлээж байгаад суллаж ч байсан. Тэд бүгдээрээ гэм буруутнууд байсан. Энд гэмгүй хүн байхгүй. Өдий төдий гэм буруутан хүмүүс, гэмт хэрэгтнүүд энд огт орохгүй эрх чөлөөтэй явж л байдаг л даа. Гэм буруутай бүх хүн энд ордог байсан бол манай хашааг тэнгисээс тэнгис хүртэл тэлэхээс өөр аргагүй. Гэм буруутай хүмүүсийг би мэднэ ээ, гэхдээ хүн бүр шоронгийн хоол идэх тавилантай биш л дээ.

	Явдал дундаа ийнхүү өөрөө өөртэйгөө ярь ярьсаар сүүлдээ бүр галзууран бархирах хүртлээ даамжран гаарч ирнэ. Каражоз шоронд хоригдсон, хоригдоогүй бүх хүнийг дайрч давшилж, харааж зүхнэ. Дууны нь өнгөнд илэрдэг эргэн тойрноо үзэн ядсан зэвүүцлийн хажуугаар замбуулингийн хэрэг явдал зөвхөн ийм л байдагт харамссан гашуудлын нулимсыг ч ажиглаж болно.

	Харин «гэмгүй этгээд» Каражозын харцанд дахин өртөх хүртлээ хэдэн долоо хоног эндээ суухаас өөр аргагүйгээ мэдэж авна.

	Ийм явдлын дараахан бүтэлгүй хүмүүстэй нийлсний гайгаар тэдэнтэйгээ хамт энд ирсэн ямар нэг чинээлэг хар хүүгийн төрөл төрөгсөд бөөнөөрөө ирж цаадах чинь гэмгүй амьтан шүү дээ суллаж өгч хайрла гэж гуйх явдал байдаг. Тэгэхэд нь Каражоз ямархан нэгэн юм санах мэт гэнэт таг болсноо бодлогоширч их л сүрхий дүртэй болж хоромхон зуур нүдээ хоёулыг нь тас анихад царай нь барсхийн өөрчлөгдөж тэр хүмүүс рүү эелдгээр мэхийн, зулгуйдсан янзаар,

	— Баривчлагдаад байх үед нь та нар гэмгүй хүн шүү дээ гэж хэлсэн үү? гэнэ.

	— Хэлэлгүй яах вэ, хэлсэн, харин...

	— Ээ, харлаа, тэгэхэд л та нар буруу юм хийж дээ. Пхи, пхи, пхи,. и! Тэр чинь л базаахгүй хэрэг байна. Одоо чинь чухам л гэмгүй хүмүүсийг барьж байгаа шүү дээ, харин гэм буруутайг нь суллаж байгаа. Шинэ журам ийм болсон. Та нар засаг захиргааны төлөөлөгчдөд цаадхыгаа огт гэмгүй хүн гээд хэлцгээчихсэн бол одоо арга байхгүй, эндээ л үлдэж таарна даа.

	Хүмүүс Каражозын нүүрэнд илэрч буй хүлцэнгүй номхон багийг тээнэгэлзэн харж, тоглосон юм аа гээд инээнэ гэж бодоод өөрсдөө бага сага инээмсэглэж эхэлдэг юм. Гэвч тэр яг л түрүүчийнхээрээ гуйвшгүй сүрхий хүйтэн ёсорхог хэвдээ байсаар тэднийг үдэн гаргадаг юм. Харин тэд нэг хэсэгтээ яах ч учраа олохоо байж тэр яриаг нь танил талынхандаа ярьж, нөлөө бүхий танилууддаа энэ талаар гомдол мэдүүлэх гэж оролддог боловч цаадуул нь Каражозод ганц бус нэг хэсэг чөтгөр шүглэж түүний амаар ярьсан хэрэг гэдэгт хатуу итгэх тул дэмий л мөрөө хавчин биеэсээ зайлуулахаас цаашгүй.

	Маргааш нь Каражоз хашаан дундуур явж байгаад мөнөөхөн анхны «гэмгүй этгээд»-тэйгээ тааралдангуут гурван долоо хоногийн өмнө эхэлсэн өнөөх яриагаа гэнэт үргэлжлүүлдэг юм. Ухасхийн түүнд тулж очоод залгичихад бэлэн харцаар нүүр рүү нь ширтэж яриагаа эхэлнэ.

	— Пхи, энд хэдий хэр удаан өмхий ханхлуулж суух санаатай байна? Чамтай чамгүй өмхий самхай хүрэлцээтэй байна. Эндээс зайл, дуулав уу? Новшоо хумьж аваад нүднээс далд ор. Эс тэгвэл тушаал өгч бээсэн муужгай шиг тоншуулж орхино шүү гэнэ.

	Санаандгүй байсан нөгөө хүн эхний хоромд баахан самгардсанаа гэнэт чадал орон хамаг юмаа хаяж орхиод нүд ирмэхийн зуур алга болон одох бөгөөд үлдээсэн юман дээр нь харуул, хоригдлууд сэвсээ гаргалцах шахна.

	«Жүжгээ тоглох»-доо Каражоз, хулгай хийж бусдын юмыг хууль бусаар өөрийн болгосон, хүчирхийлсэн, хүн гэмтээсэн аминд нь хүрсэн хэрэгт орсон хоригдлуудтай хэдэн цагаар цуг байж, хашхичин, шивгэнэж, заримдаа мангуу амьтан буюу улангассан алуурчин гэлтэй, тэгснээ байчхаад их л дотно хүн болж баширладаг бөгөөд тэдгээрийнхээ аль алийг нь үнэн сэтгэлээсээ үнэмшмээр сүрхий хийнэ. Санаандаа хүрэн хүртлээ тэр, хоригдолтой зодолдох, тэврэлдэх, эсвэл зодох, үнсэх зуураа цаад хүндээ: «Хэргээ хүлээ, тэгвэл зовлонгоосоо сална! Хүлээж өөрийгөө авар, тэгэхгүй бол нохой шиг л үхээд өгнө шүү, хүлээ!» гэж ягуухан ятган үнэмшүүлэхийг оролдоно.

	Санасандаа хүрч хэрэг хүлээлгэн, хань хамсааг нь, мөнгө нуусан газартай нь мэдэж аваад аягүй хэцүү ажлаа арай гэж нэг амжуулсан аятай гараа үрчин, хэрэггүй болсон багаа нүүрнээсээ хуу татан хаяж, хэргийг хууль ёсны урсгалд нь оруулна. Харин тэгэхдээ, хэргээ хүлээсэн хоригдлыг мартах зөнд нь тавин орхино гэж үгүй, харин ч түүнээ хамгаалан хувь заяаг нь хөнгөлөхөд тусалдаг юм.

	Түүний энэ эцэс төгсгөлгүй хачин тоглоомын учрыг олоход хэцүү ч, харин тэр хэзээ ч хэнд ч, мөрдөгдөж байгаа хүн, гэрч хоёрын аль алинд нь ч бүү хэл өөртөө ч тэр бүр итгэдэггүй нь илт байдаг юм. Тэгээд хоригдлоор үнэний нь хэлүүлж түүн дээрээ түшиглэн буруу хэрэг хийсэн бүхнийг цээрлүүлж байвал таарсан энэ ертөнцийн шударга үнэн ба дэг журмын өчүүхэн илрэл төдийг нь ч атугай дэмждэг байх сан гэж боддог бололтой. Хүнээр үнэний нь хэлүүлэхдээ тэр, өөрийн амь насны төлөө тэмцэж байгаа бузар булай, гэмт хэрэг, худал хуурмаг, хууль бус явдалтай хийж баршгүй их тооцоогоо хийж байгаа мэт зүтгэл чармайлт гаргадаг билээ.

	Энэ тоглоом нь ихэнхдээ тээртэй, учир битүүлэг, эвгүй харагдах бөгөөд түүнд нь ээдрээтэй, мушгин гуйвуулсан юм өдий төдий байх хэр нь хэрэг дээрээ тэр нь ончтой, ухаантай тооцоолсон байх агаад зорьсонд нь заавал ч үгүй хүргэдэг юм. Түрүүчийнхээ тоглоомыг давтана гэж огт үгүй, өөрийн жамаар өрнөдөг шинэ шинэ юм бодон олж түүгээрээ Нүглийн орны дол цохисон эрсийг ч хүртэл арга мухардуулдаг билээ. Каражозтой олон жил хамт ажилласан хүмүүс хүртэл заримдаа учрыг нь олж яддаг юм. Стамбулаар нэг тарсан түүний тухай домогт шоронгийн тэр харгалзагчийн авир нь зарим талаараа хүнлэг бус, мунхаг, зарим талаараа гайхалтай хүнлэг өрөвчхөн эелдэг гэсэн ац ойлголт агуулагдаж байдаг юм.

	Каражозын талаар эсрэг тэсрэг санал гомдол байнга ирдэг бөгөөд түүнийг ажлаас нь халах тухай асуудал ч орж ирдэг төдийгүй их сайдууд хүртэл чуулганаараа түүний ажил явдлын талаар нэг бус удаа хэлэлцэж байсан түүхтэй. Гэвч эцсийн эцэст бүх юм хуучнаараа үлддэг байлаа. Каражоз бол олон ааштай, эзэрхэг, бас гаж зантай харгалзагч гэдгийг бүхнээрээ мэддэг боловч хулгайч, дээрэмчин, зүсэн зүйлийн хогийн шаарнуудтай өдөр шөнөгүй зууралдаж тэднийг тодорхой хэмжээнд дуулгавартай байлгаж Нүглийн орныг аль нэг хэмжээнд дэглэм журамтай байлгадаг тийм хүнийг олно гэдэг амаргүйг бүгд мэддэг байв. Тийм болохоор Каражоз албан тушаалаасаа эс ховхорч, шоронг өөрийн үзэмжээр жолооддог байв.

	Энэ нь ч хамгийн бодитой шийдвэр гэдгийг хэн хүнгүй Нүглийн орныхон ч цөмөөрөө л мэддэг байв. Гэлээ ч Каражоз хоригдлуудын хов жив, элэг. доог, хараал зүхэл, үзэн ядахын бай болж заримдаа долоон хөл зовлогоо ч уруулж тастуулахад хүрдэг цорын ганц хүн байв. (Каражозын охиныг сав л хийвэл хараан зүхэх нь Нүглийн оронд аль эрт тогтсон заншил байлаа.) Хоригдлууд Каражозыг нүдээ хужирлах мэт салгалгүй харж, алхаа гишгээ нүдний харц, хэлэх ярих бүрийг нь өөр өөрсдийнхөөрөө тайлбарладаг боловч айн чичирч, нүүр учрахаас зайлсхийнэ. Гэвч тэр хүмүүс бүгд л түүнийг өөрийн эрхгүй бахдан ярилцаж түүний гавьяаг бие биедээ дамжуулан ярьдаг юм санж. Тэд бүгдээрээ Каражозод дасаж түүнтэй ижил дасал болсон гэж хэлж болно. Харааж зүхэх нь хараал идсэн хорлогчин амьдралдаа бухимдан хорсож байгаа мэт санагдана. Тэр хүн тэдний хувь тавилангийн нэг хэсэг нь болдог байв. Гэтэлшгүй их аймшиг, үзэн ядалтын дунд тэр бүх чанар нь нэгэн бүхэл юм болон нэгдээд, амьдралыг түүнгүйгээр төсөөлж бодоход ч амаргүй ажээ. Нүглийн орон байх ёстой л юм бол харгалзагчаар нь Каражоз л байг, тэгэхдээ яг байдгаараа л байж байг. Засан төвхнүүлэх арга барил нь баахан хэрцгий догшин, заримдаа хорлонтой ч гэсэн түүнд нь битүүлэг бөгөөд тайлагдашгүй нэг бэрх юм байдаг бөгөөд тэр нь хонжворын сугалаа мэт огт санаандгүйгээр сайн муу аль ч тал руугаа эргэхэд бэлэн байдаг ажээ. Тийм болохоороо тэдэнд шоронг болон Каражозыг даван гэтлэхэд арай амар мэт санагддаг нь хоригдлууд ер нь азаа турших дуртай, тодорхой юм тэдэнд дандаа аймшигтай байдаг болоод тэр. Нийслэлийн бузар булай, гэмт хэргийн ертөнц тэр аяараа Каражозыг өөрийн хүн гэж тооцно. Түүнийг «агталсан гахай», «цус сорогч бясаа», «өлөгчин, чонын бэлтрэг» гэлцэх боловч цаанаа өөрийн л хүн гэнэ.

	Каражоз хэмээх хочтой Латиф гуай ийм л хүн дээ. Ийм хүн байсан гэж хэлбэл ч дээр. Яагаад гэвэл сүүлийн хэдэн жилд гойд хөгширч, бие нь хүндрээд идэвх зүтгэл нь саарч ирж байгаа нь Нүглийн орныг илүү зан, элдэв маяг, ов мэх, хурц бөгөөд гөжүүн зан, төрхгүй авир, мэргэн шийдвэрээрээ гайхуулж, айлган сүрдүүлсээр байгаад бүр ядарч гүйцжээ. Одоо тэр ихэнх цагаа «жалгын цаад» цагаан толгойн налуу дээр, хөвгүүдээ гэрлүүлж, хүүхнүүдээ эрд гаргасан гоё байшиндаа өнгөрүүлдэг болсон ажээ.

	Каражозын хуучин оёг нь хааяа нэг хөдлөхөөрөө биширч гайхширан айн чичирсэн Нүглийн орноо заларч, арав, арван таван жилийн өмнөх шигээ агуу их гавьяаг байгуулдаг бөлгөө.

	Тэр «дол цохисон муу нохой» улсын мөнгө цутгадаг газраас идэж ашигласан хэргээр баривчлагдсан армянчуудаар олны нүдэн дээр хэрхэн хэргийг нь хүлээлгэж байсныг тоочин өгүүлэхдээ гэлхай Петарын ярианы өнгө, хэлэх үгэнд нь хэдийгээр өчнөөн төчнөөн жил өнгөрсөн авч хачин гайхаш тасарсан, хилэн бадарсан аяс илэрсээр л байдаг байж билээ.

	Мөнгө цутгадаг газраас үнэт металл алга болоод байжээ. Тэр тухайн гомдол яван явсаар султан хаанд өөрт нь хүрсэн хаан ихэд хилэгнэн, уул явдлыг зогсоохгүй, буруутай этгээдүүдийг олж улсыг хохиролгүй болгохгүй юм бол дээд түшмэдийг нь хатуу шийтгэ гэж сүр далайлган зарлиг буулгажээ. Цочиж эмээсэн засаг ноёд, мөнгө цутгадаг газар ажилладаг, уул хэрэгт шууд холбогдолтой нэлээд хэдэн буруутай этгээдийг баривчлаад түдэлгүй бас сүрхий чинээлэг, олон ам бүлтэй армян худалдаачны гэр бүлийнхнийг баривчилжээ. Мөрдлөгийн шижим явсаар тэдний мухлаг хүрсэн юм байж л дээ. Тэр айлын найман эрийг Нүглийн оронд аваачсанд, баячууд ямар ч нөхцөлд амьжиргаагаа зохицуулаад байж чаддаг болохоор хүрэн бор царайтай, бадируун махлаг тэр хэдэн худалдаачин тэнд ч гэсэн мөн л аятайхан төвхнөөд авч амжжээ. Тэдэнд уул овоо шиг их тавилга хогшил, хивс, бас барж идэх аргагүй их хоол хүнс өдөр бүр хүргэж ирнэ. Тэдэнд хэн ч гар хүрдэггүй, асууж байцаадаггүй байв. Уул хэрэг явдал ч ингэсхийгээд замхрах нь дээ гэлтэй байтал Каражозын хуучин оёг нь хөдөлж залуу цагтаа гаргадаг байсан ов мэхээ гаргах нь тэр.

	Нэг өглөө, өрхийн тэргүүн, өндөр настай, лагс биетэй амьсгал нь давхацдаг хуучинтай болсон Киркор шоронгийн хашаан дотор, ханын ёроолд жижиг мухар сандал тавиад сууж байтал харгалзагч гэнэт гарч ирээд ганц хүн суудаг сандлын өнцөг дээр суучихдаг юм байна. Тэгснээ ганц ч уг дуугаралгүй, арай ядан амьсгалж суусан Киркорыг налан, чулуун буланд байдгаар нь шахаж байгаад намуухан боловч ёозгүй дуугаар, оршил моршил ч хэлсэн юмгүй, шуудхан л 

	— Чи аан гэж бай хө. Хэрэг (султан хааны өөрийн нь эрх ашгийг хөндсөн!) ноцтой байна. Даруйхан нэг тийш болгох хэрэгтэй. Яагаад гэвэл та нараас болоод ямар ч буруугүй дээд тушаалын түшмэд толгойгоо алдах нь. Чи армян хүн болохоор авхаалжтай, ов мэхтэй, ямар ч юманд овсгоотой гэдэг чинь мэдээж. Харин би бол гурван армянтай тэнцэх хүн. Тийм болохоор дөрвүүлээ, энэ ээдрээтэй, аюултай орооцолдож гүйцсэн хэргээс гарах арга хайя.

	Цаад муусайн баригдсан хулгайч нар чинь үнэндээ хэн ч биш, юу ч биш амьтад гэдгийг чи өөрөө мэдэж байгаа шүү дээ. Хохирлыг тэд хар толгойноосоо өөр юугаар төлөх юм бэ. Харин та нар бол тэдний хамууд. Хулгайлсан юмыг нь хямд үнээр авдаг байсан. Та нар бол мөнгөөр цохиж байгаад толгой бүтэн гарч чадна. Чамайг энэ хэрэгт хамаагүйг би мэдэж байна. Гэлээ ч танайхаас хэн нэгэн нь энэ хэрэгт оролцсон болохоор алдагдсан юмыг олж улсын санд буцааж оруулах хүртэл уул хэргийн гол буруутан нь чи л байх болно. Тийм болохоор энэ бүхнийг хурдхан шиг дуусгая. Тэгэхгүй юм бол, аллах тэнгэрийг барьж тангараглая, чи үйл тамаа эдлэн, хамаг махаа идэж, ясан дээрээ арван настай хүүхдийнхээс ч бага махтай үлдэнэ гэж мэдээрэй гэж занав.

	Хананд шахуулсан хөгшин армян амьсгаа ч авч чадахгүй, үг ч дуугарч чадахгүй аргаа барж байсан боловч Каражоз үглэсээр л байв. Юуны түрүүнд танайхаас улсад төлөх ёстой өр гэж тэр асар их мөнгөний тоо хэлэв. Тэр их мөнгөний тоог дуулангуутаа худалдаачны нүд нь харанхуйлан, хоолой нь хяхтнаж ирэв. Каражоз түүнийг хананд улам шахаж,

	— Дажгүй, дажгүй. Энэ их мөнгө л дөө, гэлээ ч үүнээс илүүг магадгүй танай хөрөнгөний дөрөвний нэгтэй тэнцэх ч юм төлөх болж магадгүй шүү. Гэхдээ та нар хөрөнгөө данслуулахдаа, дандаа луйвардаж, наад зах нь дөрөв дахин багасгаж хэлдэг болохоор таны алдагдал үнэн хэрэг дээрээ хөрөнгөний чинь арван зургааны нэг хувьтай тэнцэнэ л дээ. Миний үгэнд орж, түрүүчийн хэлсэн мөнгийг төлчих. Тэгвэл бүх юмыг зохицуулж болно. Эс тэгвэл... гээд Каражоз худалдаачинд далд муу санаагаа эрээ цээргүй тулгажээ. Тэр үгийг нь өвгөн арай ядан амьсгалж, нүдээ тас анин чагнаж суужээ.

	Сүүлийн үед армян айлуудад хоёр янзын өвчин гараад байна. Тахал байж магад гэж хардаж байна. Энэ үгийг амьтан хүн дууллаа л бол армянчуудыг их багагүй цөмийг тахлын эмнэлэгт хэвтүүлэх болно. Тэнд лав л тал хувьд нь тахал халдаж үхэх болно. Гаднаас ч зарц нарын дотроос энэ байдлыг ашиглан эзэнгүй байшин худалдааны мухлагт орж ил далд байгаа бүх юмыг нь тас цөлмөж, дураараа туйлах хүн гараад л ирнэ дээ. Ер нь тэгээд, тахлаар өвчилсөн хүн, орон байр, эд хогшлыг нь яадгийг чи мэднэ шүү дээ.

	Каражоз ингэж улиглах зуураа ухаан нь орж гарч, юм хэлэх гээд чадахгүй хоолой нь хоржигнож нүд нь цагаанаараа эргэлдэн жаахан бодож өөрийнхөнтэйгөө зөвлөлдөх боломж олгохыг мөргөн гуйж байгаа армяныг хананд улам шахаж, бүх юмыг одоо, энэ сандал дээрээ шийдэх ёстой гэж өнөө л ёозгүй муухай дуугаараа ятган шивнэсээр байв.

	Үй олон хоригдол Каражозын барааг харуутаа, сурсан зангаараа өрөө өрөөндөө хашаа хорооны алсхан шиг буланд нуугдчихсан болохоор тэднээс Киркор Каражоз хоёрын чухам юу ярилцаж байгааг мэдсэн хүнгүй боловч тэдний хооронд ямар нэг аймшигт наймаа болж байгааг мэдэж байжээ. Тийн удаж удаж, харгалзагч хаалган тушаа байдаг бичиг хэргийн өрөө рүү орж, Киркор ухаан нь муудсан хүн шиг нэг алхаад л зогтусан бүдэчсээр төрөл төрөгсдийнхөө өрөө рүү гэлдрэхийг тэд харсан ажээ. Тэдний өрөөнөөс мэтгэлцэх, орилох дуун нэг хэсэг хадаж, идэрчүүл нь шазруун боловч ямар ч ашиггүй эсэргүүцэн хашхиралдаж байснаа нам гүм болох нь тэр. Түдэлгүй өвгөн Киркор хоёр том хүүгээрээ сугадуулан, мөнгөө хэрхэн төлөх талаар тохиролцох гэж харгалзагч руу явж байгаа харагджээ.

	Хэд хоногийн дараа тэднийг бөөн бөөнөөр нь хоёр гурваар нь суллаж эхэлсэн билээ.

	Тэр их алба гувчуурыг Киркороос хэрхэн гаргуулж авсан тухайг тэр хоёроос өөр хэн ч мэдэх аргагүй баймаар. Гэтэл Нүглийн орныхон тийм нарийн ширийн юмыг хүртэл яаж ийгээд мэдчихдэг юм уу, эсвэл өөрсдөө зохиож элдэв юмаар хачирладаг ч юм билүү, бүү мэд, хэзээ хойно болтол элдэв шалдвын юм ярьсаар л байжээ.

	Гэлхай Петар Каражозын тухай байн байн ярьдаг бөгөөд ярих тоолондоо цухалдах, үзэн ядах, өөрийн эрхгүй бахдах, гайхахыг хослуулан, тэр догшин харгис хүний дүр төрхийг аль болохоор нарийн тод гаргахыг хичээн, яриаг нь чагнаж суугаа хүнийхээ өмнө цаадхынхаа дүр төрхийг амилуулж, тэр нэгэн цагт өөрийг нь бишрүүлж байсан шиг ярилцагч хүнээ бас бишрүүлэх сэн гэж мэрийн байдаг сан. Тэр байтугай шал өөр юм ярьж байхдаа ч өнөөхөөсөө бас л салж чадахгүй байгаа аятай Каражозын тухай хальт мөлт ч болов нэг юм хэлж л байдаг юм сан.

	Гэлхай Петар Нүглийн орны амьдрал байдлыг бүхэлд нь буюу зарим нэг, ихэнхдээ инээдэмтэй өрөвдөлтэй, гаж зантай хүмүүсийн тухай мөн л яг тэр шигээ тодорхой, наргиантайгаар ярьж байж билээ.

	Тэр өөрөө бол дээрэмчин, яргачин, дол цохисон хорлогчин амьтдаас аль болохоор зайлсхан байж, бусадтай нь ойр дотно байдаг байсан юм билээ л дээ.

	Гэвч амьдралынхаа сүүлчийн өдрүүдэд, дэргэдээ байдаг тэр хөвгүүнд удаанаар ярьдаг байсан Нүглийн орны тухай дуртгал ярианд тэр нь тийм ч их хувийг эзэлдэггүй байсан бөгөөд хамгийн гол юм нь ч тэр бас биш байсан юм.

	 

	 

	II

	Ямар ч золгүй явдал тийм байдаг хойно доо. Нүглийн оронд өнгөрүүлсэн эхний хэдэн өдөр л гэлхай Петарт айхавтар хэцүү байжээ. Ялангуяа шөнө нь тун бэрх. Хэрүүл зодоон, шөнийн ой гутам үзэгдлээс ялихгүй ч гэсэн хөндий байх санаатай, том өрөөний нурж ойчсон голомтын архан талд байдаг харанхуй буланг шилж, юухан хээхнээ тэнд аваачиж байрласан ажээ. Тэнд нь цөлөгдөх ялд унасан хоёр болгар хүн суудаг байж. Тэд бараг үг дуугардаггүй байсан боловч гэлхай Петарыг халуун дотно угтсан юм. Өөрсдийнхөө дэргэд ирсэн хүнийг номхон дөлгөөн зантай, хот маягийн хувцастай юм байна гэхээс цааших юмыг эс мэдэх боловч өөрсөдтэй нь л адилхан «шоронгийн хадаас» болсон, тэгээд энэ бузар булай аймшигт нүхэнд хэцүү байгаа гэдгийг мэдээж байгаа тул юу ч асууж шалгаасангүй. Гэвч тэдний сэтгэл хангалуун байгаа нь илэрхий байжээ.

	Тэр хоёр болгар харваас хөрөнгө чинээ сайтай хүмүүс бололтой юм. Хэрээс хэтэрсэн их татвар алба гувчуур, хайр найргүй мөлжлөгөөс болж дүрэлзсэн хөдөлгөөний золиос болсон барьцааны хүмүүс биз дээ. Хэрэг явдлынхаа талаар тэд юу ч ярьсангүй. Сэтгэл нь түгшүүртэй, шаналгаатай байгаа хэр нь тэр байдлаа нүүрэн дээрээ огт ил гаргадаггүй. Огтхон ч үгүй шүү! Тэдний царайнаас тэсвэр болгоомж хоёр л харагдаж байв. Тэд цэвэр цэмцгэр сайхан гутал хувцастай бөгөөд хэзээ ч замд гарахад бэлэн байлаа. (Стамбулын том жижиг гэмт хэрэг өдүүлэгчид Нүглийн орныг насныхаа нэгэн хэсэг мэт үзэж хувь заяатайгаа эвлэрдэг. Харин тэр хоёр бол энд аж төрж буй бус, зөвхөн хоног л тоолж суугаа улс. Аж төрөл нь гэвэл болгар нутагтаа үлдсэн хэрэг. Одоогоор хувь заяаныхаа шийдвэрийг хүлээж байгаа бөгөөд гэртээ харих боломж гарч гэмээж нь тэр хоёр амьдарсан шиг амьдарна л даа, харин одоохондоо бол өөрсдийнхнөөсөө хол байгаа болохоор тэдэнд амьдрал гээд байх юм байхгүй, хэрэг ч үгүй л дээ. («Цөлөгдөгсөд» ер нь бүгд л ийм байдаг хойно.) Болгарууд өрөөнөөсөө гарах нь тун ховор, гаравч ганц ганцаараа, минутын төдий л гарна. Заавал ч үгүй нэг нь юмныхаа дэргэдэх чийрс дээр сууж байдаг юм. Өдрийн ихэнхийг тэд сууж, хэвтэж, огт дуугаралгүй хөдөлгөөнгүй өнгөрөөнө. Хэрэгцээгүй бол толгойгоо ч өндийлгөхгүй. Нууж, буруу зөрүү харан байж жаахан юм идээд, ус ууна. Тэд хэнтэй ч юм ярихгүй. Хашаан дотор хоригдлуудын хэлэлцдэг алиа хошин яриаг чагнаж заримдаа түүнд нь оролцчихдог гэлхай Петарт битүүхэндээ баахан дургүйцдэг бололтой. Тэр ч байтугай урилгагүй зочид энэ буланд маань ирүүзэй гэж болгоомжлон харанхуйд тамхи татахгүй байхыг түүнээс гуйжээ.

	Гэлээ ч тэд хэд хоногийн дараа, хөрш болох шинэ зочныг хүлээн авах учиртай байжээ.

	Тэр хүн чухам хэдийд, хаанаас яаж гарч ирсэн юу гэж ярьж байсныг нь гэлхай Петар хожим бодоод бодоод ч санахаа нэгэнт больсон ажээ. (Яваандаа ойр дотно болсон хүмүүстэйгээ анх хэрхэн учирсан тухай нарийн ширийн юмыг бид ихэнхдээ мартаж угаасаа л таньдаг, насан туршдаа хамт байсан шиг санадаг шүү дээ.) Улиран одсон хэрэг явдлаас гэлхай Петарт зөвхөн хэсэг бусаг, юутай ч авцалдаагүй юм л үе үе санаанд нь ордог аж. Дөнгөж харуй бүрий болж байхад нэг гартаа ноосон нөмрөг, нөгөө гартаа ширэн цүнх барьсан өндөр, бөхгөр, харваас залуу байрын хүн өөрийнх нь дээрээс тонгойхыг харжээ. Болгарууд эхлээд бие бие өөдөө, дараа нь гэлхай Петар луу хяламхийн харжээ. Тэдний царайд дургүйцэл, болгоомжлол, турк хүн байна гэж хажиглах байдал илт байв. Тэр хүн яг зогсож байсан газраа хэвтээд таг чиг болж, амьсгалах нь ч дуулдсангүй. Тэр шөнө гэлхай Петарыг сэрэх бүрийд (шөнөдөө хэдэнтээ сэрдэггүй хүн гэж тэнд үгүй) хажуугийн нь «шинэ хүн» унтаагүй байх шиг санагдаад байжээ. Гэлхай Петар үүрээр сэрж, тусч байгаа цайвар туяагаар нь тун сайхан өдөр болох нь гэж гадарлаад өчигдөр орой ирж хэвтсэн нөгөө хүний зүг харвал, хамгийн түрүүнд шар арьсан хавтастай бэсрэгхэн ном нүдэнд нь тусжээ. Хүчтэй бөгөөд халуун дулаан баярын сэтгэл хамаг биеэр нь тархжээ. Ном! тэр бол. шоронгийн ханын гадна байдаг хүний ерийн амьдралаас тасарсан, гайхамшигтай хэр нь барьцгүй, зүүд мэт нэгэн байлаа. Нэгэнтээ нүдээ тас аниад нээн харвал нөгөө ном өнөө л газраа байж байлаа. Яах аргагүй ном мөн юм аа. Тэгэхлээр нь өндийн харвал авдраа тохойлдож явган суугаад өвдөг дээрээ ном тавьсан хүн үзэгдсэн нь өчигдрийн ирсэн хархүү байлаа. Хажууханд нь цайвар өнгөтэй, сайн элдсэн ширээр хийсэн аяны сав, савны доор бараан өнгөтэй, гайхалтай сайхан нөмрөг байгаа харагдав. Тэр нөмрөг зөөлхөн, дулаахан, өндөр үнэтэй ангийн үс мэт хөнгөн сэвсгэр болох нь алсаас боловч илхэн ажээ. Гэлхай Петар, төрж өссөн орчин, олсон хүмүүжил, хэмжээтэй багахан юм хэрэглэж сурсан зэргээсээ болоод алив юмны үнэ цэнэ, өнгө үзэмжийг огт анзаардаггүй, ер нь тийм юмыг огт утгагүй зүйл гэж боддог хүн авч тэр сайхан нөмрөгийг хараад шохоорхолгүй өнгөрч чадсангүй. Өдөр тутам хэрэглэдэг эгэл жирийн юмыг тийм гоё эдээр, тэгж гайхалтай уран нарийн хийсэн байхыг насандаа ч үзээгүй бөгөөд Боснидаа байсан бол, гай дайрч ийн Нүглийн оронд хүрч ирээгүй сэн бол хорвоод бас ийм юм байдаг гэдгийг хэзээ ч мэдэхгүй, үнэмшихгүй өнгөрөх байж дээ.

	Цааш нь ахиулан ажвал, хархүүгийн царай зүс санаанд оромгүй сонин үзэгджээ. Өрөөний бүдэг саарал гэрэлд харахад, сэлхэн суусан нимгэн цайвар царай нь энд дайралддаг амьтдынхтай огт төсөөгүй ажээ. Эрүүнд нь ноолуур мэт зөөлөн улаан шаргал сахал буржийн ургасан нь лав арваад хоног хусаагүй шинжтэй агаад цайвардуухан живэр нь унжисхийжээ. Нүүрэнд нь суусан дугуй дугуй хөхөлбөр дундаас усгалхан боловч цаанаа л нэг гал цогтой цэнхэр нүд гялалзан ширтэж байв. Элдэв янзын өвчин туссан хүмүүсийг насандаа бишгүй нэг үзсэн гэлхай Петарт энэ бүхэн нэг л танил болсон зүйл мэт санагдав. Ийм нүдийг урьд яах аргагүй харсан юм санжээ. Ямархан нэгэн юмнаас айгаад ичээд, түүнийгээ нууж хаах гээд байгаа юм шиг хүмүүс байдаг. Тийм хүн харцаараа бусдын нүдийг саатуулан өөрийнхөө царай зүс, бие бялдар, хувцас хунарт хавьтуулахгүй байх гэхдээ хүний харцыг өөрийнхөөрөө эз дийлэн тогтоож байхыг хичээдэг. Гэтэл тэр хархүү өтгөн хар живэртэй, дүрлийсэн том бор нүдтэй, амгалан царайт гэлэнгийн нүүр өөд нүд цавчилгүй дөлгөөхнөөр харж суулаа.

	Яриа хөөрөө аандаа л үүсэв. Тийм яриа тун зүгээр байдаг. Эхлээд мэнд усаа мэдэлцэхийн төдий ганц нэгхэн үгээр бие биеэ туршин сонжисхийж эхэлдэг шүү дээ. Тэр турк хүн дээрэлхүү шазруун биш, санаснаас арцалдах янз огт үгүйг гэлхай Петар мэдэж авлаа. Биеэ баримтгайн хувьд бол тун ч онцгой хүн юм.

	Тэр өглөө хоёул хэдэнтээ дайралджээ. Дайралдах тоолондоо жирийн хэд гурван үг солилцож байлаа. Шоронгийнхны яриа ер нь тийм л байдаг. Алгуур, аажим, тээнэгэлзсэн байртай эхлээд, идэш хийчихмээр шинэ соргог юм эс олдвол тэр дороо л үл итгэлцэн таг чиг болцгоож өөрийнхөө хэлсэн, өрөөлөөс сонссоноо аажуухан цэгнэж гарна даа.

	Үдийн хоолны үеэр тэр хоёр бие биеэ олж харсангүй. Үдээс хойш л дахиад ярилцжээ. Хоёулаа италиар уншдагаа мэдэлцэв. Бас италиар хэд гурван үг солилцоод авчээ. Голцуу л тоглоомын үгс байж. Гэвч энэ нь тэр хоёрыг орчны нь хүмүүсээс хөндийрүүлэн өөр хооронд нь яах ийхийн зуургүй холбожээ. Эхлээд янз бүрийн хот суурин, нутаг орны тухай, тэгээд номын тухай ярилцаж эхэлсэн боловч уншдаг ном нь өөр өөр болохоор тэр яриа тэгсхийгээд зогсов. Нэр усаа мэдэлцлээ. Хархүүг Чамил гэдэг юм байж. Гэлхай Петар нэрээ хэлээд хэргэм зэргээ хэлсэнгүй. Ер нь өөрийнхөө талаар, яагаад энд ирсэн тухайгаа ганц ч үг дуугарсангүй. Нэг л юмыг тойруулан тун ч өнгөцхөн ярилцаж байв. Ялангуяа турк залуу үг цөөтэй хүн юм. Тэр толгой дохин байж, намуухан бүгт дуугаран гэлхай Петарын хэлсэн бүгдийг зөвшөөрөх аж. Бодсон санасан ч юмгүй л амыг нь дагуулаад байх бололтой. Өөрөө болохоор хамгийн гэм хоргүй наад захын юмыг хүртэл гүйцэд хэлэхгүй, үгнийхээ дунд байсхийгээд л таг болж харцаа аажмаар хаашаа ч хамаагүй алсад аажуухан шилжүүлнэ.

	Гэлхай Петар бол илүү хөгжөөнтэй ярьж суулаа. Үг солих хүн олдсонд өөрийгөө азтайд тооцох авч дотроо бол «энэ хархүү ч гарцаагүй өвдсөн хүн юм даа» гэж бодлоо. Хүний тухай онц гойд мэдлэггүй ч гэсэн (уг нь ч гэлхай Петар мэднэ л дээ) тийм дүгнэлт хийхэд ядах юм байсангүй.

	— Тийм, тийм гэж турк залуу европ зүгийн эелдэг зангаар байн байн дуугарах бөгөөд харин тэр нь гэлхай Петарын үгэнд хариу болохоосоо илүү, өөрийн нь талаар бодож байсан бодлыг нь нотолж байв. Гэлээ ч гэсэн тэр хоёр хоригдлын яриа хэн хэндээ эрхэм бөгөөд аятай таатай байсан бололтой. Учир юун гэвэл энэ газар олж сонсохуйяа чухаг юмыг бие биедээ дуулгаж байгаа болохоор яриагаа байнга шинэ шинэ юмаар сэлбэж, тасарсан газраас нь цааш залган үргэлжлүүлсээр л байв.

	Болгарууд хоёр шинэ нөхөртөө гайхах сэтгэлээ, ялангуяа сэжгээ огт мэдэгдэхгүйг хичээн хулгай нүдээр ажин байжээ. Харуй бүрий болж эхлэх үеэр турк хархүү гэлхай Петар хоёр цуг сууж хооллов. Үнэндээ Петар гэлхай л хооллосноос биш хархүү идэх юманд бараг хүрэхгүй гайхаш нь барагдсан байртай, дэмий л ганц зүсэм талхнаас эмтлэн зажилсан болж суув. Заль мэхгүй, илэн далангүй Петар гэлхай,

	— Чамил-эфенди чи надад бүү уурлаарай, юу ч иддэггүй чинь тун ч базаахгүй хэрэг, хүн зовж байгаа үедээ хүч чадалтай сэргэлэн байхын тулд жирийн цагийнхаас ч илүү их идэх хэрэгтэй байдаг юм гэж хархүүг ятгавал цаадах нь,

	— За, за гэж зөвших хэдий боловч мөн л ялгаагүй идэж үл шалина.

	Маргааш өдөр нь тэр хоёр бие биенээсээ цэрвэсэн ч үгүй, зэгсэн ярилцжээ. Цаг мэдэгдэлгүй өнгөрч дахин орой болов. Харанхуй болохын сацуу яриа нь намдасхийж Петар гэлхай л дуугарч байлаа. Хархүүгийн «тийм тийм» гэдэг нь ч яваандаа зогсов. Тэр хархүү намайг нарийн бодлоо дотроо агуулж, хүн юу л гэвээс «тийм,тийм» гэж аялдан, сэлхэрсэн амьсгаа доош дээш болгон суухдаа нэгээхэн ч зүйлийг анзаарч анхаарсан нь үгүй бөлгөө. Тэнгэр улайсхийж, шоронгийн өндөр ханын цаанаас өнгийж байдаг хэдэн дал модны орой ягаарсныг харвал үл үзэгддэг хотын нөгөө талд хаа нэгтээ нар шингэхийн даваан дээр очоод байгаа бололтой. Хэсэгхэн зуур хашаагаар дүүрэн улаан туяа татаж ирээд дороо алга болох нь дөрвөлжин савыг тонгойлгоход доторх нь асгарч дуусах мэт, үдшийн бүрий улам өтгөрч ирэв.

	Харуулынхан хоригдлуудыг өрөө өрөөндөө ор гэж хөөцгөөх авч цаадуул нь дуулгаваргүй сүрэг мал шиг тал тал тийшээ тарж зугтаж хашааны бөглүү булан руу шургацгаана. Улиран одож байгаа гэгээн өдрөөс хагацаж бүгчим харанхуй өрөө рүү тэмүүлэх хэн байх вэ дээ. Орилоон, бархираан, зодоон нүдээн эхлэв.

	Тэр үеэр, лам, хархүү хоёрын хажууд нь сууж байсан өрөө рүү нэгэн харуул, идэр эрийн нэрийг дуудсаар гүйж ирэв. Архан талд нь бас нэг харуул Чамилийн нэрийг улам сүртэй хашхирсаар гүйж айсуй. Хаа газрын ялихгүй амьтад дээдсээсээ хатуу тушаал авангуутаа, сайн муу ямар ч юманд явуулсан ялгаагүй хөл алдан гүйдэг билээ. Гэтэл энэ удаа бүх юм сайнаар эргэжээ. Тэр хоёр тахар, тусгайд нь зориулан зассан өрөөнд одоохон очигтун гэж, Нүглийн оронд ховор шиг тохиолддог эелдэг байдлаар хархүүг урин залцгааж байна. Юм хүмээ авахад нь ч хархүү тусалж байна. Идэр эрийн хэрэг явдал сайн тал руугаа эргэсэн нь илт болов.

	Өөрт нь гэнэтийн сүрхий анхаарал халамж тавьсанд хархүү гайхсан ч үгүй, юм ч асуусангүй, тушаал мэт хүлээж авчээ. Явахдаа тэрээр нэг учиртай, тодорхой юм хэлэх гэсэн янзтай гэлхай руу нэг эргэж харснаа, инээмсэглэмэр болоод холоос амрыг нь эрэх мэт толгой дохив.

	Тэр хоёр ийнхүү аль хэдийний танил улс мэт дуугайхан салах ёс гүйцэтгэсэн ажээ.

	Тэр шөнө Петар гэлхай нөгөө хачин туркийнхээ талаар удаан бодож хэвтлээ. Яах аргагүй турк хүн шиг, тэгсэн байтлаа биш ч юм шиг, ямар ч л болов азгүй амьтан гэдэг нь гарцаагүй юм. Петар гэлхай үе үе бөххөн шиг дугхийх зуураа, өнөөх залууг хажуудаа сэргэлэн цовоо, амгалан, бас ном, ер бусын ганган чамин эд юмстайгаа зогсож байхыг харах шиг болсноо Чамилийг аваад явчихсан, энд байхгүй гэж бас тов тодхон санаж байв. Түүнээс хагацсандаа харамсаж байжээ. Тэгж байтлаа өөрийгөө ч эргэн тойрныхоо бүх юмыг ч нэгмөсөн умартаад элдэв юм зүүдлэлгүй бат бөх нойрсож хоцрох нь тэр. Тэр бөх нойр нь нэгэнт явж орхисон хөршийг нь ч, түүний тухай элдэв бодлыг нь ч залгаж орхиж. Гэлээ ч шөнө дүл хааяа нэг сэрмэр болонгуут нь аль өнийн бараг мартагдсан боловч бас ч ор тас арилаагүй байсан зүйл, өөрөөр хэлбэл, ойр дотнынхоо нөхдөөс хагацаж, хамт аж төрж, ажиллах ёстой болсон хар элгийн хүйтэн дотортой хүмүүсийн дунд орохдоо мэдэрдэг байсан идэр цагийн харуусал нь сэргэн ирж байжээ. Үүр цайж шөнийн гунигт бодол, харуусах сэтгэлийн аль аль нь алга болоход цорын ганц жирийн үнэн юм үлдэв. Хөрш нь хажууд нь үнэхээр алга байлаа. Баруун талд нь онгойж хоцорсон хоосон зай тэртээ тэргүй өдий төдий том жижиг зовлон гамшгаар дүүрэн амьдралын нь дотор бас нэгэн зовлон шаналгаа нэмдэг юм байжээ. Зүүн талд нь яриа хөөрөө ч үгүй, замд гарахад яг бэлэн хоёр худалдаачин урьдынхаа л янзаар сууж байгаа харагджээ.

	Харин өглөө болоход хоосон зайг хүн эзэлсэн байв. Тэнд туранхай, сахлаа хусаагүй, сэгсийсэн буржгар үстэй, бараан царайтай нэг шаламгай маягийн хүн орогноод авчээ. Тэр хүн зогсоо зайгүй уучлал гуйн ам хамхилгүй дуржигнуулан ярих аж. Тэр хэнд ч саад болох гэж бодоогүй боловч саяхан болтол байрлаж байсан газрынхаа хүмүүсийн зүй бус элдэв муу авирыг цааш тэсвэрлэж чадахаа болиод өөрийн эрхгүй, ёс горимтой хүмүүс бараадаж тайван шиг газар эрэхээс өөр аргагүй болсон ажээ. Хайрцгаа газар тавьж хуучин, хариугүй муу хувцас хунар шүү юмаа чулуудчих мөртөө л ярьж гарав.

	Энэ газар ярианыхаа өмнө дэлгэрэнгүй, ёсорхуу оршил хэлдэг заншилгүй билээ. Гэсэн ч тэр хүн хуучин итгэлт нөхөдтэйгөө учирсан юм шиг л бүх юмаа шуудхан л бурж гарах нь тэр. Ямар нэгэн юм хэлэх гэсэндээ ч биш, сонсож буй хүний тулд ч биш, гагцхүү ам хуурай байж чаддаггүйдээ л өөрийнхөө төлөө л ярьж байгаа нь илт байв.

	Хоёр худалдаачны царай улам барайж бие биедээ наалдан суух аж. Харин гэлхай Петар тэр их яриа хүнийг ажин, бүх л байдлаараа аманд нь орчих шахан чагнаж суугаа дүр үзүүлж байлаа. (Тэр дотроо: би ч яг л бүрлээч гэлхай Рафугийн өрөөсөн шүү дээ. Тэр хүн, хэний ч яриаг тэсвэртэй сонсож чадна, тэгээд тоглоомоор: «Би хоолгүйгээр яаж ийгээд амь зууж чадна, харин хүнгүйгээр ч амжихгүй шүү» гэдэг сэн гэж бодож суужээ) Шинэ хөрш нь бурсаар л байлаа.

	Тэр Смирна хотоос ирсэн жүүд хүн ажээ. Лут том хамар, ягаан шаргал туяатай дүрлэгэр нүдтэй бор царай нь уй гашуутай харагдах аж. Уйтгар гунигт дарагдаж бодлогошрон, айж мэгдсэн байдал нүүр царайнаас нь нэвт шувт харагдах боловч ярих гэдэг түүнд зовлон, аймшгаас нь илүү эрхэм байгаа бололтой. Аль өчигдөр эхэлсэн яриагаа үргэлжлүүлж байгаа л юм шиг, гэлхай Петартай хамт өрөөнөөс хашаанд гарах зуураа ч, өөрийн тухай, зовлон шаналгааныхаа тухай сэтгэл нь хөдлөн шивнэсээр л явлаа.

	— Хүнийг дээрэмдвэл ч гэсгээж хорилгүй л яах вэ! Гэхдээ яагаад биднийг энд, энэ шаарнуудын дунд авчирсны учрыг та, тэнгэрийг бодоод хэлж өгөөч. Би өөрөө өөрөөсөө ч асуугаад л байгаа юм... гээд тэр өөрөөсөө асуудаг бүх юмаа тоочлоо. Тэр өөрөөсөө бүх юмыг асуудаг ажээ. Тийн өгүүлэх зуураа айсан янзтай ийш тийш хулмалзан харах авч яриагаа тасална гэж байхгүй. «Энэ чалчаа зан нь л үүнийг энд авчирч дээ» гэж гэлхай Петар бодоод тэр хачин хүний ядаргаатай, хийрхүү чалчаа яриаг хайнгадуухан чагнаж байтал нь гэнэт Чамил-эфендийн нэрийг дурдаадахжээ.

	— Та нарын дэргэд, тохитой хүмүүсийн дэргэд байрласны нь би өчигдөр харсан. Харин одоо бол түүнд хаалганаас холгүй Цагаан цамхаг дотор сайхан өрөө өгсөн дөө. Тэнд харуулынхан, албаны хүмүүс хоноглодог юм билээ. Хүндтэй хоригдлуудыг тэнд тусгай өрөөнд суулгаад онцгой хооллодог юм.

	Гэлээ ч энэ бүхэн үнэндээ аймшигтай шүү. Тийм хүн энд... ийм амьтдын дунд байж чадна гэж үү дээ...

	Гэлхай Петар сэртэсхийв.

	— Та Чамил-эфендийг таньдаг?

	— Би юу? Танилгүй яах вэ! Таныг бол уучлаарай, би мэдэхгүй юм, дөнгөж сая л уулзсан юм чинь, тиймээ... Таныг мэдэхгүй, гэвч та бол тохитой, шударга хүн байна. Миний хувьд энэ бол... Таныг мэдэхгүй, харин түүнийг бол мэдэлгүй яах вэ, түүний нүүр царайг ч андахгүй. Смирна даяар андахгүй. Смирнад бол бүх юм тодорхой. 

	Гэлхай Петар турк хархүү, түүний гэр орон, энд, Нүглийн оронд ирэх болсон шалтгааны талаар их олон зүйлийг анхныхаа өдөр л мэдээд авчээ. Смирнээс ирсэн жүүд гэгдэгч Хаимын яриа туйлын эмх замбараагүй ажээ. Нэг хэсгийг нь орхичихно. Тэгсэн байтлаа зарим юмыг нь болохоор гурав дахин ярьж байж ч магадгүй. Бүх юмсыг сүрхий тод зураглах авч бүр тодорхой бус гэлээ ч өдий төдий сонирхолтой, нарийн ширийн юмтай. Тэр хүн ам хуурай байж огт чаддаггүй боловч тоймтой нэг юман дээр яриагаа төвлөрүүлж бас үл чадна. Эгшин зуур таг болж бодлогоширсхийн, хөндлөнгийн аль тааралдсан хүнд хэний ч тухай хамаагүй далан долоон юм бурах гэдэг ямар эвгүй, утгагүй юм бэ гэж сэтгэл нь хямарч байгаа юм шиг өрөвдөлтэй ярвасхийн байх авч бусдын, ялангуяа нийгэмд өөрөөс нь дээгүүр байр суурь эзэлсэн хүмүүсийн тухай ярих хэнээ нь ямагт дийлчхээд болж өгдөггүй ажээ.

	Хаим бол өөрийн өсөж торнисон нутаг усныхаа хүмүүстэй насан туршид ямар ч утгагүй, хэзээ ч амжилт олохгүй зарга заалхай хийж уралцаж явдаг хүмүүсийн нэг юм. Бүх л юмыг хэлэх, тайлбарлах, алив төөрөгдөл, хорлогчин явдлыг уудлан, муу муухай бүхнийг илчилж, сайн сайхныг тэтгэн дэгжээх сэн гэж улайран зүтгэж явахдаа тэр, жирийн нэг эрүүл саруул хүний үзэж дуулснаас илүү их юм туулсан толгой ажээ. Хоёрхон хүний хооронд болсон явдлыг хүртэл тэр, ер бусын бодитой, хамгийн нарийн ширийн юмтай нь ярина. Ярилцагч хоёр хүнийг дүрслэхдээ ч далд санаа бодол, нандин хүсэлд нь хүртэл нэвтрэн орно. Тэр ч байтугай тэр хүмүүсийн өөрсдийн нь бодож санаагүй юмыг нь хүртэл өөрөө нээн ярина. Нэг үгээр хэлэхэд өөрөө тэр хүмүүс болоод л хувирчихна. Түүгээр үл барам дуугаа янз бүр болгон ярьж байгаа хүнээ дуурайн нэг бол дарга болж, эсвэл гуйлгачин, гоё грек хүүхэн болж, биеэ, нүүрийнхээ булчинг үл ялиг хөдөлгөн ямар ч хүний царай зүсийг нүүр амны нь хөдөлгөөнтэй, бас адгуус амьтны зан авир, тэр ч байтугай амьгүй юмны байдлыг хүртэл дуурайж чаддаг гайхалтай авьяастай хүн.

	Хаим, Смирний том том баян европ, грек, турк айлуудын тухай тун их шимтэн, томоохон, эмгэнэлт үйл явдал дээр нь тогтосхийн ярьдаг юм. Яриагаа тэр хачин жигтэй, ид бах болгосон янзтай «Э?А!» гэж бусдыг өдөөн далдлах өнгөөр дуусгадаг юм. Тэр нь барагцаалбал, «Тийм хүмүүс байдаг байна шүү дээ! Миний өчүүхэн дорой амьдрал, хувь заяа ч тэдний хувь заяаны урваж хөрвөхийн дэргэд юу ч биш юм даа!» гэж байгаа ч хэрэг даа.

	Түрүүчийн нь ярианы шувтарга дараачийн нь ярих юмны эхлэл болно. Дуусна гэж ер байхгүй. (Ам султай, ялангуяа өөрт нь шууд холбогдолгүй хэрэг явдлын талаар их ярьдаг хүмүүсийг бид ямар нэг хэмжээгээр буруушааж, тэр ч байтугай хов жив ярьдаг чалчаа этгээд гэж зэвүүцэн нэрлэдэг. Тэгэхдээ, хүн ёсны, цэвэр хүн ёсны, бишгүйдээ л нэг тохиолддог тэрхүү дутагдалд бас ч сайн тал байдгийг бодолцдоггүй байна. Үзсэн дуулсан юм, түүнээс үүдсэн бодол санаа, амссан зовлонгоо амаар буюу бичгээр хүүрнэдэг хүмүүс байдаггүй сэн бол бид өөрсдөө хэзээ ч үзээгүй, хойшдоо ч үзээ ч үү үгүй ч үү тэр үл таних харийн хүмүүсийн сэтгэл бодол, өрөөл бусдын явдал, тэр ч байтугай өөрсдийнхөө тухай нийгмийн бусад давхарга, үл мэдэх газар орны тухай хэчнээнхэн юм олж мэдэх сэн билээ. Шалихгүй дээ, тун ч шалихгүй. Тэдний яриа учир дутагдалтай, хувийн хүсэл шунал, эрх ашигт хүлэгдсэн яг үнэн биш байг л дээ. Гэлээ ч бидэнд өөрсдийн оюун билэг, туршлага гэж байгаа хойно тэдгээр яриаг ялгаж салгаж, хооронд нь жишиж, харьцуулсны сүүлд юухан хээхний нь авч, юухан хээхний нь хэсэг бусгаар нь бүхлээр нь хаяж орхиж ч болно шүү дээ. Гагцхүү тэсвэр тэвчээртэй чагнаж, уншиж чаддаг хүн л үнэний өчүүхэн төдий өөдсийг ч болов тунгаан авч чадна).

	Чамил-эфенди болон түүний хувь заяаны тухай Хаимын болгоомжилж хулганаж хавчганан байж хүүрнэсэн урт унжруу яриаг чагнангаа гэлхай Петар ийм юм бодож байжээ. Цовоо сэргэлэн бас чалчихын дон шүглэсэн хэр нь тэр бээр зарим нэг үгэн дээрээ ойлгохын аргагүй болтол дуугаа намсгаж, үргэлж мөрдөгдөж, сэжиглэгдэж явдаг хүний байдлаар хавь ойроо хулгай нүдээр буландан байдаг нэгэн билээ.

	 

	 

	III

	Чамил бол турк эцэгтэй, грек эхтэй «цус холилдсон» хүн гэж Хаим ярьжээ. Эх нь цуутай гоё хүүхэн байсан юм гэнэ. Смирна бол үзэсгэлэн төгөлдөр грек хүүхнүүдийн хот боловч түүн шиг нуруу туруу сайхантай, царай зүс сайтай, цэв цэнхэр нүдтэй хүүхэн байдаггүй байжээ. Арван долоотой байхад нь түүнийг их баян грект богтлон өгчээ. (Хаим нэг урт грек нэр хэлэхдээ гүрэн төрийн дотор цуунд гарсан угсааны овгийг хэлдэг ёсоор дуудав). Тэднийх ганц охинтой байж. Охиноо найман настай байхад өнөөх грек нь гэнэт нас баржээ. Талийгаач баяны хамаатнууд залуу бэлэвсэн эхнэрийн нь толгойг эргүүлж байгаад ихээхэн шиг юм олоод авчих санаатай тал талаас нь шавжээ. Хүүхэн ч мөчөөгөө өгөхгүй үзэлцэж, сүүлдээ Афин орж ядаж тэнд байгаа өв хөрөнгийг ч болов хямгадаж авахаас өөр аргагүй болсон байна. Тэгээд Смирна руугаа буцаж явахад нь охин нь замдаа гэнэт үхчихжээ. Тэнгист шуурга тавьж онгоц газар хороож өгөхгүй байсан тул Смирна хүртэл бас өдий байжээ. Дүрмийн ёсоор бол охины шарилыг тэнгист хаях ёстой бөгөөд далайчдын хуучин цагийн шүтлэгээр бол үхсэн хүн гай удаж, сүнс нь онгоцыг далайн ёроол руу хар тугалга мэт татан живүүлдэг гэдэг тул усан цэргүүд ч хаяхыг шургуу шаардаж байжээ. Шаналж гүйцсэн эх нь тас зөрж, охиныхоо цогцсыг авч яваад хөлөг онгоцыг Смирнад хүрэнгүүт л газарт оршуулах юм бол ядаж хүүхдийнхээ булш байгаа газрыг мэдэж байх юм сан гэж учирлан гуйжээ. Эх хүний цөхрөнгөө барсан тэр байдлыг хараад онгоцны ахмадын арга нь тасарч татгалзъя хэцүү, чанд тогтсон заншлыг зөрчин, түүний хүслийг дагая бэрх бүр яах ч учраа олохоо болиод хөлгийнхөө ахлах офицертой зөвлөлдсөний эцэст хууран мэхлэх арга олжээ. Тэд, ижил хоёр авс хийлгээд нэгэнд нь охины шарилыг хийж усан цэргүүдээр сэмхэн тэнгист хаяулж, адилхан жинтэй юмаар дүүргэн хадаж давирхайдсан нөгөөдхийг нь ахмад, өөрийнх нь гуйлтыг ёсоор болгосон хүн болж бүсгүйд өгчээ. Смирнад ирэнгүүтээ тэр бүсгүй мөнөөхөн авсыг газарт булуулав. 

	Тэр хүүхэн үргэлж уйлж унжиж, хүүхдийнхээ булшин дээр өдөр алгасалгүй очдог байжээ. Цагийн саалтад хэрсүүжиж, зовлон шаналгаандаа овоо дасаж эхэлж байтал нь гэнэт нэгэн аймшигт явдал болжээ. Өнөө охины нас барсан онгоцны ахлах офицерын эхнэр, арга нь тасраад хууран мэхэлсэн өнөөх явдлыг нөхрөөсөө дуулсан юм байж. Тэгээд хамгийнхаа дотнын нэг найз бүсгүйдээ бас хэлчихсэн ажээ. Эмсийн ээлжит хэрүүлийн дараа өнөөх хүүхэн нь мулгуу, хонзон хоёроосоо болоод өнөөх үгийг нь өөр хүмүүст ярьчихжээ. Тэр цуу үг учир битүүлэг бөгөөд ухаанд багтамгүй хатуу ширүүн байдлаар эхэд нь хүрч, золгүй бүсгүй зовлонгоо даалгүй солиорч, оршуулгын газраар гүйж булшны шороог хуруу хумсаараа ухаж гарч гэнэ. Охиныхоо араас тэнгист унаж үхэх гэж хэдэн удаа оролдсоны нь дараа түүнийг арай гэж гэрт нь аваачиж түгжихээс өөр аргагүй болсон байна. Энэ бүхэн мунхаг явдлын харгайгаар үүдсэн хэрэг билээ.. Хөөрхий эмэгтэйг тэр шинэ зовлонгоо гэтэлтэл олон жил өнгөрсөн боловч тэр бүрэн гүйцэд эдгэрч чадсангүй.

	Гэлээ ч, үзэсгэлэн гоо хэвээр, зовж шаналсан, бэлэвсэн бүсгүйг олон грек хүн эхнэрээ болооч гэж гуйсан боловч төрөл төрөгсөд, нэг угсааныхандаа хорсохдоо бүгдэд нь татгалзсаар байсан хэр нь нэлээд хэдэн жилийн хойно тэгэхээс тэгэх гэж турк хүнтэй сууж бүх хүний гайхшийг төрүүлсэн ажээ. Өөрөөс нь олон ах, чинээлэг, нэр хүндтэй, боловсрол сайтай, залуудаа төрийн том алба хааж явсан, тохилог амьдралтай Тахир-паша гэдэг тэр хүн Смирнээс холгүй эдлэндээ зусаад, хотод хувийнхаа мундаг том байшинд өвөлждөг байжээ. Эхнэрээ, шүтлэгээ соль барь гэж шаарддаггүй, гагцхүү олны дунд нүүрээ далдалж явахыг л гуйдаг байжээ. Гэсэн хэдий боловч тэр хоёрын дэр нийлсэн явдал олон грек эрийн дургүйг хүргэсэн ажээ. Залуу грек бүсгүй, жартай паша хоёрын гэр бүлийн амьдрал, грек эмс, хар лам нарын хараал жатгад гутсангүй, өөдрөг өнгөтэй хэвээр л байв. Эхний хоёр жилийн дотор охин хүү хоёртой болжээ. Хүү нь бие чийрэгтэй, хурдан торниж, хүч тэнхээ сууж байж. Харин охин нь хариугүй турьхан амьтан байгаад таван нас хүрэв үү үгүй юу ямар нь үл мэдэгдэх өвчнөөр хоёрхон өдөр өвдөөд үхчихжээ.

	Түрүүчийн зовлонгоос бүрэн ангижирч чадаагүй байсан эх нь хүнд бөгөөд сэхэшгүй айхавтар уйтгар гунигт автах нь тэр. Хоёр дахь охиноо алдсан тэр бүсгүй тэнгэрийн гэсгээл, хараал жатгын хорлолоос ангижрах цаггүй болжээ гэж итгээд нөхөр хүү хоёроо огт хайхрахаа больж, яах ийхийн завгүй эцэж турж, доройтсоор жилийн дараа үхэлтэй учирч зовлонгоос үүрд ангижран одсон ажээ.

	Чамил хүү эхийнхээ гоё сайхныг дуурайсан, ухаантай, бие хаа тэгштэй сайхан эр болжээ. Усанд гарамгай сэлдэг бөгөөд ямар ч тэмцээнд түрүүлнэ. Харин яагаа ч үгүй эрт үе насныхаа хөвгүүдийн тоглоом, наадмыг орхиж ном, шинжлэх ухаан хоёрт улам бүр шимтэх болсныг эцэг нь ихэд сайшаан, ном зохиол худалдан авч өгч, хөлсний багшаар хичээл заалган ийш тийш нь явуулж газар үзүүлдэг байжээ. Чамил Смирний нэг өвгөн еврей ламаар испани хэл заалгаж байв.

	Хэдхэн жилийн дараа хөгшин Тахир-паша насан өөд болж, идэр хүү үлэмж баялгийн эзэн болсон ч амьдралын туршлага ч үгүй, ойрын садан төрөл ч үгүй, орь ганцаар үлджээ. Тахир-пашагийн өндөр нэр хүнд л өмөг түшиг болсоор байв. Төрийн алба хаах бэлтгэл хий гэсэн улсын үгэнд орсонгүй. Эмс охидыг шохоорхдоггүй, амьтан хүнээс хөндий зожиг явдгаараа үе тэнгийнхнээсээ ялгардаг байжээ.

	Тэгтэл нэг зун бяцхан цэцэрлэгийн хажуугаар өнгөрч яваад хашаан дотор зогсож байсан грек бүсгүйг харж харсан даруй сэтгэлтэй болсон тэр цагаасаа эхлээд өөр хүн болж орхисон гэнэ. Тэр бүсгүй жижиг худалдаачны охин байж. Нэгэн цагт Тахир-паша эхийг нь авсан шиг, тэр хүүхнийг эхнэрээ болгон авахад хархүү бэлэн байсан тул ямар ч бэлтгэл, болзолгүйгээр түүнд бүх л үнэнээ хэлжээ.

	Хүүхэн, Чамилийг хоёр гурван удаа харсныхаа дараа түүнтэй суувал ч сууя гэж шийдээд тэрийгээ ойлгуулах эвтэйхэн арга олжээ. Гэтэл эцэг эх хоёр нь охиноо турктэй суулгахгүй гэж тас зүтгээд хархүүгийн эх нь грек хүн байсныг ч юман тоонд бодохгүй байв. Грекчүүд цөм л үүний нь дэмжжээ. Тэдэнд цөмд нь, Тахир-паша хэдийгээр үхэж далд орсон ч гэсэн дахиад л тэднээс бас нэг грек хүүхний нь салгаж аваад явах гэж байх шиг бодогдоод болж өгөхгүй байжээ. Хүүхний эцэг гэж бие сэтгэл санаа аль алинаараа арчаагүй амьтан, солиорсон юм шиг өөрийнхөө агуу ихийг, баатарлаг зоригтойгоо, зөвхөн гамшгаар цангаж байгаагаа гэнэт мэдэрсэн юм аятай эгээ л цовдлуулах гэж байгаа хүн шиг гараа алдалж савчиж ирээд, утсаа нэгтнийхээ өмнө,

	— Би өчүүхэн амьтан л даа. Цол хэргэм, эд баялаг аль аль нь шалихгүй. Гэлээ ч миний сүсэг бишрэл агуу их бөгөөд тэнгэрийн хилэн надад оршдог юм! Ганц охиноо буруу номтонд өгснөөс өөрөө үхэж охиноо далайд живүүлье! гэж орилж гарчээ.

	Хэлсэн үгний нь өнгө гэвэл, хамгийн гол нь өөрөө, бас сүсэг бишрэл нь, харин охин нь бол үл ялих, хоёрдугаар зэргийн юм аятай ойлголт төрүүлж байлаа.

	Үнэндээ, тахир гудмын худалдаачин тэр эрийн зориг сохор зоосны үнэгүй билээ. Хэрэг дээрээ түүнд зовохоор юм ч болж гавьсангүй. Хүүхнийг өөр хотын нэг грек хүнд албаар богтлон өгч, найр хурим ч хийлгүй, мордуулах өдөр, газрыг ил товлосонгүй, сэмхэн хүргээд өгчихсөн билээ. Тэд охиныг Чамил уруу татна гэж айж л дээ. Гэтэл цаадах нь учир байдлыг мэдмэгцээ зөнд нь орхисон байна. Тэр хархүү дурлалын манан дунд, идэр насны гэнэн хонгор зангаасаа болоод огт анзаарч мэдээгүй явсан юм аа, өөрөөр хэлбэл, эр хүн, дурлалт бүсгүй хоёрын хооронд, ер нь хүмүүсийн хооронд ямар их саад бэрхшээл байдгийг тэгэхэд л анх удаагаа тодорхой мэдэж авчээ.

	Түүнээс хойш Чамилийг Стамбул хотноо хоёр жил сууж ном үзэж байгаад Смирнадаа эргэж ирэхэд нь буйр сууж, хашир хэрсүү болсны нь цөм ажжээ. Дахиад л гав ганцаараа аж төрж, грекчүүдтэй ч огт нийлдэггүй, туркчүүдээс бүр ч хөндий байх болов. Хамт тоглож наадаж өссөн үе тэнгийнхэн нь ч одоо түүнд шал өөр үеийн хүмүүс шиг этгээд харь санагдах болжээ. Тэр зөвхөн номын мөр хөөсөн хүн болсон ажгуу. Хорин дөрөв хүрсэн ч гэсэн хаана, юутайгаа ч мэддэггүй, эд хөрөнгөө ч эдэлж эзэмшиж чаддаггүй, нэгэн баян хүн болжээ. Тэгээд бага Азийн эрэг, Мисир орон, Родос арлаар аялдаг болов. Угсаа гарал болон нийгмийн байр суурь нэгтэй хүмүүсээсээ ч, бас өөрийг нь хачин жигтэй амьтан хэмээн тооцдог хүмүүсээс ч баахан дөлөх авч, ном эрдмийн хүнтэй бол гарал угсаа, шашин шүтлэгийг нь огт тоохгүй нөхөрлөнө.

	Гэтэл нэг жилийн өмнө Смирнад, Тахир-пашагийн хүү нь номын «хүдэг» болж ухаан нь муудсан юм байхаа гэсэн хачин жигтэй, учир битүүлэг, тодорхой бус шивэр авир яриа таржээ. Туркийн хаанчлалын түүхийг судалсаар байгаад, нэг золгүй хаан хүүгийн сүнсийг өөртөө оршсон гэж итгэн, би бол хувь дутсан султан хүн гэдэг болчхож гэнээ гэж бас ярьцгаадаг болжээ. Хаим,

	— Э? А! гэдэг өнөө л зангаараа яриагаа төгсгөн, нэгэн хувь таг болсноо, адгийн Хаим намайг байтугай, Чамил-эфендий шиг эрхэм хүндтэй, элдэв шалдав явдалгүй хүнийг гүжир хэрэгт чихээд, шоронгийн хадаас болгож байгаа Смирна ямар вэ дээ, та минь! гэж сүр бадруулан өгүүлэхээ ч мартсангүй.

	Тэгээд цааш нь,

	— Смирнад цуурхал тарсан гэхээр үүнийг олон хүнтэй хотод бүгдэд нялзаан ойлгож болохгүй шүү. Смирнаг ямар хот гэж санаж байна? Кадиф калегийн талбай дээрээс харвал зах нь үзэгдэхгүй л дээ. Ер нь тийм бага биш шүү. Олон ч байшин барилгатай, олон ч хүнтэй. Харин яг үнэнээр нь хэлбэл зуугаадхан айл өрх тэр хотод зонхилдог юм. Тэдний тавиад нь турк, тавиад нь грек айл. Жанжин сайдын түшмэд, усан боомтын дарга гээд, ер нь хоёр мянгаадхан хүн л хотыг эзэгнэж, дураараа дургиж байдаг юм даа. Бүх юм, эрх дарх тэдний гарт хураад, бусад нь бол ажил хийж өөрийгөө болон ойр дотнынхоо хүмүүсийг тэжээх гэж үйлээ үзэж явдаг юм. Тэр зуугаад айлын хүн хэдийгээр хоорондоо ижий ахай байх албагүй, тэр бүр уулзаж учраад байдаггүй ч гэсэн бие биеэ андахгүйгээр барахгүй үеийн үед нэг нь нөгөөгийнхөө мөрий нь мөшгөж мөчийг нь тоолсоор ирсэн амьтад. Чамил эцгийн ч талыг барь, эхийн ч талыг барь ялгаагүй тэр л цөөн хэдэд хамаарагдах хүн. Гэр бүлийн нь ер бусын хувь заяа болон хачин сонин амьдрал нь олны сонирхол шохоорхлыг татсаар ирсэн юм.

	Сүүлийн хэдэн жил үе тэнгийнхэн болон баян, нөлөө бүхий айлын хүүхдүүдийн амьдрал ахуйд оролцохоо больсон Чамилийг эзгүй хойгуур, ийшээ тийшээ явдаг, яг одоо ч эзгүй байгаагийн учир шалтгааны талаар юу эс ярьдаг гэх вэ. Элдэв шалдав юм донгосоцгоож, түүх судалдгийг нь зарим нь гайхаж, зарим нь шоолно.

	Нэг өдөр зоогийн газрын асарт тагт дээр, хотын залуучуудын сор болсон арваад идэр эр, усан боомтын арваад хүүхэн цугларчээ. Залуусыг дарс ууж, тамхи татан байтал хэн нэг нь Чамилийг дурсаж, азгүй дурлал, хачин амьдралын нь тухай яриа үүсгэв. Тэгтэл тэдний нэг нь Чамил, II Баязитийн эринийг, ялангуяа султан хаан Жемийн амьдралыг нарийн судалж байгаа, тэр хэргээрээ ч Мисир орон, Родос арлаар явсан, одоо Итали, Франц руу явахаар завдан байгаа гэж ярьжээ. Бүсгүйчүүд султан хаан Жем гэж ямар хүн байсан тухай асуухад цаадах нь мэдэмхийрэн, тэр бол Баязитийн дүү нь бөгөөд өрсөлдөгч нь байсан юм гээд засгийн эрх булаацалдаж тэмцээд ялагдаж Родос арал руу зугтаж тэнд очоод Христос шүтлэгтэн Рыцариудад бууж өгсөн хүн гэж тайлбарлав. Христос шүтлэгтний эрх баригчид түүнийг олон жил гянданд хорьж Османы төр засаг болон хууль ёсны султан хааны эсрэг байнга ашигладаг байж л дээ. Тэгээд тэр харь нутагт нэг газар ясаа тавьсан юм. Тэгэхээр нь Баязит золгүй муу өрсөлдөгч дүүгийнхээ шарилыг Бруст авчирч оршуулсан нь одоо ч булш нь тэнд хэвээрээ байж байгаа гэж ярьжээ.

	Тэгтэл хөнгөн хийсвэр зантай,. элдэв юм санаанаасаа зохион бурдаг, тэр нь өөрт нь ч өрөөл бусдад ч бүүр ч их гай тарьж явдаг нэгэн хархүү хөндлөнгөөс ярианд оролцож,

	— Хөөрхөн грек бүсгүйд бүтэлгүй дурласан шигээ түүхэнд мөн л бүтэлгүй дурласан хүн дээ, Чамил. Тэр өөрийгөө, нийтээр хүлээн зөвшөөрөөгүй Жем мэт бодож бүх юманд тэгж хандаж, бүх юмыг тэгж л хүлээж авдаг болчихсон юм. Хуучин нөхөд нь түүнийг өөр хоорондоо султан хаан Жем гэхээс өөрөөр нэрлэдэггүй болжээ. Тэгэхдээ зарим нь доог хийж, зарим нь өрөвдөж л байдаг юм билээ гэв.

	Султан хааны тухай, тэр тусмаа үймээн самуун болон хаан ширээний төлөө тэмцлийн талаар дурдсан л байвал хэдийгээр тэр явдал аль дивангарт болсон ч гэсэн тэр л ярьсан хүрээн дотроо тогтоно гэж огт байдаггүй билээ. Эрх баригчийн нэрийг хэн хэрхэн дурдаж юу ярьсныг хаанд түшмэдэд тэр дор нь шулганан жиргэчих шувуухай мундах биш дээ. Чалчаа этгээдийн үг, матаачийн чих хоёр хүчин хавсраад, Измирийн засгийн газрын төлөөний түшмэлд Чамилийн гэм зэмгүй, далдын хүсэл бодлыг шал өөрөөр хувирган хүргэж орхисонд гайхах юм ер алга.

	Тэр үед Измирийн засгийн газрын төлөөний түшмэл гэдэг бол нойрон дундаа хүртэл улс төрийн гэмт хэрэг, хуйвалдаан гэх мэтийн аймшигт юмсыг зүүд зэрэглээ мэт босгон харж байдаг зөрүүд зантай, мулгуу ухаантай, юм болгоныг хардаж сэрдэж явдаг авьяас нь хөгжсөн, идэвх зүтгэлтэй, харц зарц нар байж. «Төр улсынхаа төлөө» гэсэн тэр их нугарч хугаршгүй идэвх зүтгэл нь худалдаачид хийгээд хөлөг онгоцны эздээс асар их хээл хахууль идэхэд нь тэдэнд саад болдоггүй байжээ. Измирийн нэг шүүгч, тийм амьтны ухаан нь богино, гар нь урт байдаг гэж онож хэлсэн байдаг юм.

	Вилайетийн4 засгийн газрын төлөөний түшмэдийн Чамилийн тухай мэдээллийг сонсоод, залуугийн ухаан санаанд бол хэзээ ч орж ирэхгүй тийм нэг юмыг гэнэт санаадахжээ. Тэр нь юу вэ гэвэл, султан хаанд ч гэсэн, солиотой хүн гэж зарлагдаад хориотой байдаг нэг ах байдаг нь санаанд нь орж л дээ. Түүний талаар үг дуугардаг хүнгүй боловч бас мэдэхгүй хүнгүй билээ. Тэгээд ч тэр тохиолдол төлөөний түшмэлийн сэтгэлийг сэр хийлгэжээ. Ядаж яг тэр үеэр, европын туркт эмх замбараагүй байдал, үймээн самуун дэгдсэнтэй холбогдуулан Стамбулаас тойргийн бүх дарга нарт хатуу захирамж гаргасан бөгөөд түүнд нутгийн засаг захиргаануудыг сонор сэрэмжтэй байж, төрийн хэрэгт дур зоргоороо оролцон, үймээн самуун дэгдээж, суртал ухуулга хийж, тэрч байтугай султаны нэр төрийг гутаах гэж зүрхэлж байгаа хүмүүсийг онцгой хянан цагдаж бай гэж заасныг хэлэх үү. Төлөөний түшмэл тааруухан шиг түшмэлийн нэг байсан болохоор тэр заалтаас тун их бэмбийж байжээ. Тэр захирамж өөрийнх нь тойрогт шууд хамаарагдах бөгөөд өөр ганц ч «хэрэг» гараагүй байгаа юм чинь Чамилийн «хэргийг» л хэлсэн хэрэг гэж бат нут бодлоо.

	Тэр шөнөдөө цагдан сэргийлэх Чамилийн байрыг бүсэлж нэгжээд хамаг ном, гар бичмэлийг нь хураан авч өөрийг нь гэрт нь хорьжээ.

	Уул овоо шиг, тэгэх тусмаа далан хэлээр бичсэн олон ном, түмэн гар бичмэл, тэмдэглэлийг хараад төлөөний түшмэл цочиж, галзууртлаа уурлан, юу ч болдог бай хамаагүй, эзний нь баривчлаад тэр их цаас бичигтэй нь хамт Стамбулд хүргүүлэхээр шийджээ. Тэдгээр ном, тэр дундаа харийн хэлээр бичсэн тийм олон дэвтэр цаас яагаад уур хилэнг нь бадруулж, эгдүүг нь хүргэсний учрыг өөрөө ч мэдсэнгүй. Хилэн зэвүүцэл хоёр бие биеэ харилцан дэвэргэж зэрэг бадарсан нь тодорхой л доо. Төлөөний түшмэл, энэ хэрэг дээр эндэгдэл гараагүй, яг нүдийг нь олсон гэдэгтээ бат итгэж байлаа.

	Тахир-пашагийн хүү баривчлагджээ гэдгийг дуулаад олон нэр цуутай хүмүүсийн ялангуяа лалын шашны толгойлогчдын дургүй ихэд хүрчээ. Шүүгч нь өөрөө боловсролтой бөгөөд Тахир-пашагийн хуучин түнш хүн тул төлөөний түшмэлд өөрийн биеэр бараалхаж Чамилд тохиолдсон явдлын учрыг гарган ярьжээ. Тэр залуу зан сайтай, аж төрөх байдлаараа бол бусдад үлгэр болохуйц шударга, бишрэлт хүн. Золгүй дурлалаасаа болоод юм бүхнээс баахан хөндий, заримдаа маанаг ч юм шиг явдаг хэр нь ном эрдэмд бие сэтгэлээ тэр аяар нь зориулсан хүн. Ном үзэхдээ хэтэрхий их зүтгэл гаргаж байгаа бол түүний нь зориудын хорлон сүйтгэх зорилготой бус, харин өвчин гэж үзвэл зохино. Тэр идэр хүүг баривчилж шийтгэх биш, өрөвдөж хайрлавал таарах хүн юм сан, айхавтар эндүүрэл болсон шиг байна. Залуу хүү түүх л судалдаг юм. Шинжлэх ухаанаас хор хөнөөл гарах ёсгүй гэж учирлажээ.

	Гэсэн ч түүний учирлал, нотолгоо бүхэн нь төлөөний түшмэлийн мулгуу ухаан, аймхай сэжиг хоёрыг мөргөн бут үсэрч байв.

	— Эфенди минь, би үүний чинь бодож толгойгоо зовоохгүй. Тэр түүх мүүх ч гэх шиг, тэр юмыг чинь би ердөө мэдэхгүй. Тэр ч гэсэн мэдэхгүй л байсан бол дээр байсан юм даа. Султан хаад, дээр цагт юу хийж байсныг ухаж байхын оронд одоогийнхоо эзэн захирагчийн айлдварыг бишрэн дагаж явсан бол аштай юу. Туйлын хязгаарлагдмал болхи толхи мөртөө өөрийнхөө оюун ухаан, овсгоо болон аливаа дүгнэлт сэлтийг алдаагүй гэж итгэдэг хүмүүс нийгэмд болон нийгмийн зарим гишүүдэд ямар их хор, аюултайг туршлагаасаа андахгүй мэддэг болсон шүүгч дэмий л шүүрс алдан,

	— Тэр чинь шинжлэх ухаан, ном шүү дээ! гэжээ.

	— Ээ, тэр чинь ч тийм ном нь биш дээ хөө! Жемсултан! Өрсөлдөгч! Хаан ширээний тэмцэл! гэж хэлээд төлөөний түшмэл, ам нээвэл уушги нээ гэсэн аятай зогсоо жолоогүй ярьж гараад улам улам цаашлах тусмаа улам гаарч, үгийн нь утга аяс ч чангаран,

	— Ийм үг хэлэх шалтгийг би өөрөө гаргаагүй, цаадах чинь гаргасан юм. Өөрөө л түүнийхээ хариуцлагыг хүлээнэ биз гэж омогдов.

	— Хүнийг гүжир хэрэгт чихэх явдал ч бас байдаг шүү дээ гэж шүүгч, идэр хүүг хамгаалах гэж оролдсонд төлөөний түшмэл,

	— Тийм л гүжир хэрэгт орж, хорлогдож яваа юм бол гүтгэлгээс мултарч биеэ цэвэрлээд өөрийгөө зөвтгөнө биз. Би ном уншдаггүй, өөр төөр юм бодох хүсэл ч үгүй хүн. Хүн бүр өөрийнхөө л төлөө санаа тавьж байг. Тэдний төлөө би шаналж суух хэрэг юу байна?. Миний тойргийнхон хийж, ярьж явдаг юмаа өөрийнхөө хар толгойгоор хариуцах ёстой. Би ганц л юм мэднэ. Тэр бол хууль дүрэм, эмх журам.

	Шүүгч гэдийсхийж түүнийг дургүйцсэн, буруутгасан харцаар харж,

	— Тэр ч тэгэлгүй дээ. Бид бүгдээрээ түүний л төлөө энд сууж байгаа улс гэчхэв.

	Гэтэл төлөөний түшмэлийн шар нь гозойж, ам хэл нь гүйцэгдэхээ больж орхив.

	— Тиймээ, хууль дүрэм нарийн. Харин түүний хүрээнээс хэний толгой халина вэ тас цавчиж хаяна гэдгээ хааны албыг барьж тангараглая. Өөрийн ганц хүүгийнхийг ч байсан ялгаагүй. Хэнийг ч дураар нь дургиулахгүй. Тэр залуу эфендийгийн эргэлзээтэй эрдэм номыг би үл тэвчинэ.

	— Смирнадаа бүх юмны учрыг олж хужрыг тунгааж болох л байна шүү дээ.

	— Үгүй дээ, эфенди минь. Зарлиг бол зарлиг тэр зарлиг яг л ингэ гэж шаардаж байгаа юм. Хаад ноёдын хэргийн талаар чалчсан болохоор тэр, хааны ордноос л хариугаа аваг. Стамбул гэдэг хот хорвоод байдаг хойно уншсан, бичсэн, чалчсан бүх юмныхаа учрыг тэнд л тайлбарлаг. Тэд нийслэлд л өөрсдөө энэ тухайгаа бодож толгойгоо зовооцгоог. Тийм л зөв юм бол айх хэрэг юу байна.

	Ингээд л бүх юм шувтрав. Өвгөн шүүгч гайхшаа барахдаа дэмий л төлөөний түшмэлийг ажжээ. Живэр ч үгүй, сахал ч үгүй, үлбийж бөгтийсөн, ялаа далавчаараа шүргэчихсэн ч бэртчихмээр чадал тэнхээгүй сул дорой, хүний оронцог мөртөө хэчнээн хорлонтой амьтан бэ! Үргэлж л хэн нэгнийг хардаж сэрдэж, бүх юманд сэтгэл дундуур явах бөгөөд хоёр боломж байхад яллагдагч хүнд аль ашиггүй, өөдгүйг нь сонгож авдаг, нэг юмнаас айчихвал бас одоо байгаа шигээ аймшигтай болж чаддаг байна шүү. Энэ хүнтэй ярих гэдэг утгагүй хэрэг ажээ. Тэр шийдсэнээрээ л хийнэ. Тийм болохоор идэр эрд тус болох өөр зам хайх хэрэгтэй юм байна гэдэг нь шүүгчид нэгэнт тодорхой болов.

	Чамилийг Стамбул руу найдвартай, далд хамгаалалттайгаар явуулжээ. (Шүүгчид төлөөний түшмэлийн найр тавьсан цорын ганц юм нь энэ билээ.) Ном, гар бичмэлийг тэднээр илгээжээ. Үүнийг мэдмэгцээ шүүгч болон бусад нөхөд нь араас нь өөрийн талын хүнийг Стамбул руу илгээж хэрэг явдал хэрхэн үүссэнийг тайлбарлуулж залууд туслуулахаар шийджээ. Тэр хүний нь Стамбулд очиход Чамилийг, мөрдөн байцаалт эхэлтэл шоронд хорихоор шийдэж хэдийнээ Латиф эфендийд тушаачихсан байв.

	Дахин давтсаныг нь хасаад, хальж гажсаны нь хаяад тоо томшгүй олон «Э?А!-гий нь орхивол Хаимын ярианаас Чамил-эфендийн намтар иймэрхүү янзтай байлаа.

	 

	IV

	Каражоз улс төрийн хоригдлуудаас үргэлж эмээнэ. Тэр, ганц улс төрийн хоригдолтой зууралдсанаас том жижиг эрүүгийн хэрэг өдүүлсэн зуун хүнтэй зууралдсан нь дээр гэж үздэг юм. Улс төрийн хэрэгтэн гэхээр л үс нь өрвийдөг хүн. Тэгээд ч тэднийг яг «цөлөгдөгсөд» мэт авч байдаг бөгөөд хэзээ ч тэднээр оролддоггүй тахалтай газрыг тойрох мэт холуур дөлж, бүх улс төрийн хэрэгтнүүд, тийм хэрэгт сэрдэгдсэн бүхнээс хурдхан шиг ангижрахыг байдгаараа чармайдаг байлаа. Смирнээс ирсэн хоригдлын тухайд гэвэл харин гайхах сэтгэл төржээ. Туркийн эрхэм хүндтэй гэр бүлээс гаралтай, араас нь авдар авдар ном, гар бичмэл ирээд л байдаг, асар ухаантай ч хүн юм уу, хоморгод орсон ч ер мэдэх юм алга. «Гажигтай хүн ер нь түүнтэй холбоотой юм; бүхнээс Каражоз - мухар сүсгийн үүднээс их л эмээдэг бөгөөд өөрийнхөө зөнгөөр ой нь гутдаг хүн.) Гэсэн ч тэр, хоригдлоос нүүр буруулсангүй. Тийм ч учраас Чамил эхлээд нийтийн өрөөнүүдийн нэгэнд бидний харсаар байтал хоёр хоног орогнох газар олоод авсан билээ.

	Харин маргааш өглөө нь, Смирнээс шүүгчийн явуулсан хүн дээдэст бараалхаж, байцаалт эхэлж эл хэрэг явдал нэг тийш болтол Чамилийг бусад хоригдлоос тусгаарлаж, тусгай өрөөнд байлган сайн хооллож байх талаар гуйсанд тэр хүсэлтийг ёсоор болгосон ажээ.

	Түүнээс хойш гэлхай Петар цэлгэр том хашаан дотуур аажуухан алхаж хэдэнтээ тойрохдоо хэн нэгнийг эрээд байгаа ч юм шиг, хүлээгээд байгаа ч юм шиг, эргэн тойрондоо байгаа байшингийн цонх, тагтыг хяламхийн харж явдаг болжээ. Хаим түүн рүү байн байн л гүйж ирдэг байв. Тэрээр гэлхай Петар, хоёр болгарын ойролцоох буланд байсан байраа орхиж бүр ч буйдхан нэг газар олж авсан ажээ. Эхлээд тэр байраа солих болсон учраа, салхинд цохиулуузай гэхдээ л тэгсэн юм гэж учирлаж байснаа хоёр гурван хоногийн хойно гэлхай Петарт, тэр болгарууд тагнуул байж магад гэсэн эргэлзэл төрүүлсэн юм гэж үнэнээ сэмхэн хэлжээ. Гэлхай Петар тас тас хөхөрч, тэр бол дэмий бодол гэв. Тэгж хэлээд Хаимын туранхай царай руу анхааралтай ажсанаа амар заяа үзүүлдэггүй бугшмал бодол, өвчин болсон айдастайгаа үргэлж тэмцэж байдаг хүн аятай нэг юман дээр анхаарлаа хачин сүрхий төвлөрүүлчихсэн байхыг нь анх удаа олж харжээ.

	Хоёр өдрийн дараа Хаим шонхор хамраараа гэлхай Петарын чихийг хатгачин байж, бас нэг шинэ тагнуулын тухай шивнэж, болгоомжтой байж үзээрэй гэж зөвлөв.

	— Больдоо, Хаим, энэ тухай хэнд ч бүү ярь.

	— Би зөвхөн танд л ярьж байна шүүдээ.

	— Хэнд ч ярих хэрэггүй, надад ч гэсэн. Ийм юмыг ер нь ярьдаггүй юм гээд гэлхай Петар түүнээс салахын мөн болжээ. Хаим өөрт нь ийн гэнэт их дотносож эхэлсэн нь нэг л ёозгүй санагджээ.

	Хэд хэдэн удаа тэр гүйж ирж иймэрхүү юм ярихад нь гэлхай Петар Хаимын хачин занд жаахан дасаад мөрий нь алгадаж, яриагаа нь хошин, хэнэггүй өнгөтэй болгон, тайвшруулах үг хэлдэг болжээ.

	— Алийг хэлээд байгаа юм бэ? Тэр үү? Өндөр цагаан уу? Тэнэг минь, тэр чинь өөрөө айснаасаа болоод дөнгөж амьтай голтой төдий, юу ч анхаарах чадалгүй байгаагий нь харахгүй байна уу. Нялх хүүхэд шиг огт гэмгүй амьтан байна. Чи дэмий л айж хүмүүсийг хардаж сэрдэж байх юм.

	Хаим хоёр цаг хэртэй тайвшрах боловч цааш тэвчиж байж чадалгүй, мөн л гэлхай Петар дээр ирж зөвхөн өөрт чинь л итгэж байна гэж улиглан нөгөө л юмаа ярьсаар байв.

	— За яах вэ, тэр өндөр цагааны хувьд бол андуурсан гэж бодъё. Түүнийг тагнуул гэж дэмий бодож гэе. Харин бас нэг хүн бий. Тэр бол таны зүүдэнд ч үгүй байгаа! Тэр хүн хэн болохыг та хэлээд өгөөч. Тэр, хаалганы дэргэд зогсоод юу ч сонирхохгүй байгаа дүр үзүүлэвч, байдгаараа бүлтийтэл ширтээд байгаа хүн хэн бэ? Яагаа вэ дээ, хүн бүрийг хөлөөс нь толгойг нь хүртэл эрээ цээргүй ширтэж байгаа тэр хүн хэн бэ? Эсвэл харахад гэмгүй тэр ч байтугай маанагдуу ч юм шиг энэ амьтан хэн бэ? За, эд нарын аль нь ч тагнуул биш, шал өөр хүмүүс ч байж болох юм л даа. Хэнийх нь ч талаар юу ч мэдэхгүй болохоор хэнд нь ч итгэх арга байхгүй юм. Ер нь хэн хүнгүй л хов зөөж л байгаа л даа. Хэн нь ч өөрцгүй!

	— Тэнгэрийг бодож наад дэмий яриагаа больж үзээч, Хаим аа! гэж тэвчээр нь барагдаж байгаагаа мэдээд гэлхай Петар хэлэв.

	— Үгүй, үгүй, та хүндэт нөхөр, сайн хүн минь, бүгдээрээ тийм гэж бодож байгаа даа.

	— За тэглээ гээд яах болж байна даа? Хаим дүү минь чи ч гэсэн бүх юм сайн байна, тийм ч байх болно гэж бодож бай.

	— Ай, сайхан! Сайхан гэж үү? гэж Хаим үл итгэсэн байдлаар шивнэснээ толгойгоо унжуулаад холдоод явчхав.

	Гэсэн ч маргааш нь өглөө эрт дахиад л нүглээ наманчлах гэсэн мэт хүрч иржээ. Аймшиг өөрөөс нь түр зуур боловч холдоод байхад ч тэр тайвширч чаддаггүй хүн юм. Тэр, шударга бус явдал, өөрт нь учирсан хохирол, өөрийнхөө хотын хүмүүс, тэдний зан аашны талаар ихэд улайран, уурлан ярьдаг билээ. Харин гэлхай Петар Чамил-эфендийн талаар яриулахын тулд бүхий л аргаа хэрэглэнэ. Гэхдээ Хаимыг удаан гуйх хэрэг гарах биш дээ. Тэр ч байтугай аль хэдийн ярьчихсан юмаа ч гэсэн дахиад л нуршин, тун дэлгэрэнгүй, шинэ шинэ нарийн ширийн юм иш татаж байгаад л ярьдаг хүн. Гэлхай Петар Хаимын том духтай эцэн хий нүүрийг ажиглан яриаг нь анхааралтай чагнана. Духны нь арьс толийсон, нимгэн болохоор судас бүр нь товойж чамархай дээрх хонхорхойнууд нь тов тод харагддаг бөгөөд духаа янзтай тойрсон үс нь үл үзэгдэгч дөлд хуйхлагдаж байдаг юм шиг дэндүү хуурай хатуу ажээ. 

	Хаимыг ханатлаа ярьж аваад ямар нэгэн юманд үргэлж санаа зовсон байдалтай бөгтийсхийгээд холдоход нь гэлхай Петар түүний араас удаан харж өрөвдсөн харцаар үддэг билээ.

	Хоёр өдөр өнгөрөв. Чамил үзэгдэхгүй л байв. Өөрт нь сэтгэл зовох юм мундахгүй ч гэсэн Хаим хаа нэгтэйгээс бүх юмыг мэдэж авах арга хайж бүр болохгүй болохоор нь тааж, залуу үзэгдэхгүй байгааг үзвэл лав байцаагдаж байгаа биз, тэгээд л хүн хартай уулзуулахгүй гэж өрөөнөөс нь гаргахгүй байгаа байж таарлаа гэхчлэн тайлбарлаад байцаалт дуусаж, хэргийг шүүхэд шилжүүлэнгүүт л Чамилд гадуур явахыг зөвшөөрнө гэжээ.

	Смирнээс ирсэн тэр Хаим (тэр бүр яг таг биш ч) юм бүхнийг мэдэж, юм бүрийг урьдчилан харчихсан байдаг хүн. Тэр удаа таавар нь яг үнэн болж билээ.

	Тэр өглөө гэлхай Петар өөрийнхөө нэг явдлыг бодон чулуу сандайлаад, хоёр талаас нь зэрэг хадан, учир нь олдохгүй холион бантан болж дуулдах хэрүүл маргаан, хараал зүхлийг чихнийхээ үзүүрээр өнгөрөөн сууж байж л дээ.

	Зүүн талд нь хэдэн хөзөрчин бөөгнөрөөд тоглоомоос үүдсэн ямар нэгэн маргааныг таслах гэж чармайн тэрүүхэндээ нэг шүүхэрхүү юм зохион байгуулж байв. Бүгдийнх нь царай баргар, үе үе таг болсноо л ёозгүй бүдүүлэг үгээр мэтгэлцэн байв.

	— Хүний мөнгийг өгөөд орхи гэж нарийхан боловч сүрдэм дуугаар нэгэн янхигар хүн зандарч байгаа нь хөзөрчдийн толгойлогч бололтой.

	— Би тэрүүнд энийг л өгнө дөө! гэж, өргөн цээжтэй тагдгар биетэй хүн нүдээ гялалзуулан ууртай хашхираад гар зангаж байв.

	— Харж байгаа биз дээ? Бас хүнийг шархдуулж золтой л алчихсангүй гэж хажуугаас нэг хүн дуугарав.

	— Алахад яадаг юм!

	— Цөллөгт явмаар санагдаад байна уу?

	— Гайгүй ч байлгүй, айлгах юмаа мөн олов оо! Энэ муугийн бодийг хөтөлчхөөд ялынхаа хугацааг ядах юмгүй дуусгачихна аа, хө.

	Дургүйцэж, зэвүүцсэн олны шуугиан дундаас янхигар эр гуйвалтгүй бөгөөд заналхийлсэн дуугаар.

	— Мөнгийг нь өг! Дуулж байна уу? гэх сонстов.

	Баруун талын хэсэг хүний хараал хэрүүл улам чангарч хөзөрчдийн маргааныг үе үе огт дуулдахгүй болгож байв. Тэнд Заим тамирчин байрын, олон үгтэй өнөөх хүн, бүгтхэн бүдүүн хоолойгоор хүнгэнэн дуугардаг нэг амьтан, бас Софта5 гэдэг хочтой, намхан нуруутай нэг шинэ хүн, ер эсэн бусын амьтад байна. Тэр хэд бахь байдгаараа хүүхний тухай л ярилцаж байлаа. Заим одоохондоо дуугарахгүй л байна. Бодвол ярих юмаа зэхэж авч байгаа биз. Тамирчин, Софта хоёр маргаж гарлаа.

	Софта байдгаараа орилж, тэр ч байтугай цовхорч байгаа нь дууных нь өнгөнөөс мэдэгдэж байв. Намхан хүмүүс үгээ үнэ хүргэх гэж улайрахаараа л тэгдэг юм.

	— Армян хүүхнүүд үү, ёстой нэг жинхэнэ хүүхнүүд дээ!

	— Армян хүүхэн гэнээ? Юуны чинь армян хүүхэн? Байтлаа чи надтай хүүхэн ярих нь уу! Очиж очиж чи юу даа? Чи чинь шар завжтай ангаахай шүү дээ!

	— Би гучин нэгтэй.

	— Тэр хамаагүй. Гол нь насандаа байгаа юм биш. Тавь хүрэхдээ ч чи яг энэ хэвээрээ л байна даа. Жулдрай амьтан! Мэдэв үү? Чи нас, чадал, цус, хүн мөс чинь цөм бага, ер нь юм бүхэн чинь «өчүүхэн» амьтан шүү дээ, чи.

	— Чи бол юм бүхэн чинь «том» уу? гэж тагжгар эр дорой царайлан оновч муухантай үгээр биеэ өмөөрөхөд хоригдлууд нирхийтэл инээлдэж байна.

	— За тэр, бас л оносонгүй. Мэдэх гээд байгаа юм бол, миний бүх юм зүгээр ч нэг том биш, хэтэрхий том юм л даа. Тэгээд л би баргийн юманд таардаггүй юм. Харин чи бол гээд бүдүүн дуут нэг богинохон үг дуугарсан нь тойрсон хүмүүсийн инээдэд дарагдаад дуулдсангүй,

	Тэгснээ унзад хоолойт дахиад л ярьж эхлэв.

	Өөр юм ярьж чаддаггүй юм шиг бас л өнөөх хүүхэн шуухан, хайр сэтгэлээ яриад гарлаа.

	— Армян хүүхэн гэдэг ч нөхөд минь ойн түймэр л гэсэн үг. Асаахад хэцүү. Нэг асаачихвал унтраахын аргагүй. Эм хүн гэснээс гав гинж л гэвэл таарна. Эр хүн түүнд нэг л наалдчихлаа бол насаараа боол нь болно. Зөвхөн өөрийнх нь ч биш, бүх л хамаатан садных нь гээч. Тэгэхдээ сэрүүн тунгалаг байгаагаар үл барам аль хэдийн авсанд орсон, тэр ч байтугай төрөөгүй байгаагийн нь боол болно шүү. Хүнийг бүхлээр нь залгиж орхино. Гэхдээ шударгаар, номын дагуу, зөвхөн тэнгэрийн тааллын дагуу, шударга, ёсоор л үйлдэнэ. Бурхан тэнгэртэй нэлээд ходий юм байх аа. Армян хүүхэн долоо хоногийн зургаан өдөр нь заваан халтар юм яваад баяр ёслол болохоор л сая нэг юм ус цасанд орно. Бүх биеэрээ дүүрэн, нүдээ хүртэл үстэй, үргэлж саримс ханхлуулж явна. Харин черкес хүүхэн үү?

	— Тэр ч ёстой л хүүхэн дээ! гэж нэг нь доогтойхон хэлээд холдов.

	— Тийм үү? гэж унзад хоолойт дурамжханаар дуугаран, түүний үгийг таслах нь уурсан шүүрс алдах мэт сонсогдов.

	— Тэр чинь дүү минь эм хүн биш, зуны өдөр гэсэн үг. Зуны өдөр тэнгэр газар хоёрын аль нь ч дээрийг мэдэхгүй болдогтой эгээ адил даа. Гагцхүү сайн шиг мэргэжиж авах хэрэгтэй. Тэглээ ч тус болохгүй, яагаад гэвэл ямар ч уран аргатай эр дэргэд нь юу ч болдоггүй. Тэр бол гарт л орвол өөрийн болдог шувуу биш. Удаан тогтоож байх арга ч байхгүй. Үргэлж нөгөөд юүлэгддэг ус шиг, байсан ч шиг, байгаагүй ч шиг л болоод явчих вий. Тэдэнд ой ухаан байхгүй. Оюун бодол, сэтгэл санаа, энэрэл хайр гэж юу байдгийг тэд мэдэхгүй. Ёс журмыг нь хэн ч, хэзээ ч ойлгох арга байхгүй гээд дахиад нэг богинохон, ойлгомжгүй үг хэлсэнд цаадуул нь бас л нирхийтэл хөхрөлдөв. Гэлхай Петар юм бодохоо болиод хаашаа ч хамаагүй жаахан холдъё гэтлээ гэнэт гайхан зогтусав. Чамил урьд нь ирчихсэн гирвэшүү намуухан дуугаар амрыг нь эржээ.

	Ер нь юм тийм байдаг л даа. Уулзах гэж хүлээж ядсан хүн маань өөрийг нь ид бодож байх үед биш, харин баахан мартагнах тийшээ болж байх үед л гараад ирдэг юм. Тэгээд сэтгэлийн гүнд нуугдаж байгаад санаандгүй учралаар сэргэсэн баяр баясгалангаа илчлэх хүртэл бяцхан хугацаа хэрэгтэй болдог.

	Хашхиралдаан хөхрөлдөөнөөс холдох гэж тэр хоёр жаахан зайс газар очив. Зэрэгцээд суунгаа гэлхай Петар,

	— Ингэх байсан юм, ингэх л байсан юм даа! гэж эхэлснээ тулгамдсандаа болоод өөр үг хэлж чадсангүй, энэ л үгээ давтсаар байв. (Баяр хөөр нь уг байгаагаасаа арай даруухан илэрч байгаад дотроо баяртай байлаа)

	Учраад салснаас нь хойш хэдхэн хоног өнгөрсөн боловч тэр хоёрт хязгааргүй их удсан мэт санагдаж байжээ. Хархүү нэлээд турж орхиж. Нүд нь гархилж, доод зовхины нь толбо улам ч тодроод царай нь цонхийчхож. Нүүрэнд нь үе үе тодрох үл мэдэг инээмсэглэлийг нь харвал ичимхий ч хүн гэмээр ажээ. Хувцас нь үрчийн сахал нь ургаад, өөрөө их өөр, улам хэрсүү, болгоомжтой болсон юм шиг.

	Смирнээс ирсэн чинээлэг турк хархүү Боснийгийн гэлэн хоёрын хачин нөхөрлөл түр хагацах хооронд нь огт санаанд оромгүйгээр зузааран бэхэжжээ. Тэгж гэнэт дотносох явдал зөвхөн энэ хачин шоронд тун ч онцгой тохиолдолд л байж болох зүйл билээ. Үнэндээ тэд одоо ч гэсэн гол нь урьд хожид үзсэн уншсан зүйлээсээ л аажуухан хүүрнэн ярилцаж байлаа. (Өөр өөрийнхөө тухайд гэвэл тэдний хэн нь ч юу ч дурссангүй. Гэлээ ч тэр хоёрын яриа хавь ойрын хүмүүсийнхээс шал ондоо юм. Энэ нь л гол юм л даа. Тэр хоёр өдөр турш, бүр орой үдэш болтол, өрөө өрөөндөө орох цагийг хүртэл ярилцана. Чамилийг их бага үдийн мөргөл хийхээр явахад л нэг завсарлана. Урьдынхаа л янзаар голдуу гэлхай Петар л ярина. Харин дуу цөөтэй хархүү яваандаа нэлээд юм ярьдаг болжээ. Дуу нь урдын л янзаар, ямархан нэгэн хүчтэй тод дууны бүгтхэн цуурайг санагдуулсаар бөгөөд эхнийхээ хэдэн үгийг овоо дориун тод хэлснээ шивнэж орхино.

	Үгэндээ харамч Чамил (Гэлхай Петар чухам хэдийд, юунаас болоод тэр яриа үүссэнийг хожим бодоод бодоод олдоггүй байжээ.) нэгэнтээ султан хаан Жемийн намтрыг өнөө л янзаараа шивнэн ярьж эхэлсэн билээ. Түүнээс хойш тэр өөр юуны ч тухай яриагүй ажээ. Тэр тухай ярих болсон шалтаг нь гэвэл огт санамсаргүй, ер нь л тэгж бодмоор л нэг юмнаас л болсон юм даг. Чамил намуухнаар, жирийн л юм ярьж байгаа юм шиг,

	— Түүхэн зохиолууд уншиж байхад тань танд II Баязитийн дүү, султан хаан Жемийн нэр тааралдаж байсан уу? гэж асуусан юм. Гэлхай Петар, Хаимын өмнө нь ярьсан зүйлийг санаад сэтгэлийнхээ догдлолыг хүчлэн дарж, тайвуухнаар,

	— Үгүй ээ гэж хариулжээ.

	— Үгүй юу? Тааралдаж байгаагүй юу?

	Хархүү илэрхий тээнэгэлзэх шиг болов. Гэсэн хэдий ч зориуд хайхрамжгүйгээр оршлын хэдэн үг хэлчхээд л ярьж гарсан ажээ.

	 

	
V

	Энэ бол ах дүү хоёрын тухай мөнхийн ярианы шинэ бөгөөд эрхэм дээд хувилбар билээ. Энэ замбуулин тогтсон цагаас л хойш ах дүү хоёр өрсөлдөгч байсаар ирсэн түүхтэй. Тэдний нэг нь насаар ах, хал үзэж хашир таньсан, хатуу зантай, бодит үнэнд ойр, олонх хүмүүс юугаар аж төрж байгааг мэддэг, үйлс нь бүтэмжтэй, юуг хийж болох, юуг болохгүй, бас өөрөөсөө болон өрөөл бусдаас юу шаардаж болох, юу болохгүйг ямагт мэддэг байх юм. Харин дүү нь болохоор яг эсрэг тэсрэг. Нас богинотой, бүтэлгүй, анхныхаа алхмаас л бүдэрч эхэлнэ. Хүсэл нь мөрөөдөл нь жам ёсны амьдралын шаардлагаас тас зөрж бололцооныхоо хэрээс хэтрэн одно. Ахтайгаа үзэлцэх нь зайлшгүй бөгөөд тулалдаанд хэзээд ялагдах тавилантай байдаг.

	1481 оны таван сарын нэгэн өдөр, байлдан дагуулагч султан хаан II Мехмед цэрэг дайны явдал дундуур гэнэт таалал төгсөж, тэр ах дүү хоёр улаан нүүрээрээ халз тулгарсан ажээ. Тэр үед ах Баязит нь гучин дөрөвтэй, дүү Жем нь дөнгөж хорин гуравтай байж л дээ. Амасийг захирдаг Баязит Хар тэнгист өргөө ордтой, Караманияг захирдаг Жем нь Конияд суудаг байжээ. Баязит нь өндөр нуруутай, сэрвээгээр бөгтөрдүү, бор царайтай, биеэ баримтгай, дуу цөөтэй. Жем нь чийрэг намхан биетэй, цайвар үстэй, бяр ихтэй, огцом зантай, шаламгай хөдөлгөөнтэй хүн байж, Жем нас бага хэдий боловч Кония дахь ордондоо эрдэмтэд, яруу найрагч, хөгжимчдийг цуглуулж, өөрөө ч аятайхан шүлэг бичдэг байж. Бас усанд гарамгай сэлдэг, барилддаг, ан хийдэг, нэг үгээр хэлэхэд «элдэвтэй эр» байсан бөгөөд санаа бодол нь холч, цэнгэл жаргалд ханана гэж байхгүй тул өдөр хоног түүнд ямагт чамлагдаж хугацааг уртасгах гэхдээ шөнийн цаг, унтах нойрноосоо ч чадах чинээгээрээ хасдаг байх... Тэр грек хэл мэддэг, италиар уншдаг байж.

	Баязит бол хүний сонирхол татдаггүй хүний нэг байсан болохоор түүний тухай хүмүүс төдийлөн их ярьдаггүй байж. Тэр баахан хэнэггүй, зүрхтэй, мэргэн харвадаг цэрэг эр бөгөөд зөвхөн насаар ах төдийгүй туршлагаар илүү, дур авьяасаа дагаад эцгийнхээ хаант улс түмний хууль ёс, дэглэм журам, орлогын эх булаг, орчин тойронтойгоо харьцдаг харьцаа сэлтийг нь дүүгээсээ дээр мэддэг байж. Тэр тухай бүр өөрийгөө нэгэн үзүүрт сэтгэл, нэг үйл явдал, тэгэх тэгэхдээ хамгийн чухал хэрэгцээт юманд захируулж чаддаг хүмүүсийн нэг байжээ.

	Эзэнгүй болсон хаан ширээний төлөө тэмцэлд Баязит нь илүү хурдан шаламгай хөдөлж л дээ. Харин ордонд ч, армид ч, Жемийн талын хүмүүс дийлэнх нь байв. (Султан Мехмед бага хүүгээ илүү ивээн соёрхож, залгамжлагчаа гэж үздэг байсныг хэн хүнгүй мэдэж байсан байна.)

	Харин Баязитийн талынхан илүү зохион байгуулалттай, өөртэй нь, өөр хоорондоо нягт холбоотой, эрчимтэй шаламгай хөдөлжээ. Тэгээд ч Баязит Стамбулд түрүүлж ирээд засгийн эрхийг авч, Караманиягаас Стамбул руу ирж явсан дүүгийнхээ армийн эсрэг их цэргээ засч эхэлжээ.

	Кедик-пашагаар толгойлуулсан, Жемийн цэрэг эрс Османы захирагчдын хуучин цагийн орд өргөө байсан Бруст тулж ирээд, өндөр уулын бэл өгсүүлэн барьсан ногоон мод алаг цэцгийн тэр үзэсгэлэнт сайхан хотыг байлдан эзэлсэн ажээ. Гэвч Аяс-паша тэргүүтэй Баязитийн их цэрэг тал газар тосож байсан тул арга буюу хэлэлцээ хийж эхэлжээ.Ах дүү хоёрын аль аль нь хаан ширээ залгамжлах эрхтэйгээ баталсан хангалттай нотолгоотой байлаа. Баязит насаар ах, ажлын дөрөөр илүүгийн дээр Стамбулд түүнийг хаан гэж хүлээн зөвшөөрөөд зарлан тунхаглачихсан байсан цаг билээ. Гэтэл Жем эрхээ нэлээд өөр баримт сэлтэд тулгуурлан нотолж байв. Баязит бол тэдний өвөг эцэг II Муратыг төрийн эрх барьж байх үед төрсөн бөгөөд тэд үед эцэг нь зөвхөн хаан ширээ залгамжлах ёстой хүн л гэгдэж байсан цаг. Түүгээр ч үл барам Баязитийн эх нь тэр үед жирийн нэг шивэгчин байсан гэнэ. Жем бол II Мехмедийг султан хаан болсон хойно нь төрсөн бөгөөд эх нь Серб ноёны угсаанаас гаралтай, Султан хаан Мехмед амьдадаа хэдийгээр илэрхий хэлээгүй гэлээ ч бага хүүгээ илүү дотночилж залгамжлагчаа гэж үздэгээ нуудаггүй байсан ажээ. Ах дүү хоёрын хэн хэний нь ар талд зарим нь чин үнэн сэтгэлээсээ, зарим нь хувийнхаа ашиг хонжооны үүднээс хэрэг явдалд ханддаг, сүр хүчин төгс паша нар зогсож байв.

	Ер нь тийм л байдаг юм хойно доо. Тийм учраас ах дүү хоёрын аль алины нь санасандаа хүртэл үзэлцэх нь зөв гэж ятган түлхдэг зөвлөгчид хүрээлэн байсны дээр ер нь тэр хоёрын хэн хэн нь өөрийнхөө зөв гэдэгт үнэн голоосоо итгэж, хүчин чадалдаа эрдэж байжээ.

	Тийм нөхцөлд хэлэлцээ нь үр ашигтай болно гэж яаж байх вэ дээ. Жем бол Азид байгаа хаант улсаасаа нэгэн хэсгийг тасалж өгөхийг шаарддаг, Баязит нь болохоор хаант улс бол хуваагдашгүй цул нэгдмэл юм, султан хаан бол ганцхан л байх ёстой гэж тайван хариулаад, дүүдээ жил бүр их мөнгө явуулж байхаа амлан, татвар эмстэйгээ хамт Иерусалимд очиж төвхнөн суухыг зөвлөдөг байж. Түүний нь Жем сонсох ч дургүй эцэстээ зэвсэг зөрүүлэн эрэгчин эмэгчнээ үзэлцэхээс өөр аргагүй болжээ. Дүүгийнхээ шадар хүмүүсийн дотор ах нь өөрийнхөө Якуб-бег гэдэг хүнийг аль хэдийн оруулж амжсан юм байж л дээ. Жем дийлдэж арай гэж амь зулбан гараад Мисирт хүрч очсонд ах дүү хоёрын хэрүүлийг ашиглах ухаан сийлж байсан Мисир султан түүнийг тун сайхан хүлээж авчээ. Мисирийн султаны дэмжлэгээр Жем байлдааны талбарт дахин нэг азаа туршсан боловч мөн л ялагдаж, үнэнч хэдэн хүнээ дагуулан, их цэргээ хаяад бага Азийн эрэгт хүрч очсон байна. (Эх, эхнэр, гурван нялх хүүхдээ Мисирт орхижээ.) Арга нь бүрмөсөн мухардаж, ахынхаа гарт орвол яахыгаа сайн мэдэж байсан болохоор Родос арал руу зугтан, тэндхийн Христос шүтлэгтнүүдийн толгойлогчдоос орогнох газар гуйхаар шийджээ.

	II Мехмед олон жилийн турш бүслэн хаасан хэдий боловч үр дүн огт гараагүй Родос арал тэр үед ионнитын жаягт хүчирхэг католик засгийн эрхэнд, хутагт Ионнын жаягт Иерусалимын рыцариудын мэдэлд байсан бөгөөд өрнөдийн Христос шүтлэгтнүүдийн ертөнцийн дээд зэргийн бэхэлгээтэй газар байжээ. Урьд нь эцгийнхээ зараалаар очиж тэдэнтэй хэлэлцээ хийж явсан болохоор Жем тэр бүлгийн рыцариудтай танил байжээ. Тэгээд тэдэнд хандаж орогнох газар гуйсанд тэд нь түүн рүү тэр даруй тусгай онгоц илгээж бүх л бараа болооч гучаад хүний нь хамт, Родост аваачжээ.

	Хаан ширээний төлөө үймээн гаргагч өрсөлдөгчийг д’Обиссоны (Pierred Aubisson) жаягийн олон мяндагтан гэлэн - рыцариуд хийгээд арлын бүх хүн ам хааны зиндаанд хүндэтгэн хүлээж авчээ. Жаяг нэгт бүлгийн толгойлогч нь Жемд эрх чөлөө, орогнох байр олгоно гэж батлаад, азын тэнгэр мишээж турк газарт нь султан хаан болгон буцаах хүртэл францад суусан нь дээр гэж зөвлөн бараа бологчдынх нь хамт франц руу явуулсан ажээ. Д’Обиссон заяа муут хаан хүүгийн энэ байдлыг бүлгийнхээ болон бүхий л христос шүтлэгтний ертөнц, тэр ч байтугай хувийнхаа эрх ашигт аль болох хожоотойгоор ашиглахын тулд бололцоотой бүхнийг хийж эхлэв. Ямар их чухаг золионы хүн гарт нь орж ирснийг тэр сайн мэдэж байлаа. Жемийг францад аваачаад, амласан ёсоороо эрх чөлөө олгохын оронд иерусалимын рыцариудын бүлгийн цайзад хорьж орхижээ.

	«Султаны дүү»-г далдуур хөнөөгчид, арга баширтай тооцоо бодогчид бүчиж авсан бөгөөд тэдний дотор европын бүх төр улс, папа, султан Баязит ч мэдээж өөрөө хутгалдсан байсан юм. Бас Мажарын ноён Матиаш Корвин, VIII Иннокентий пап нар Туркийн эсрэг болон II Баязиттай хийх тэмцэлдээ нэрийг нь ашиглах гэж Жемийг гартаа оруулж авахын төлөө улайран хөөцөлдөцгөөж байжээ. Гэвч зальтай Пьер д’Обиссон үнэтэй олзоо бат бэх атгасан хэвээр Баязит, Мисирийн султан, папа, тэргүүтнийг аль алийг нь айлган, тэднээс ашиг хонжоо олсоор л байлаа. Баязит Жемд тэтгэмж болгож чухамдаа гэвэл тэр бүлэг хүмүүс түүнийг гараасаа гаргаж бусдад бүү дамжуулчхаасай гэхдээ ихээхэн мөнгө нийлүүлдэг байсан ажээ. Жемийн төлөөнөө пап Магистрт их хамба ламын хэргэм зэрэг амлажээ. Мисирийн султан ч үлэмж их мөнгө цутгаж байв. Мисир газар хоцорсон золгүй муу эх нь хүртэл хүүгээ чөлөөлүүлэх санаатай зогсоо зайгүй хөөцөлдөж бас л мөнгө явуулсаар байсан авч тэдгээр нь мэдээжийн хэрэг бүлгийн тэргүүний өвөрт орсоор л байсан байж таарна. 

	«Султаны дүү»-гийн төлөө тэмцэлд, д’Обиссоны арга баширт тоглоом найман жил үргэлжилсэн юм. Тэр хугацаанд Жемийг байсхийгээд л францын нэг цайзаас нөгөө цайзад аваачдаг байсан бөгөөд тэгэхдээ ямагт иерусалимын рыцариудын хүч нэмэгдүүлсэн хамгаалалттайгаар авч явдаг байжээ. Бараа болоочид нь яваандаа цөөрөн цөөрсөөр сүүлдээ өөрийн нь талын тавхан үнэнч хүн л цуг үлджээ. Итгэлийг нь тэсрүүлсэн ионнитуудын гараас зугтан гарч мултрах гэсэн оролдлого нь тухай бүрдээ бүтэлгүй болж байжээ. Христос шүтлэгтнүүдийн эрх баригчдын зүгээс азгүй дүүг нь зэвсэг мэт ашиглан өөрт нь байнга учруулж байсан дарамтаас ангижрахын тулд Баязит бололцоотой бүхнийг хийж байв. Тэр дүүгийнхээ сургийг Венец, Дубровник бас неаполитын хаанаар дамжуулан сонсохын хамт Пьер д’Обиссонтой байнгын холбоотой байж, түүнд эцэс төгсгөлгүй элдэв тусламж үзүүлсээр байжээ. Тэр хоёрын ашиг сонирхол тодорхой утгаараа тохирч байсан байна. Д’Обиссонд, Жемийг өөрийнхөө мэдэлд аль болохоор удаан байлгаж түүний тусламжаар бараг л бүх дэлхийг айлгаж байх нь ашигтай, харин Баязитад бол, өрсөлдөгч дүү нь туркийн эсрэг арми толгойлолгүй, бат бэх цайзын хадаас болон хэвтэж байх нь чухаг байжээ.

	Жемийг францад очсоноос хойш найм дахь жил нь буюу 1488 онд түүнийг тойрсон дипломат тэмцэл чинээндээ тулсан ажээ. Жемийг олж авах гэсэн ганцхан зорилго бүхий элч нар газар бүрээс франц руу цувдаг болжээ. Баязитийн элч грекийн христос шүтлэгт Антонио Рерико гэгч этгээд неаполитын хааны элчийн дэмжлэгтэйгээр францын ноёд болон ойр шадар хүмүүст нь ихээхэн мөнгийг ил далд атгуулангаа, Баязит Мисирийн султан хааныг дарж хотыг нь эзэлж авангуутаа Иерусалимыг өөрийн нь мэдэлд өгнө гэж бэлэн амлан ордны нь ихэс хийгээд ялангуяа эмс хатагтай нарт нь, унах тусам сонин чамин бэлэг сэлэг тараасаар л байжээ. Яг тэр үед Мажарын ноён Матиаш Корвин шав хийсэн элч илгээж «султаны дүү»-г өөрт нь өгч, Баязитийн эсрэг тэмцэлд хувь нэмэр оруулахыг шаарджээ. Гэвч өндөр нас, өвчин эмгэгээ үл хайхран, христос шүтлэгт ноёдыг туркийн эсрэг загалмайтны аян дайнд татан оролцуулах бодлоо орхиогүй явсан VII Иннокентий папын төлөөлөгчид илүү их эрчимтэй байжээ. Тэрхүү аян дайнаа хийхэд нь «султаны дүүг» гартаа оруулж авах явдал түүнд чухал хэрэгтэй байжээ.

	Родос арлын их аргатай хүн өөрийн зорилгыг биелүүлэхээр хөөцөлдсөөр яваад Жемийг папад дамжуулан өгөх нь чухал гэдгийг францын ноёнд итгүүлж чадсан ажээ. Тэгээд рыцариуд 1489 оны хоёрдугаар сард Жемийг бараа бологчдынх нь хамт Тулоны цэргийн хөлөг онгоцонд суулган, ядаргаат алсын аян замыг олон хоног явж туулаад Чивита-векьяд хүрэлцэн очиход тэднийг папын олон төлөөлөгчид угтжээ. Гял цал болсон хүмүүсийг дагалдуулсан Жемийг Ромд орж очиход их хамбууд хийгээд папын ордныхон тэр аяараа, дипломат төлөөлөгчдийнхөө хамт угтан гарч ирсэн байна. Жем болон түүний бараа бологчид дорно зүгийн хурц өнгөт хувцастай гайхамшигтай сайхан морь унасаар хүрч очсон ажээ. Маргааш нь пап, хүсэлт зочин-туркийн хаан хүүг их л элэгсэг дотно, баяр ёслолын байдалтай, албан ёсоор хүлээн авсанд Жем бусдын адил папын өмнө сөгдөхөөс татгалзаж, түүнтэй эн тэнцүү хүн шиг хоёр ноён золгох мэт тэврэлдэн уулзсан байна.

	Пьер д’Обиссон их хамба Ламын мяндаг хүртэж, жаяг нэгтнүүд нь папад зөвхөн нэр олоод зогссонгүй бусад үлэмж чухал онцгой ямба хөнгөлөлт олныг олж авчээ. Хэд хоногийн дараа пап Жемийг жирийн байдлаар хүлээн авч, тэр удаа илэн далангүй ярилцсан байна. Жем, Родосын рыцариуд өөрийг нь хуурч шоронд хорьж байсныг яриад, ээж эхнэр хүүхэд рүү нь Мисир рүү явуулж өгөхийг гуйжээ. Жем сэтгэл уярмаар ярьсан тул папын нүдэнд нулимс гүйлгэнэж байсан гэдэг. Гэлээ ч Жемийг сайхан үгээр тайтгаруулахаас хэтэрсэнгүй. Жемийг тойрсон, урьд хожид үзэгдээгүй дипломат тэмцэл даамжран хурцадсаар л байжээ. Пап, туркийн эсрэг христос шүтлэгтнүүдийн эрх баригчдын холбоог эмхэлсээр л байв. Загалмайтны тэр аян дайнд Жем чухал үүрэг хүлээсэн бөгөөд Ватикан түүнд алтан тортой адил санагдаж байжээ. Матиаш Корвин Жемийг өөртөө өг гэж шаардаж байв. Мисирийн султан ч зургаан зуун мянган дукат золиос болгон өгнө гэж амлаад мөн л зогсоо жолоогүй шаардсаар байв. Бас Жемийн эх жаран мянгыг өгөөд байжээ.

	1490 онд Матиаш Корвин нас нөгчсөн нь Баязитийн эсрэг нийт христос шүтлэгтнүүдийн аян дайны үзэл санаанд хүнд цохилт болсон билээ. Жемийг папын гарт орлоо гэж дуулаад Баязит Рим рүү өөрийн онцгой элчийг илгээжээ. Пап түүнийг хүлээн авсан даруйд Д. Обиссоны заль мэх, Баязитаас авч байсан ихээхэн мөнгөний явдал илрэн гарч ирэх нь тэр, Родос арлын рыцариудынх шиг, өөрөөр хэлбэл, тодорхой хэмжээнд улс төрийн буулт хийж 40 000 дукат жил бүр төлж байя, Жемийг тэндээ тогтоосон чигтээ тогтоож байж үз гэж султан, папаас, гуйсан ажээ. Гурван жилийнхээ мөнгөний урьдчилгаа

	120 000 дукатыг гардуулахаас өмнө, элч нь султаны захисан ёсоор, Жем үнэхээр амьд мэнд, папын гарт байгаа эсэхийг мэдэхийн тулд түүнийг өөрийн нүдээр харъя гэжээ. Жем ч бараалхахыг нь зөвшөөрчээ. Гэхдээ султан хүний ёсоор хүндэтгэл ёслол төгөлдөр гүйцэтгэнэ гээд бараа бологчдоороо хүрээлүүлэн тусгай, хаан ширээнд завилан заларч их хамба нарын нэгийг хажуудаа байлцуулан хүлээсэнд Баязитийн элч султан Жемийн өмнө шал мөргөн ойчиж ёслоод ахынх нь илгээсэн захиа бичиг, бэлэг сэлтийг нь гардуулав. Захиаг Жемийн чихэнд дуудан сонордуулсанд, бэлэг сэлтийг хяламхийж ч харалгүй бараа бологчдодоо, хувааж авцгаа хэмээн өгүүлжээ.

	VIII Иннокентий туркийн эсрэг холбоог эмхэлсээр л, Баязит мажар венецийн эсрэг хандсан төлөвлөгөө зохиосоор л байж. Энэ бүхэнд Жем ихээхэн үүрэгтэй байв. Султан, папад «Христосын загалмайг цөмлөгч жад» болон бас бус үнэт нандин шүтээний зүйлс илгээж, Жемийг хорьж, хэнд ч дамжуулахгүй байгаа ч гэсэн цорын ганц юм шаардан хүссэн байжээ. Харин пап бол султанаас христос шүтлэгт орнууд руу довтлохгүй байхыг шаардаад, ёсоор эс болговоос туркийн эсрэг, Жемээр толгойлуулан их аян дайн хийнэ гэдэг байв.

	Тэр үед VIII Иннокентий пап нас нөгчиж шинэ пап сонготол юмыг яаж мэдэх вэ гэж Жемийг хутагт Ангелийн цайзад хорьжээ. VI Александр пап гэж алдаршсан их хамба Родриго Боржиаг папаар сонгожээ.

	Хаант засгийн золиосны хүнд азтай мөч ирэх шиг болов. Тэр папын хөвгүүдтэй нь үерхэн, арай дураар байх болж, баяр ёслолд оролцдог болсон байна. Тэр үеийн мэдээ, захиа, дуртгалуудад Жемийг гучин настай байсан хэр нь дөчтэй гэж болохоор оворжуу хүн байсан гэж бичжээ. Махлаг бор царайтай, зүүн нүдээ онийлгон хардаг тэр эр «ямархан нэгэн юманд зорьж явдаг» хүний шинжтэй уруу царайтай, цухалдуу зантай, захирагдагч хүмүүстээ ширүүн дориун бөгөөд ужид самуун явдалд автаж, элдвийг мартан сэтгэлээ тайтгаруулах гэхдээ сархдад нэвчсэн нэгэн ажээ.

	Яг тэр үед өрнөдийн христос шүтлэгт хаадын хооронд томоохон арцалдаан болж, францын залуу ноён VIII Карл неополитын хаант улсыг эзэлж аваад, христос шүтлэгтнүүд нь холбооны цэргийг тийш нь оруулж туркийн эсрэг загалмайтны аян дайн хийлгэхээр армиа авч Итали руу хөдөлжээ. Пап түүнийг итали руу оруулахгүй саатуулахын тулд бүхнийг хийжээ. Тэр үед VI Александр Баязиттай хүртэл хэлэлцээ хийж франц ноёны эсрэг дэмжлэг гуйсанд Баязит хэлэлцэн тохиролцсон ёсоороо түүнд 40 000 венец дукатыг жилийн тэтгэмж болгон явуулаад папын гарт нь гэж хаягласан онцгой захиандаа дүүгийнхээ шарилд гурван зуун мянган дукат өгье гэж гуйсанд тэр захиаг нь италид байсан, папын дайснууд олзолж аваад нууцыг нь задалчихжээ. VIII Карл италид цөмрөн орж хотуудыг ядаж түдэлгүй дараа дараагаар нь эзлэн авсаар 1494 оны сүүлчийн өдөр Ромд нэвтрэн оржээ. Папад, залуу байлдан дагуулагчтай, аль болох бага шиг хохиролтойгоор хэлэлцээ хийхээс өөр зам үлдсэнгүй. Карлын тавьсан шаардлагуудын нэг нь гэвэл, Баязитийн эсрэг тэмцэлд ашиглахаар зэхээд байгаа «Султаны дүү»-г өг гэсэн байжээ. Тэгээд Карл Жемийг эхлээд Неаполь руу, тэндээсээ Турк рүү авч явахаар шийджээ. Гэтэл пап франц ноёноос, дайн дуусангуут тэр чухаг золионы хүнийг өөрт нь эргүүлэн өгнө гэсэн баталгаа нэхжээ. Бас султаны тогтмол явуулдаг 40 мянган дукатыг урьдын хэвээр өөрийн мэдэлд үлдээхээр ярилцан тохиролцжээ. Пап, Жемийг тун ч цөөрсөн бараа бологчдынх нь хамт олон гэрчийн нүүрэн дээр баяр ёслолын байдалтайгаар франц ноёнд шилжүүлжээ. Пап шийдвэрээ Жемд сонсгоход цаадах нь, би боол хүн, пап, франц ноён хоёрын хэний нь ч боол байсан надад ямар ялгаа байх вэ дээ гэжээ. Пап, Жемийг сайхан үгээр ятган тайтгаруулахыг оролдож байхад VIII Карл түүнд санаа тавьж, яг ноёнтой ярьж байгаа мэт харилцдаг байв. Неополитын хааныг дайнд мордохдоо VIII Карл Жемийг бараа болоочдын нь хамт, бас барьцаа болгож авсан папын хүү Валенсийг их хамба лам Чезаротой цуг авч явжээ. Гэтэл зальт Чезаро нь замдаа оргож, Жемд өвчин тусаад олон ч хоносонгүй, Неаполь хүрэхийн даваан дээр Капуед нас нөгчжээ. Өөдгүй амьтад өөрийг нь үхсэнээс хойш ч гэсэн ашиглан хонжоо олоод байгуузай гэж болгоомжлон, ямар нэг аргаар бие цогцсыг нь Туркт аваачихыг тэр олзны олон жилийг хамт өнгөрүүлсэн ойр шадар хүмүүстээ гуйн захижээ. Мөн ахдаа бичүүлсэн захиандаа, гэр бүлийнхээ хүмүүсийг Стамбулд очихыг нь зөвшөөрөхийг гуйгаад бас он удаанаар боолчлогдож явахад нь үнэнч хань нөхөд нь байсан хүмүүст сайн сэтгэл гаргахыг гуйжээ.

	VIII Карл Жемийн биеийг занданшуулаад хар тугалган авсанд хийж тавь гэж тушаажээ. Пап, Жемийг ноёнд өгөхийнхөө өмнө хор уулгачихсан юм гэдэг цуурхал тэр даруй тарсан ажээ. Венецийн сенат, султан Баязитад Жемийн үхсэн тухай таатай мэдээг хамгийн түрүүнд сонсгох сон гэж их л яарчээ.

	VIII Карлын аян дайн амжилтгүй болж, францдаа эргэж ирээд удалгүй нас барав. Жемийн шарил Неаполитын хаанд үлдсэн бөгөөд түүнийг тойрон бас л баахан захидал харилцаа болсонд Неаполитын хаан Баязитаас аль болох ахиухан юм гаргуулах гэж чармайж, VI Александр пап хүртэл өөрийнхөө хувийг шаардан маргаанд оролцсон юм. Гэвч Неополитын хаан тэр бүгдийн дундаас ганцаар завшжээ. Жемийн шарил түүнд, султантай ашигтай гэрээ хийхэд тус болсон бөгөөд зөвхөн 1499 оны есдүгээр сард түүний шарилыг арай гэж нэг Баязитад шилжүүлж цаадах Брус дахь туркийн хаадын бунханд ёслол төгөлдөр оршуулсан билээ.

	 

	VI

	Чамилийн хүүрнэсэн хуурай, товчхон ярианы гол тойм нь энэ билээ. Гэвч гэлхай Петар нөхрөөсөө дуулсан тэр зүйлээ үлэмж дэлгэрэнгүй, тодорхой, өөр утга санаа оруулан өгүүлдэг байж билээ. Бүх л юманд ганц нийтлэг тал бий. Хоёр ертөнц орших бөгөөд хооронд нь жинхэнэ холбоо, харилцан ойлгох явдал байхгүй, байж ч болохгүй. Түм буман хэлбэрээр мөнхөд дайтаж байх тавилантай хоёр аймшигт ертөнц байх бөгөөд тэрхүү бие биедээ дайсагналцдаг хоёр ертөнцийн дунд оршигч хүн, тэдэнтэй мөн л тэмцэхээс өөр аргагүй болдог байна. Хааны хүү, хааны дүү, чин үнэн дээрээ бол хаан өөрөө ч гэсэн хамгийн аз жаргалгүй хүмүүс. Эхлээд урван тэрслэлт, тэгээд ялагдал, дараа нь хууран мэхлэл, хүний эрхшээлд ороод эцэст нь эмгэнэлтэйгээр бусдын урхинд орж, найз нөхөд, ойр дотнын хүнгүй ганцаар эгээ л шившгийн баганад хүлүүлсэн мэт бүхний нүдний өмнө илрэн гарч иржээ. Гэвч бүхнийг эцсийг нь хүртэл тэсвэрлэж ямар ч нөхцөлд тэр чигээрээ л байж зорилгоо марталгүй, алуурчин ахдаа ч, өөрийг нь шившигтэйгээр хууран мэхэлж, илчлэхээр айлгаж, худалдан дамлан наймаалж ашиг хонжоо олж байсан буруу номтнуудад ч алинд нь ч бууж өгөлгүй дуусах бардам тангарагтаа үхэн үхтлээ үнэнч хэвээрээ өнгөрчээ.

	Султан Жемийн ер бусын хувь заяаны гэнэтийн хувирал, санамсаргүй ээдрээн дундаас гэлхай Петар урьд хожид огт дуулж яваагүй, харь газрын олон хот, хүчирхэг эрх баригчид - хаад ноёд, пап, их хамба нарын нэр усыг сонсжээ. Тэр бүхнийг тогтоож чадаагүй нь арга ч үгүй юм. Ярианы гол зангилааг алдаж, хэн нь хэний хамаатан, хэн нь хэнийгээ хуурч худалдаж, худалдан авч байгааг огт ойлгохгүй болох үе ч ямагт гардаг байв. Бүр заримдаа бол өөрийнхөө гашуун хувь зохиолыг эргэцүүлээд, сонсож байгаа юм руугаа нэг их ойртохгүй байх нь буй. Гэвч тэр бээр тийм үедээ ч гэсэн нөгөө хүнээ өрөвдөж, хамаг зүрх сэтгэлээ нээн дотроо онгойлгог гэсэндээ анхааралтай сонсож байгаа хүний дүр үзүүлдэг билээ.

	Гэлээ ч тэр ярианд нь огт ойлгомжгүй зүйл бас их байжээ. Жишээ нь л хувь тавилан, архи дарс, наргиан цэнгээн, гоё хүүхэн харчуудын тухай Жемийн зохиосон шүлэг гэх мэт. Чамил тэр шүлгүүдийг өөрөө зохиосон юм аятай цээжээр уншиж л байна. Пап болон сүмийн бусад ноёдын талаар хэлсэн Жемийн зарим хурц үг хэллэг нь гэлэнгийн дургүйг хүргэж байв. Гэвч гэлхай Петар одоо бол энэ тухай хэлэлцэж залууг сургах цаг биш гэж бодож байв. Тэгээд ч өөрт нь юм бүр өөрт нь тэр бүр ойлгомжтой тодорхой бус байгаа юм чинь. Хүнийг шавайгаа ханатал нь яриулах хэрэгтэй. Хаана ч явсан гэлхай Петарт хүмүүс айж зоволгүй ойртон ирж түдэх юмгүй дотносож яах ийхийн зуургүй л сэтгэл зүрхээ нээдэг юм. Тэрий нь гэлхай Петар, тэгэх л ёстой, жирийн юм мэтээр хүлээн авч үгийг нь анхааралтай сонсохыг үргэлж хичээдэг байжээ. Одоо ч мөн адил тэгжээ.

	Смирнийн залуугийн ний нуугүй яриа их л сунжирч ер нь дуусах янзгүй бололтой. Тэр орчин тойрныхоо бүхий л юмнаас ангижран султан Жемийн хувь тавилангийн талаар хэдэн цагаар ярина. Тэгэхдээ бүгдийг маш дэлгэрэнгүй, аль болох хурдан ярих онц чухал хэрэгтэй, эс тэгвээс маргааш болоход оройтчихож болох юм шиг ярьж байжээ. Тэр яарснаасаа болоод франц, испаниар цээжилсэн шүлгээ орчуулахаа мартаад тэр чигээр нь иш татан туркээр ч, италиар ч ярина. Тэд яриагаа ихэнхдээ өглөө эрт аль нэг асар дор аажмаар богиносдог бор сүүдэрт эхлээд хурц нар, шуугиантай яршигтай зугаа, бөөн хоригдлуудаас холдох санаатай аварга том хашааны бөглүү буланд очиж үргэлжлүүлдэг байв. Гэлхай Петар, Хаим өөр дээр нь зөвхөн ганцаараа байх үед нь ирнэ үү гэхээс биш хүнтэй ярилцаж байхад нь огт ирдэггүйг анзаарчээ. Харин зарим нэг хоригдол хажуугаар нь өнгөрөхдөө зогсосхийн залуугийн бүгтхэн яриаг чагнаж эхлэх нь ч бас бий. Тэгэхэд нь Чамил хоромхон зуур таг чиг болж, зүүдэн өвчтэй хүнийг аюултай нойрных нь үед сэрээчихсэн аятай, шал тэнэг юм шиг таг дуугүй болсноо шал хэрэггүй газар өнөөх «тийм, тийм» гэдгээ давтаж байснаа хүйтнээр, онц ач холбогдолгүй хоёр гурван үг чулуудчихаад яваад өгдөг аж.

	Маргааш өглөө нь нүүрэнд нь шөнөдөө гэмшсэн, нэг юм шийдсэн байрын ор мөр үл мэдэгхэн ажиглагдах боловч сэтгэл санаа нь өчигдрийнхөө л янзаар гараад ирэх юм уу, эсвэл дуу шуу ч үгүй, дотроо битүүрчихсэн амьтан хамаг юмаа нууж юу ч ярилгүй муухан шиг мушилзан инээмсэглэсээр жирийн юмны тухай энгийн хэдэн үг дуугарах аядна. Тэр нь тэгтлээ удахгүй дээ. Яриан дундаа түүний сэтгэл санааны байдал өөрт нь ч, гэлхай Петарт ч ажиглагдамгүй өөрчлөгддөг билээ. Өөрөө ч учрыг нь сайн мэдэхгүй, яагаад ч юм тэр бээр дахиад л өнөө шунал нь хөдөлж намуухан бөгөөд их л шимтэн, нүглээ наманчилж байгаа юм шиг. Жем, түүний хувь заяаны тухай яриагаа үргэлжлүүлнэ.

	Гурав дахь өдрөө Чамилийн яриа тэр нэгэн явдлын гунигтай бөгөөд баяр ёслолын байдалтай төгсгөлд нь, Брус дахь цайвар өнгөт, ихэмсэг сүртэй, Коранаас6 хамгийн сайхан сургаалыг нь авч гайхамшигт цэцэгс, болроор сийлсэн хээ угалз мэт үсгээр бүрхсэн цагаан ханатай бунханд тулж очжээ. Түүнийхээ дараа Чамил тусгай тусгай үйл явдлуудыг залган залган тод томруун ярьж эхэлсэн юм. Жемийн амьдралын аз жаргалтай болон хүнд бэрх өдрүүд, түүний уулзалт, маргаан, хайр дурлал, үзэн ядахуй, үерхэл нөхөрлөл христос шүтлэгтний толгойлогчдын боолчлолоос оргох гэсэн оролдлого, итгэл найдвар, цөхрөл, нойр хулжаасан бодол, дуг хийх зуур нь үзэгддэг эмх замбараагүй үзэгдэл, франц италийн эрхэмсэг дээд ихэст өгч байсан бардам бөгөөд гашуун хариулт, Чамилийн, ердийнхөөсөө шал өөр өнгөөр өгүүлдэг, хоригдож байхдаа Жемийн өөрөө өөртэйгөө ярьдаг байсан хилэнт яриа эд бүгд хойно хойноосоо цуварна.

	Ямар ч оршил үггүй, урьдахтайгаа онц холбоогүйгээр цаг хугацааны дэс дарааг эвдэн, залуу Жемийн амьдралын дундаас нь эцсээс нь тастаж авсан ямар нэг явдлыг ярьж гардаг сан. Духайсхийгээд намуухан дуугаар, ярилцагч хүн нь өөрийн нь үгийг сонсож байгаа үгүй, яриаг нь гүйцэж чагнаж байгаа үгүйг ч огт анзааралгүй ярьдаг байжээ.

	Үнэнийг хэлэхэд гэлхай Петар тэр эмх замбараагүй эцэс төгсгөлгүй хүүрнэл хэрхэн эхэлснийг анзаарч мэдээгүй ажээ. Хүний хувь заяаны тухай ярианаас өөрийнхөө нүглийг наманчилсан ярианд анх удаа илэрхий шилжиж нэгдүгээр биеэс ярих болсон тэр гунигт хурмыг мөн л түүн шигээ анзааралгүй өнгөрөөчихжээ.

	 

	(Би! Энэ бол хэцүү үг. Үгийг маань сонсож байгаа хүмүүсийн нүдний өмнө үг, өөрийнхөө тухай боддог бидний төсөөлөл, бидний дур зориг, хүч чадалд ихэнхдээ үл тохирдог бидний хачин бөгөөд хувиршгүй байр суурийг тодорхойлдог амнаас нэг л алдуурч орхивол, хэдийгээр энэ тухай огт санаагүй боловч бидний бодож, хэлж, дотроо аль хэдийн жишин байсан тэр бүхэнтэй биднийг үүрт холбоод адилтгачихдаг айхавтар үг ээ).

	 

	Улам эргэлзэж, айж өрөвдөж, сэтгэлийнхээ догдлолыг арай чүү нуун байж гэлхай Петар Чамилийн яриаг сонссоор л суудаг байж. Оройдоо ганцаараа болоод, хархүүгийн тухай, түүнд тохиолдоод буй бүх юмны тухай бодож байхдаа (Тэр тухай бодохгүй байж болохгүй байлаа.) яриаг нь түс тас зогсоож, түүнийг цагийг нь олж жинхэнэ ёсоор «сэгсрэн», аюултай төөрөгдлөөс нь ангижруулаагүйдээ өөрийгөө буруутган зэмлэдэг байв. Гэлээ ч маргааш нь тэр хоёр дахин уулзаж, хархүү дахиад л өнөөх солиотой төөрөгдөлдөө автахад нь тэр урьдын янзаар дотроо түгшисхийн, сүрхий өрөвдөнгүйгээр яриаг нь сонсож байхдаа үгийг нь таслан үнэн байдал руу эргүүлж үл зориглоно. Харин гэлхай Петар өчигдрийнхөө бодлыг хэрэгжүүлэх ёстой гэж санангаа ярианы сэдвийг өөрчлөхийг чармайдаг байсан бөгөөд санаандгүй чулуудсан хэдэн үгээр хүүрнэн суугаа сэрүүн тунгалаг Чамилийг талийгаач султан Жемээс тусгаарлах гэж буй мэт авч, үнэндээ тун ч эв дүй муутай, шийдэмгий бус хөдөлдөг байж дээ. Тэр, хархүүг тун ч их өрөвдөж хайрлаж байв. Сэтгэл бодлоо ний нуугүй ярьдаг төрөлхийн шулуун шударга зан, гэнэн хонгор сэтгэл нь хархүүгийн цөхрөлтгүй шаргуугаар нүглээ наманчилж байгаатай холбоотой болов уу гэж бодмоор. Гэхдээ хэрэг явдал, гэлэн дуугаа хурааж сайшаах ч юмгүй, илэрхий зэмлэх ч үгүй, залуугийн шимтэн шивнэн хүүрнэхийг чагнан суугаагаар л шувтардаг байж. Байхгүй, байж болохгүй, байх ёсгүй юм, байгаа, нүдэнд харагдаж бодитой оршиж байгаа, цорын ганц боломжтой юмнаас хүчтэй байдаг байнам. Тэр удаа ч гэсэн ухаангүй явдлын няцаашгүй давалгаанд түрэгдэн ухарч хархүүг оюун ухааны зам руу залан зүглүүлэхийг хичээсэнгүйдээ гэж гэлхай Петар өөрөө өөрийгөө зэмлэж байлаа. Тийм үедээ тэр өөрийгөө тэрхүү ухаангүй явдлыг хамтран үйлдлээ гэж яг таг ухаараад маргааш л анхны эвтэй шалтаг гармагц сая хийлгүй өнгөрч эндсэн юмаа хийе гэж дотроо амладаг байж.

	Тиймэрхүү янзаар тав зургаан өдөр өнгөрчээ. Энэ бүхэн дандаа өглөө, бараг л нэгэн цагт, хэн нэгний заншил болсон ёслол аятай эхэлж хоёр гуравхан богинохон завсарлагатайгаар орой болтол үргэлжилдэг байжээ. Султан Жем, түүний сэтгэлийн шаналгаа, донсолгоо доргионтой байдлын тухай яриа дуусашгүй ажээ. Гэтэл нэг өглөө Чамил ирсэнгүй. Гэлхай Петар түүнийг эрж, хүлээж, хашааны өнцөг булан бүрийг сэтгэл түгшин шагайсаар явав. Тэр өдөр өөр дээр нь Хаим хоёр ч удаа ирж өнөө л хуучин шаналал, догдлол, Смирнийн эрх баригчдын шударга бус явдлын тухай гомдол, тагнуул туршуулуудаас ямагт айж сэжиглэж явдаг тухайгаа эх адаггүй буржээ. Гэлхай Петар сураггүй алга болсон Чамилийг бодоод, түүний яриаг сонссон дүр л үзүүлж байв.

	Түүнд, Чамилийг өчигдөрхөн өмнөө зогсож байсан байдлаар нь харж, асар хурдан, яг ном уншиж байгаа юм шиг ярьж байсны нь сонсож байх шиг санагдаад байжээ. Тэр ингэж ярьжээ.

	— Чивитавеккье рүү дөхөж явсан онгоцны тавцан дээр ганган хувцастай зогсож, эрэг дээр эгнэн жагссан эрээн мяраан хувцастай папын цэргийн жагсаал болон сүмийн өндөр мяндагтнуудын эгнээг харан, Жем нэгэн үеийнхээ амьдралтай тооцоогоо бодож дуусгаад нөгөөг эхлээгүй байгаа хүнд л тийм үед төрж болох тийм тов тодорхой сэтгэлээр бүхнийг эргэцүүлэн бодож байжээ. Тэр өөрийнхөө золгүй явдлыг хэнэггүй, цэвдэгхэн сэтгэлээр бодож ямар ч хий санаашралгүйгээр хүний амнаас сонссон мэт эв эрүүл, сав саруул ухаанаар хүлээн авч байсан юм.

	Түүнийг хаана ч очсон, харийн хүмүүс шоронгийн амьд хана мэт хүрээлэн жагсаж байгаад л угтаж авна. Тэр хүмүүсээс чухам юуг хүсэж хүлээж болох сон бил ээ? Өрөвдөх сэтгэл үү? Тэр бол түүнд огт хэрэггүй, хэзээ ч дутагдаж яваагүй цорын ганц юм нь билээ. Түүний замд тэр бүр тааралддаггүй сайхан сэтгэлтэй шударга хүмүүс харууслаа илэрхийлэх гэж чармайх нь түүнд золгүй амьдрал, хосгүй доромжлолынх нь гэрч төдий л болдог байв. Харамсан гашуудна гэгч талийгаач бологсдод ч тээртэй бөгөөд доромжлолтой байдаг байтал, эрүүл саруул, бүх юмыг ухамсартай сэтгэж яваа хүн түүнийг тэсвэрлэж, тэр амьд хүмүүсийн нүд рүү хээвнэг харж тэдний харцнаас зөвхөн ганц өрөвдөх сэтгэл л олж харна гэдэг ямар бэрх гэж санана даа.

	«Ертөнц дээр байдаг, ер нь ертөнц гэж төсөөлөн боддог тэр бүхнээсээ би тэмцлийн арга хэрэгсэл бий болгож түүндээ дулдуйдан ертөнцийг булаан эзэлж, ялан дийлж болов уу гэж бодсон юм сан гэтэл хэрэг явдал өөрөөр эргэж ертөнц өөрөө намайг арга хэрэгслээ болгож орхив байна».

	Тэгээд явж явж Жем Жемшид гэдэг чинь хэн юм бэ дээ? Боол, гэхдээ зүгээр ч нэгэн боол биш. Гинжилж гавлаад захаас зах дамжуулан худалддаг доорд боолд бол бас ч сайн эзэн таарах болов уу, төлөөсийг нь төлчих буюу зугтах найдвар байдаг болов уу гэж бодогдоно. Харин Жемд бол хайр хишиг горьдон хүлээх газар ч байхгүй, хэн нэг нь хайр хишиг хүртээе гэж зориглолоо ч гэсэн түүнээ ёсоор болгож чадах ч үггүй байсан. Мөнгөөр зольж авах ий? Түүнийг зольж авах хэнд хэрэгтэй юм бэ? Харин ч хоёр талын аль аль нь түүнийг золиосонд алдахгүй боол хэвээр нь байлгах гэж өдий төдий мөнгө үрж байгаа биш үү. (Гагцхүү хөөрхий эх нь л нугарч няцалгүй тэмцэж яваа бөгөөд эрхэм дээд сэтгэлтэй гайхамшигт тэр бүсгүйн арчаагүй оролдлого, хүүгийнхээ доромжлолын хүнд бэрхийг улам чангалсаар байгаа билээ. Оргох уу? Жирийн боол хүнд гинжээ эвдэх ч амаргүй л дээ. Гэлээ ч оргох замдаа мөрдөн хөөгчдийг залилж, удам угсааныхандаа хүрээд тэндээ энгийн чөлөөт иргэдийн дунд тэдний л адил амьдарна гэдэг өчүүхэн найдвар сэтгэлд нь үргэлж хатангадаж явдаг билээ. Гэвч Жем Жемшидийн хувьд бол тийм боломж байхгүй л дээ. Хүн оршин суудаг ертөнц бүхлээрээ турк христос шүтлэгтэн хэмээх хоёр хэсэгт хуваагддаг бөгөөд түүний хувьд тэр хоёр талын аль алинд нь толгой хоргодох газар байхгүй билээ. Тэнд ч энд ч тэр зөвхөн султан л байх учиртай хүн. Ялан дийлэгч буюу ялагдагч, амьд буюу үхсэн байх л учиртай хүн. Тийм болохоор одоо бол оргох тухай зүүдэндээ ч мөрөөдөх аргагүй боол юм. Тэр бол түүнээс арай агуу их бөгөөд илүү аз заяатай хүний явах зам, найдах найдлага юм. Харин тэр энд бол олзны хүн, Стамбулд бол амьд үхсэн алин боловч султан байхаар шийтгэгдсэн хүн. Хаана ч хэзээ ч зөвхөн л султан байх ёстой бөгөөд зөвхөн энэ замд л түүнийг аврал хүлээж байж болох хүн. Султан болно гэдэг чухаг хэцүү. Аз заяа хялгасан төдий л дутлаа л бол султан болж чадахгүй. Бас хялгасан төдий л хальж гарлаа бол болохгүй. Энэ бол үхэл ч аврахын аргагүй, гарлангүй боолчлогдох заяа л гэсэн үг ажээ.

	Онгоц хуягаараа зогсоолын хана шүргэв. Ар талд нь гурван алхам зайтай газар мэлрэн хөшсөн бараа бологчдынхоо урьд талд баримал мэт зогсож буй, алтан хатгамалтай цагаан ороолтоор толгойгоо ороосон өндөр хүнийг нүд цавчилгүй ширтэн зогсож буй их хамбаас эхлээд агтын даамал хүртэлх бүх хүнд, тэр шүргэх дуу эргийн дээгүүр аяархан жингэнэн цуурайтах нь дуулдан нам гүм болжээ. Тэгээд энэ хүн султан л байхаас өөр аргагүй юм байна, тийм ч болохоороо мөхөх тавилантай ажээ гэдгийг ухаж мэдээгүй хүн тэнд нэгээхэн ч үгүй байсан юм гэнэ билээ.

	Ингэж яриад Чамил өөрөө босжээ. Тэр бусад хоригдлуудын адил харгалзагч нарт хөөгдөн байж өрөөндөө орох дургүй тул цагаас арай өмнө өрөө рүүгээ яваад өгдөг байж. Тэгээд урьдын адил хүлцэнгүйгээр бөхийсхийн ёслоод харуй бүрийд хэдийнээ умбасан Нүглийн орны нэгэн булан руу сүүтгэнэн одсон юм байжээ.

	 

	 

	VII

	Хархүү тэгээд хоёр ч өдөр үзэгдсэнгүй. Харин гурав дахь өдөр нь үдийн алдад гэлхай Петар дээр Хаим хүрч ирээд эргэн тойрноо айсан, туршсан янзаар хулганан ажаад Чамилд нэг «тоогүй явдал тохиолджээ» гэсэн байна. Тэр өөр юм хэлж чадсангүй.

	 Дахиад хоёр хонотол, тэр хооронд гар хумхин суугаагүй өнөөх Хаим, Чамилийн алга болсон тухай бэлэн яриатай иржээ. Эхлээд тэр толгойгоо их л гудайлган, хөмсгөө зангидаад Гэлхай Петарын дэргэд тойрог, зууван дугуй зурж, зүг бүрийг духаараа харах нь санамсаргүй гэлхайтай тааралдсан хүн болох гэж байгаа бололтой. Гэхдээ энэ «сэрэмжлэх арга» илт огт ашиггүй юм гэдгийг зүүдлэх ч үгүй байгаа бололтой. Тэгж байснаа гэлэнд бүр тулж ирээд аяархнаар

	— Таныг байцаагаагүй юу? гэлээ. Хаимын сэжигт унтууцсан гэлхай Петар:

	— Үгүй гэж чанга дуугарав. Гэсэн ч Хаим Чамилийн тухай юухан хээхэн олоод мэдчихсэн байх юу магад гэсэндээ дорхноо зөөлөрч,

	— Үгүй, юу гэж? хэмээн асуулаа. Тэгэнгүүт нь Хаим ярьж гарах нь тэр. Эхлээд тэр хажуугаар нь өнгөрч яваад түр зогссон, тэгээд цааш явахаа завдан буй хүний байдалтай, байн байн тал тал тийшээ санаа зовсон янзтай хялалзаж байснаа аажимдаа март мартсаар, намуухан дуугаар, цовоо цолгин нь аргагүй ярьж гарав.

	Яриа нь зарим газраа тодорхой биш, учрыг нь олох аргагүй болох боловч зарим газар нь болохоор өөрөө нүдээрээ үзсэн юм шиг л нарийн ширийн юмаар дүүрэн ажээ. Тэр бүхнийг, тэр ч байтугай харж үзэх аргагүй юмыг хүртэл үзэж мэдчихсэн байдаг хүн л дээ. Бүрэнхийгээр Чамилийг ханхай тасалгаанд оронгуут нь харгалзагч хаалгыг нь гаднаас түгжих үед цагаан гэгээ бүр ч тасарчхаагүй, юм бүхэн ялгагдахтай байжээ. Гялалзтал арчсан тагтай хоёр зэс тавагт, бусад хоригдлууд бол мөрөөдөөд ч нэмэргүй хоол зөөгшин байжээ. Бүх юм оройдоо байдаг янзаараа байж гэнэ. Чамил өнөө ч бас нойр хүрэхгүй нь гэдгээ сайтар мэдэж байсан ч нойроо хүргэх санаатай хоёр булангийн хооронд холхиж гарчээ. Хашаан дахь шуугиан чимээ бага багаар намжсаар түнэр харанхуйд цагаан хана болон бусад бүх юм үзэгдэхгүй болоход өрөө нь жижгэрэх шиг болов. Чамил унтаагүй л байж. Нойр хүрэхгүй үед шөнийн чимээ содон хойно, үл мэдэг анир дуулдаж үл мэдэг гэрэл үзэгдэх мэт болоод, нойр нь огт хүрэхгүй байв. Гэтэл чухам хэдий үед ч юм бэ, чухам хэдийдийг тэр өөрөө ч анзаарсангүй. Хэн нэгэн хүн цоожны нүхээр түлхүүр хийх гэж оролдоод байх шиг санагдсан аж. Гэвч тэр нь андуурал биш байжээ. Хаалга аяархан онгойж бүдэгхэн гэрэл ёлтойж харагдахад тасалгаанд хоёр хүн чимээгүй орж иржээ. Араас нь дэнлүү барьсан зарц орж ирснээ, ухасхийн хажуу тийш болж дэнлүүгээ өргөөд хөдөлгөөнгүй таг чиг болж. Гэрэл тал тал руу цацрахад харваас орж ирсэн хоёр хүний нэг нь бүдүүн, бүх л юм нь бөв бөөрөнхий, зөөлхөн, гадаад байдал, дуу хөдөлгөөн нь бас тийм ажээ. Нөгөөдөх нь туранхай, ясан дээр нөмөргөсөн арьс лугаа адил агаад том хөнхөр нүдтэй аймаар том гар нь гэрэлд их л содон харагдана. Орж ирсэн хоёр хүн, хоёр нүүрт султаны мөн дүр нь биелээд явж байна уу гэлтэй санагджээ. Эхнийх нь хүн эелдгээр (Тэр эелдгээс нь болоод Чамил дав хийжээ) мэндэлж тэгээд л хэрэг явдал ч эхэлж дээ.

	Бүдүүн түшмэл сэжигтэй нялуун дуугаар, урьдчилсан мөрдөн байцаалт бол хэлбэрийн төдий зүйл гэж мэдэгдэхэд, хариуд нь мэдээжийн хэрэг бас л тиймэрхүү юм хэлж. Гэвч хэрэг тэгээд шувтарна гэж яаж байх вэ дээ.

	— Чамил-эфенди та хэнд зориулж султан Жемийн тухай мэдээ цуглуулж хууль ёсны султаны эсрэг бослогын дэлгэрэнгүй төлөвлөгөө боловсруулж гадаадын дайснуудын тусламжтайгаар хаан ширээг эзлэн авах арга зам хайж байснаа хүлээх цаг болжээ. Хар хүү,

	— Хэнд зориулж гэв үү? хэмээн өөрийгөө хамгаалах бодолтой аяархан асуув.

	— Тиймээ, хэнд зориулж?

	— Хэнд байх вэ дээ. Өөртөө л зориулсан юм. Манай түүхээс зөвхөн бүхэнд илэрхий байгаа юмыг л би судалсан шүү дээ. Гүнзгийрүүлсэн зүйл гэвэл...

	— Номд бичдэг, шинжлэх ухаан судалдаг бүхий л асуудлуудын дотроос та очиж очиж заавал үүнийг сонгодог нь юу бил ээ? Хар хүү дуугарсангүй. (Хаим алив болгоомжлолоо хэдийн мартаж гар хуруугаараа дохин занган байж хөхиүн хөгжилтэй нь аргагүй ярьж байлаа).

	— Тэгэхээр байна шүү гэж бүдүүн түшмэл тайван, зориуд буурь заасан өнгөөр дуугараад

	— Хүндтэй гэр бүлээс гаралтай, ухаантай, эрдэмтэй хүн. Та өөрөө ч орооцолдсон юм уу, хэн нэг хүн ч таныг орооцолдуулчихсан юм уу, ямар боловч тун эвгүй хэрэгт холбогдоод байгаагаа та өөрөө бэлхнээ мэдэж байгаа. Одоо хаан ширээнд султан Халиф7 заларч байна. (Урт насалж удаан жаргаг!) Харин та эргэцүүлэн бодох, тэр дундаа судлах бичих, ярихад тун ч тохиромжгүй зүйлийг шилж авснаа тодорхойёо мэдэж байгаа шүү дээ. Балар ойд хэлсэн үг ч атугай ор мөргүй алга болно гэж байдаггүйг та мэднэ. Харин үгийг биччихсэн юм уу, тан шиг ярьчихсан үед юу болдог гэж бодож байна. Ямар учиртайгаа бидэнд тайлбарлаад ний нуугүй үнэнээ хүлээ. Тэгвэл бидэнд ч амар, танд ч ашигтай болно.

	— Таны ярьж байгаа бүхэн надад болон миний санаа бодолд ямар ч хамаагүй юм байна гэж хар хүү үнэн санаанаасаа баахан унтууцсан янзтай дуугарав. Тэгэхэд нь түшмэл түрүүчийнхээ буурьтай, эелдэг байдлыг орхиж, өөрийнхөө дууны өнгөнд нэлээд ойролцоо өнгөөр ярьж эхлэв.

	— Байз! Ямар ч хамаагүй байх ёсгүй дээ. Бүх юм хоорондоо ямар нэгэн холбоотой байдаг. Та боловсролтой, эрдэмтэй хүн. Бид ч бас тийм бойдоо амьтад биш. Тодорхой зорилгогүйгээр хэн ч ийм юм руу орохгүй! гэж бүдүүн л ярьж байв. Чамил ямар нэг юмны тухай бодлогоширч цуурай мэт бүрхэгдүү хариулж байлаа.

	— Зорилго ий? Ямар зорилго?

	— Харин наадахыг чинь л бид танаас дуулмаар байна. Хархүү хариу хэлсэнгүй. Яая даа гэж тээнэгэлзэж байна гэж бодоод бүдүүн түшмэл дахин итгэлтэй захирангуйгаар ярьж эхэллээ.

	— За ярь ярь. Бид хүлээж байна! гэж их л хуурай шийдэмгийгээр битүүхэндээ тэсэж ядсан, сүрдүүлсэн байртай хэлжээ. Хархүү харанхуй булангуудыг гэрэлт огторгуйн хязгаар луу нүд бэлчээх мэт дэмий л ширтэн, тэгснээ гэрч хайх мэт ийш тийш харав. Өөрт нь ямар ч зорилго байхгүй, оролддог хийдэг юмныхаа талаар ялангуяа ийм цаг, ийм нөхцөлд тэр тайлагнаж чадах ч үгүй, тайлагнах ч албагүй гэдгийг тэдэнд батлаад өгөх цорын ганц үг буюу өгүүлбэрийг л бодож байлаа. Өөрт нь бол, өөрөө яриад л байгаа юм шиг санагдсан хэр нь үнэндээ ганц ч үг дуугараагүй юм. Гэвч хоёр түшмэд (туранхай нь мөн л ам нээж) ээлжлэн түргэн түргэн шаргуу ярьж байв.

	— Яриач ээ!

	— Хүлээчих, танд тэр нь амар ч, дээр ч...

	— Нэгэнт л эхэлсэн хойно ярьчих.

	— Тэгээд ямар зорилгоор, хэний эрх ашгийн тулд юм бэ? Тэд түүнийг ийнхүү асуултаар дарж байлаа. Хархүү бүдэг гэрэлд дасахгүй, нүдээ онийлгож урьдын хэвээр харанхуй булангуудыг унтууцан ширтэж байв. Тэр асуултуудыг сайн ойлгож ялгаж салгаж амжихгүй аажуухан бодох аж. Тэгтэл гэнэт туранхай нь түүнд тулж очоод дуугаа ихэсгэн,

	— За чи бушуу ярь! гэж зандрав. Тэгэнгүүт Чамилийн бүх л анхаарал сая л төвлөрч ирэв. Тэр, «чи» гэж хэлүүлсэндээ, доромжлуулан дарлууллаа., сульдаж өөрийгөө хамгаалах чадал үгүй боллоо гэж гутарчээ. Өөрийн нь гэм буруу. Золгүй явдал нь ямар нэг «зорилго»-оос болсон бус, харин энэ тухай бас тэгээд энэ хоёр шиг юмнууд өөрийг нь байцааж байгаа ийм байдалд оруулж, (өөрөө ч орчихсон) орхисноос л болж байгаа юм гэж хэлмээр санагджээ. Тэгээд яриад байна гэж дотроо бодоод дуугүй л зогссоор байв.

	Тиймэрхүү байдлаар нэлээд удав. Тэр бөглүү шөнийн альхан нэгэн минутад, нар ургах жаргахаар хэмжигддэг цаг хугацааны хязгаараас хэтэрч хүний харилцааны хэм хэмжээний хязгаараас хэтэрсэн газар нь Чамил илэн далангүй бардам ихэмсгээр, өөрийгөө султан Жемтэй адилхан, өөрөөр хэлбэл, золгүй амьтан гарцаагүй байдалд орчихоороо, өөрөөсөө урван тэрслэхийг хүсэх ч үгүй, чадах ч үгүй байгаагаараа л байхаас өөр байж чадахгүй гэдгээ хүлээн зөвшөөрчээ.

	— Би бол Жем л гэсэн үг! гэж аяархан боловч хүмүүс эцсийн үнэн үгээ хэлдэг янзаар хатуухан шиг хэлээд урт сандал дээр суучхав.

	— Бүдүүн нь өөрийн эрхгүй ухасхийн холдоод таг дуугүй болж орхив. Зөв замаасаа ингэтлээ илэрхий халтираад, өөрийгөө ертөнц хийгээд түүний жам ёсны гадна үүрд тавьсан хүнээс айх мэдрэмж туранхайд нь дутсан бололтой. Өөрөөс нь арай илүү ухаантай нөхөр нь дуугүй болж олгосон тэр самбааг туранхай цагдаа муйхар аргаар ашиглах гэж шийдсэн бололтой шинэ шинэ асуулт угсруулан тавих нь Смирнад ямар нэг хуйвалдаан байсан гэж хархүүгээр хэлүүлээд авчихна гэж бодож байгаа бололтой.

	Чамил жижиг сандал дээр, гүн бодолд автан сууж байгаа нь тун ч цөхөрсөн байдалтай ажээ. Туранхай түүнийг тойрон явж, улаан нүүр рүү нь хашхичих аж. Хүсэл зориг, ухамсар ер нь юу ч үгүй, яаж ч дарласан болох хоосон бие өмнө нь байгаа юм шиг л санаж байгаа бололтой. Тэгж бодох тусмаа уур нь шатаж, улам л улангасан эрээ цээргүй аашилж гарчээ. Ингэж байх үедээ л Чамилийн мөрөн дээр гараа тавиад авсан шиг байгаа юм. Эрээ цээргүй доромжлолд нь дургүйцсэн хархүү түүнийг огцом түлхээд авчээ. Тэгээд л нүд ирмэхийн зуур зодоон үүсэх нь тэр. Нөгөө цагдаа нь ч оролцжээ. Чамил биеэ хамгаалж хэний ч санаанд оромгүй хүчтэй, ширүүн довтолжээ. Дэнлүү барьж зогссон зарц нь хүртэл сүүлдээ зодоонд өртөж, тэр зууралдсан гурвын гар хөлөөс арай чүү зайлж, өрөөнөөс үсрэн гараад тас харанхуйд тэднийг нүдэлдэж байх зуур хашаанд түгшүүр зарлаж л дээ. (Тэр зарц, мөн цочин сэрсэн хоригдлууд Смирнээс ирсэн хархүүд шөнө тохиолдсон явдлын талаар чих дэлсэж шивэр авир хийлдэж байсанд Хаим юухан хээхэн олж сонсож амжсан юм байжээ).

	Тэр шөнөдөө Чамилийг Нүглийн орны нэгэн хаалгаар авч гарсан юм байна. «Амьд байдаг болов уу, үхсэн хэвтээ болов уу? Хааш нь аваачсан юм бол? гэж гэлхай Петарын сэтгэл дэнсэлж байлаа. Гэтэл Хаим эдгээр асуултад бас л бэлэн зэлэн хариутай байжээ.

	Хэрэв амьд байгаа бол Сулейманы ойролцоо Тимар-ханд, сэтгэл мэдрэлийн өвчтэй хүмүүсийг хорьдог газар л байгаа байх. Тэр солиотой хүмүүсийн дунд өөрийгөө хаан ширээ залгамжлагчтай адилтган өгүүллээ гэхэд ухаан муутай хүний ердийн, хэн ч тоодоггүй дэмий үг, аймшигт солиорлоос огт ялгагдахгүй л дээ. Тэгээд ч тийм эмзэг хүн тэнд удаан тэсэхгүй. Хий бодол зөгнөлтэйгөө хамт энэ ертөнцөөс үтэр түргэн, огт анзаарагдахгүй яваад өгнө, тэгээд түүний тухай хэнээс ч юу ч асуухгүй өнгөрнө.

	Хэрвээ үнэхээр сүрхий зодоон болж хоёр цагдаатай тулалдахдаа хархүү хэрээс хэтэрч хэн нэгийг нь шархдуулсан бол (Ер нь тэгсэн нь илэрхий байгаа юм, өглөөгүүр өрөөний шалан дээрх цусны толбыг угааж байсан) султаны зарц нар мэдээжийн хэрэг улам цаашилсан. Яагаад гэвэл нударгалахыг энд юманд тооцдоггүй, нударганы хүчийг хэмждэггүй юм чинь. Тэгсэн бол ч Тахир-пашагийн золгүй хүү аль хэдийн булшинд орсон л доо. Харин цулгуй цагаан чулуун хөшөөтэй булш бунхнаас хаад хийгээд тэдний тэмцэл, өрсөлдөөний тухай юу ч мэдэхийн аргагүй билээ.

	Энэ бүхнийг ярьж дуусаад Хаим өөрт нь заналхийлж буй «аюулын» тухай дурсангуутаа баяртай ч гэлгүй эргэн тойрноо сэрэмжлэн буландсаар аварга том хашаан дотуур зүгээр нэг тэнэж яваа хүний дүр үзүүлэхийг хичээн холдон одсон ажээ.

	Гэлхай Петар өөрийнхөө хувь заяа болон эргэн тойрны бүх юм, тэр ч байтугай үргэлж бүх юмыг тагнаж, шинжилж ялихгүй юмыг хүртэл ухаж төнхөж явах хэнээтэй хэдүй боловч үнэндээ хорхойд хоргүй Хаимд хүртэл хорсон хилэгнэж шүд зуун зогссон газраасаа огт хөдлөлгүй духныхаа хүйтэн хөлсийг арчин зогсож байв. Тэгээд дагтаршсан зэвхий саарал газар, цагаан ханыг анх үзэж байгаа юм шиг нэг хэсэг алмайран ширтэж байтлаа гэнэт айдас нь хүрчээ.

	Чамилтай ярилцсан гээд байцаагаад унавал яадаг билээ. Тэгээд бас л гэм халгүй хүнийг дахиад л байцааж байгаа нь энэ гээд сунгаад өгвөл яана? Хаим ч жаахан гажигтай, алив юмнаас айж явдаг хүн л дээ. Гэхдээ юмыг яаж мэдэх вэ.

	Гэсэн ч энэ бодлыг нь «Чамил яасан бол?» гэдэг өөр бодол хөөн зайлуулжээ. Дахиад л уур нь хүрэв.

	Өөрийн мэдэл байхгүй, хүчин чадалгүйгээ үнэнхүү мэдсэн үед бусдыг өрөвдөнө гэдэг давж туулах аргагүй айхавтар юм байдаг ажээ. Гэлхай Петарт гэнэт эндээс холдож Смирнээс ирсэн хархүүгийн бантагнасан яриатай огт холбогдолгүй хүмүүсийг олоод, золгүй муусайн солиотуудын нэхэн сүлжиж, хааны өөдгүй цагдаа нар шиг нинжин сэтгэл, хүнлэг сэтгэлийг огоорсон амьтад түүний нь улам чангалан татаж байдаг, өөрөө юу ч мэдэлгүй орж орхисон энэ торны гадна л байдаг бол ямар ч хамаагүй хүмүүстэй уулзаж ярилцах сан гэж бодлоо.

	Гэлхай Петар хашаан дотуур, харанхуй булан, алгын чинээ сүүдэр бараадан хэд хэдээрээ бөөгнөрөн хэрэлдэж маргаж, наадам тохуу хийлцэн буй хоригдлуудын хажуугаар алхалж гарав.

	 

	VIII

	Түүнийг Чамилтай ярьсан гэж хэн ч асууж байцаахгүй нь ээ гэдэг нь хоёр гурван өдрийн хойно тодорхой болов. Тэгэхээр л бүх юм дууссан хэрэг. Айж сэрэмжлэх, байнга хүлээх юмгүй болжээ. Гэвч тэглээ гээд дээрдсэн ч юмгүй, сэтгэл амсхийсэн ч юмгүй билээ. Харин бүр ч зовлонтой болж ирэв. Тэр Чамилгүйгээр амьдрах ёстой болжээ. Тэгэх тусам гэлхай Петар тэр хархүүг мартаж огт чадахгүй, тэгсэн хэр нь түүнтэйгээ уулзахаас өнгөрсөн гэдгийг улам улам мэдэрсээр байлаа.

	Зуны аагим халуун цаг. Нүглийн орны бүх юм хуучнаараа. Нэг хэсгийг нь суллаж, оронд нь нэг хэсгийг авчирчихсан л байна. Гэхдээ хэргийн гол үүнд байгаа юм биш. Нүглийн орон ердийнхөөрөө үргэлж л урваж хөрвөж байгаа юм шиг байх хэдий боловч үнэндээ үүрд мөнхөд өөрчлөгдөн хувиршгүй ажээ.

	Өглөө бүр сүүдэрт өнөөх л хэсэг хүн тэдний ерөөсөн амьтад цугларна. Гэлхай Петар аль ойр шиг байгаа хүмүүсийг бараадасхийн зогсоно. Бүх юм яг хуучин хэвээр.

	Заим бас л элдэв шалдвын эмс охидтой гэрлэж, салсан хэвээр, мөн л нэг хэсэг нь түүнд худал залж байгааг нь улаан цайм илчилж нэг хэсэг нь сонсож л байна. Түүний цонхигор нүүр царай нь бараан мөртөө шарласан хүнийх шиг ногоовтор туяатай ажээ. Хэрэг нь нотлогдож гэмээж нь оногдох ялаас ухаан алдталаа айж эмээсэн тэр арчаагүй амьтан хаашаа ч хамаагүй алсыг ширтэн гөлөрч орхино.

	Харин бусад нь бол хүүхний тухай тэс өөрөөр ярина. Бөхөрхүү эрийн бүгтдүү унзад хоолой л голдуу зонхилж байна. Гэвч ахимаг усан цэргийг гуанзанд нь ажилладаг байсан залуу грек бүсгүйн тухай яриа үүсгэмэгц бөх ч даруй таг болж бусдын хамт чагнаж гарна.

	— Түүнээс өндөр чийрэг эхнэрийг би насандаа үзээгүй юм. Том завь л гэсэн үг! Дэлэн хөх нь хоёр жинтүү л гэсэн үг! Харин ард нь хоёр лунжгар гуя найгаж өгнө дөө. Аль тааралдсан газраас нь барьж авах санаатай хүн бүр л сарвалзахад тэр өөдөөс нь үзэлцэж алдана даа. Эзэн нь гэж нэг хөгцөрсөн шүдтэй өвгөн грек бас түүнийг гэж оролдох боловч ямар усан цэргүүдийн гарыг хүлэх биш дээ! Сэмээрхэн шиг гэтэж яваад л чимхчих юм чинь. Тэгээд тэр тэсэлгүй ажлаа орхисон юм. Ямар ч л гэсэн гуанзны эзэн тэгж хэлсэн юм. За муу хөгшин үнэг ганцаараа буянаа эдлэх гээд л гэртээ нуучихаа биз гэж усан цэргүүд түүнийг харааж: «Хайран юм, мөн ч сайхан амьтан байсан! Бухал л гэсэн үг!» гэж халаглацгаана.

	Тэгэхэд грек өвгөн;.

	— «Юу бухал гэж! Энэ явдлыг дуусгавар болгохгүй бол хүн болгон гоочилсоор байтал түүнээс юу үлдэх болж байна? Ширхэг ширхгээр нь сугалсаар байгаад хамаг бухлыг тараагаад хаячихна шүү дээ. Өөдгүй муусайн асманууд!» гэж тэрүүхэндээ үглэнэ.

	— Хээ цэс, дандаа л гуанзны шалиг самуун юмнаас өөр юм ярьдаггүй хаашаа амьтад вэ! Тэгээд бас заавал бузар булай юмыг нь л ярина шүү! Цус! гэж унзад хоолойт зэвүүцэв.

	Маргаан тэмцэл эхэлж унзад хоолойт түдэлгүй дийлэхэд, наадуул нь усан цэргийг дуугүй бай гэлцэн унзад хоолойтыг цааш нь яриач гэж шалцгаана. Тэгээд л ховорхон гоё төрсөн, гүрж гаралтай, энд Стамбулд элдвийн гайхамшигт хэрэг тариад цэл залуу бурхан болсон хүүхний тухай сэтгэл хөдлөм, бас нэг учир битүүлэг сонин юм дахин ярьж гарна даа.

	— Тэднийхэн ер нь удам угсаа сайтай улс. Эмэг эх нь Тбилиси хот тэр аяараа унаж үхдэг цуутай гоё хүүхэн байсан юм. Нээрэн шүү, хө. Түүнийг Тбилисиэс холын нэг тосгонд хамаатныд нь нуудаг байж гэнэ. Тэр үеэс эхлээд уул тосгоныг «Долоон авс» гэж нэрлэдэг болсон юм гэдэг. Урьд өөр нэртэй байсан юм гэнэ лээ. Би тэрий нь мэдэхгүй. Тэр хүүхний гоё сайханд унаж үхсэн долоон эр гэрийн нь босгонд гучин минутын дотор толгойгоо тавьцгаасан юм гэнэ билээ. Тэр хүүхнийг гуйж сүйлсэн болон сүйгүй хулгайлж авах гэсэн эрчүүд хоорондоо эрэгчин эмэгчнээ үзсэн хэрэг. Тэгээд гурван айл гашуудлын хувцас өмсжээ. Харин тэр бүсгүй шаналсаар байгаад үхсэн юм гэдэг. Тэгэхдээ удаан хатаж гундсангүй ганц шөнийн дотор л жаварт цохиулсан юм шиг өнгөрсөн юм гэнэ билээ. Амиа гаран гартал хэнд сэтгэлтэй байсан, тэр нь одоо үхсэн амьд алин болохыг хэлээгүй юм байж. Саяын миний хэлдэг бүсгүй нуруу туруу, нүд хөмсгөөрөө өнөөх үзэсгэлэн гоо эмээгээ өвччихсөн хүн байсан юм даа.

	— Тиймээ, гүрж хүүхнүүдийн нүд ч гайхалтай гэдэг тодорхой л доо гэж бүчиж байсан хүмүүсийн нэг нь дуугарав.

	— Юу тодорхой гэж? Хаанаас тодорхой гэж? Сохор чи ийм юмыг яаж мэддэг бил ээ?

	— Тэр яагаад мэдэж болохгүй гэж? Хорвоо дээр чи ганцаараа амьд байгаа гэж эгдүүцэцгээх нь дуулдав.

	— Яриаг нь бүү тасал, яриг! гэж бусад нь шаардав.

	— Ярьж л бай л даа! Хүн бүрийн үгийг анхаарах хэрэггүй! Чанга дуутай бахим эр нүүр гарынхаа хөдөлгөөнөөр дургүйцлээ илэрхийлэн цааш ярихаас татгалзав.

	— Уг нь үнэн юм шүү хө! Гэлээ ч ярих дургүй хүрчихлээ. Сохор гөлгөнд ярих ямар хэрэг байна? гэсэн хэдий боловч тойрсон олон хүн ятгаад байхаар баахан тайтгарсан авч дотроо бас л ёоз муутай байгаа бололтой, гүрж хүүхэн, түүний сайхан нүдний тухай цааш залган ярих аядав.

	— Хэн нэг хүнийг, «Тэр хүүхний нүд мөн гайхалтай сайхан шүү» гэж хэлэхтэй зэрэг л миний уур хүрчихдэг юм. Чиний сохроор харсан юм ямар л өөдтэй юм байгаа аж! Чамд түүний мэлмийг харуулбал хэн бүхний юм хардаг нүд л байна гэж чи бодохгүй дээ, хө. Тэр бол нар сар гийсэн тунгалаг хөх тэнгэр л гэсэн үг! Тэр тэнгэрт байхгүй од гараг, үүл, ид шидийн гайхамшиг гэж ер үгүй! Иш, чааваас даа чи гэдэг амьтан харах юм бол дороо хөшиж хоцроод хайлж оргүй алга болно! Тэгэхээр жирийн нүд байна уу? Тэр нүд, мэдээж хэрэг, юм харна л даа, харалгүй яах вэ, гэхдээ тэр бол юу ч биш. Мэлмий гэдэг өөр юм шүү! Биднийг хаалгаа олох, халбагаа амныхаа хажуугаар явуулчихгүй байхад хэрэг болдог энэ муусайн ёлтгорууд юу юм бэ? Тэгвэл тэр тэнгэрийн гайхамшиг юу вэ? Хооронд нь жиших арга алга. Тийм юм хорвоод ганц л удаа заяана. Ганц удаа шүү. Дахиад хэзээ ч заяахгүй. Тэр нь ч дээр. Зовлон гамшиг бага болно. Тийм сайхан амьтад бусдын адил үхэх ёсгүй, эсвэл төрөх хэрэггүй юм байгаа юм.

	Ингэж хэлээд нөгөө хүн гэнэт таг болов. Дуу нь гарч өгсөнгүй. Тойрсон олон нам гүм болжээ. Хэсэгхэн зуур тийн байснаа дахиад л мэтгэлцэж, хөхрөлдөх янз бүрийн дуугаар учир нь олдохгүй юм өгүүлцгээн, амны уншлага болсон хараал зүхэл дуулдав.

	Гэлхай Петар тэр яриаг холоос чагнаж байхдаа ард нь хүн зогсож байгааг мэдээд зайлах санаатай эргэн хартал Хаим байжээ. Хашаан дотуур нааш цааш холхиж явахдаа тэр Хаимтай дандаа дайралдана.. Сэтгэл нь үргэлж шаналж, эмээж айдаг болохоор тэр амьтан нэг газар тогтож сууж чаддаггүй ажээ. Боодолтой юмаа барьсаар нэг газар орогнох аядталаа мөн нэг сэжиг төрж, тэр дороо л «урьдчилан сэргийлэх арга» боддог байна. Ганц хоёр хоноод нөгөө шинэ байраа орхин өөр илүү найдвартай хоргодох байр эрнэ. Гэлхай Петартай тааралдахаараа заримдаа огт танихгүй юм шиг өнгөрөөд явчихна. Заримдаа толгойгоо дохиж их л учиртай маягаар нүдээ ирмэнэ. Тэгснээ байчхаад эрээлж цээрлэх ч юмгүй шууд л хүрч ирээд гэнэт ямар нэг юм дурсан санаад явах хүртлээ баахан бурж авна. Энэ удаа тэр зан нь хөдөлжээ. Өөрөө гэлхай Петар дээр ирж унзад хоолойтын тухай яриаг өдөн үүсгэв. Тэр хүний тухай ч гэсэн Хаим их юм мэддэг ажээ.

	Тэр бол дорд гаралтай хүмүүсийн нэгэн боловч чадал тэнхээ, авхаалж самбааныхаа хүчээр хүмүүсийн дотор орсон юм. Нэлээд хэдэн жил туркийн хамгийн алдартай бөх байсан билээ. Цэргийн ханган нийлүүлэгчийн ажил эрхэлж, өөрийн гэсэн гуанзтай, янз бүрийн хэрэгт зуучилдаг хүн байжээ. Их ч хөрөнгөн дотор эргэлдэж байж. Ер нь бол хөзөрч, архичин, нэг онцгой юм нь гэвэл хүүхэн хөөмхий эр ажээ. Тэгээд муу өвчин олчхож л дээ. Тэр гар урттай, өөрийн хүний юмыг ялгахдаа тааруухан байж. Гэвч хүч тэнхээтэй, овжин сэргэлэн явах цагт тэр бүхэн нь болоод л байж. Харин хоёр гурван жилээс тэр нь улам гаарч, хүний мөсөө гээж эхэлжээ. Эмс хүүхнүүд хамаг цусыг нь сорж хүч тэнхэл нь хариад ирж. Сүүлдээ хуучин найз танил тал нөхөд нь түүнээс баахан хөндийрөөд. ганцаардаж ирэхдээ арга буюу хамгийн адгийн шаарнуудтай нийлж, өрөнд баригдаж дампуурсан луйварчин болж гүйцээд энд иржээ. Дөнгөж хоёрхон сар байцаагдаж байгаа мөртөө оюун ухаан бие бялдрын аль аль нь илт доройтож үнэхээр байгаа, байж болох юм аа, байх аргагүй юмнаас ч ялгаж чадахгүй болж зөвхөн эмс охид л ярьдаг болжээ. Энэ нь ч өвчин юм даа. Тэр, хорвоо дээр өөрийнх нь оролцоогүй хайр дурлал, шунал тачаал зүгээр сонирхол ч болов байж болно гэж огт бодохгүй болсон бололтой. Тэгээд харсаар байтал турж эцэн усанд хийсэн чихэр адил хайлж байна. Нөгөө чирэгдэл учруулагч архич, наргиан ч эрийн сүүдэр төдий л үлдэж дээ.

	Гиюүрч гүйцсэн амьтадтай цаг нөхцөөн хараал хэрүүл хийх тэнхэлтэй, бас тэгээд ам хуурай байхгүйн өвчин түүнийг зовоодог ажээ. Сүүлийн үед тэр улам л эмзэглэмтгий зантай, гувчгар нарийн болоод байгаа юм. Гэвч үг хэл нь гүйцэгдэхгүй, улам ч элбэг дэлбэг яриатай болоод байгаа хүн. Урьд гайхагдаж байсан унзад хоолой нь сөөж сэтгэл нь эмзэглэн уярахдаа дуу нь үе үе тасалдаж заримдаа чичгэнэхэд тэр түүнээ нуун далдлах санаатай дэмий л эргэн тойрны хүмүүс рүү үсчдэг юм.

	— Тэр ам хуурай сууж чадахаа больжээ. Бүслүүр нь суларч тал тал тийшээ сад тавьж байгааг нь харж байгаа биз. Таг л хэрэгтэй болох нь дээ?

	Хаим хээвнэг, чанга, бараг наргиантайгаар элдэв шалдав юм хамж шимж бурсаар л сууснаа дөнгөж ирсэн хүн шиг давхийж, эргэн тойрноо хараад ярилцагч хүндээ нууцгай, ойлгомжгүй дохио өгөөд хоёр нүдээ анивчаад баяртай ч гэлгүй толгойгоо унжуулан. хааяагүй юмаа эрсэн хүний байдалтай, аажуухан алхсаар холдов.

	Харин гэлхай Петар хашаан дотуур хэд хэдээрээ бөөгнөрсөн хүмүүсийг дамжин хөлхөж, эндээс ганц ч болов эрүүл ухаантай хүн олж ганц ч болов ухаалаг үг олж сонсож, өөрт эм тан лугаа адил чухаг хэрэгтэй мартагналыг олж чадахгүй гэж үү дээ? хэмээн өөрөө өөрөөсөө асуун явжээ.

	Нүглийн орны амьдрал үнэн чанартаа хэзээ ч өөрчлөгддөггүй гэж түрүүнд хэлсэн үг бол яах аргагүй үнэн үг билээ. Цаг хугацаа улиран өнгөрөхөд бидний ахуйн гадаад тал нь өөрчлөгдөнө. Эрт харуй бүрий болж, намар, өвлийн тухай, урт шөнө, бороотой хүйтэн өдрийн тухай бодол түгшүүр төрүүлнэ. Гэлхай Петарын эргэн тойронд амьдрал нэгэн хэвийн л байх шиг боловч үнэндээ тиймгүй ажээ. Үлгэрлэвээс өөрчлөгдөж байгаа нь илт эс мэдэгдэвч өдрөөс өдөрт улам гэрэл гэгээгүй болж, хоёр хуруу нарийссаар байдаг бүрэнхий нарийхан хонгилтой адил юм. Чухамхүү ийм мэдрэхүйгээсээ болоод хоригдлууд үе үе цөхрөлд автдаг билээ. Тэр цөхрөл хэдийгээр хурдан өнгөрөх боловч ямар ч хүчтэй хүний зоригийг мохоож чаддаг авай.

	Яг тэр л үеийнхээ тухай гэлхай Петар их ярьдаг байлаа. Заримдаа дуугүй болж дэрэн дээрээ тохойлдон өндийж суудлаа засан тухлан сууж аваад цонхоор харагддаг цаст уулсаас нүд салгалгүй ширтэн байж дуугаа баахан аяар болгож, аль эрт улирсан зүйлсийг дэс дэсээр нь дурсан ярьдаг сан.

	— Гэм зэмгүй миний хоригдох хугацаа сунжирч байгааг би мэдэж байв. Хөөрхий муу Чамилийг харамсан бодож, үгүйлэн уйдаж байх үедээ би өөрийнхөө тухай болон гай гамшгийнхаа тухай бага боддог ажээ. Харин одоо бол тийм бодлоос ангижирч чадах юм биш. Тэсье гэж биеэ хэчнээн баривч тэвчээр үл хүрэлцэнэ. Шөнө нь урт, өдөр нь бүр ч урт, цаг үргэлж муу юм бодогдоно. Гэмгүйгээ мэдсээр авч, байцаагдахгүй, эрх чөлөөт газраас сураг ажиг сонсохгүй хэвтэж байх шиг адгийн юм байхгүй. Тэр тухай бодонгуут л тархинд цус хурж, нүд харанхуйлаад, байдгаараа бархирмаар болдог юм. Гэвч сэтгэлээ даран тэвчиж, цаашид юу болох бол гэдэг ганц асуулт л өөртөө тавин шаналж суудаг байв. Элдвийн л юм толгойд орж ирэх боловч яах учраа үл олно. Бас үг ярьчихмаар хүн ч байхгүй, юу ч хийхгүй зүгээр сууна гэдэг тун айхавтар. Түүнээс долоон дор юм байхгүй. Сураагүй юм хэцүү. Ганц ч ном, нэг ч багаж байхгүй. Ямар нэг хийх юм, кофены тээрэм ч цаг ч засуулах юм байхгүй юу, юу ч яах вэ, засаад өгье, би чадна шүү гэж асууж үзэхэд харуулын хүн өөдөөс хараад байх мөртөө нэг ч үг дуугарсангүй. Ахлахаасаа асуугаад өгөөч гэж түүнээс гуйж үзсэн. Маргааш нь тэр надад: «Чимээгүй суу. Ийм юм бүү ярь» гэчхээд цаашаа харчхаж билээ. Би өөрийгөө зөвтгөж гарсанд тэр хавь ойроо шинжин хөлөөс минь толгой хүртэл ёозгүй харснаа,

	— Зарим нь хуурай цүүц олж аваад эндээс хурдхан шиг гарах арга сүвэгчилдэг ч явдал гардаг юм. Харин бид өөрсдөө хоригдлуудад хуурай өгч байсан удаа байгаагүй шүү! Муухан л эргэцүүлдэг эр юм даа чи гэчхээд, газар нэг нулимангуутаа холдоод явчихсан юм сан.

	Би шалдаа буусан санагдав. Надад гэм буруу байхгүй, би оргох гээгүй гэж орилмоор санагдлаа. Ямар нэг учир битүүлэг ичгүүрээс болоод нүдэнд нулимс гүйлгэнээд ирэв. Яасан ч юм бэ бүү мэд, харин нэлээд бодож үзсэний дараа түүний зөв байсныг би ойлгосон юм. Түүнийг биш, өөрийгөө бодохоор надад гомдолтой санагдаж байв. Би юу бодсон юм бол оо? Тэнд орсон хүнд итгэх итгэл гэж огт байдаггүй юм. Харин би хаана байгаагаа мартчихсан байжээ.

	Ингээд л дахин сэтгэл шаналж, хийх юмгүйдээ гиюүрэн өдөр өнгөрөөж, улам улам уртсан буй шөнийг хүлээн суухаас аргагүй болно. Хоёр болгар худалдаачныг нэг өдөр суллав. Тэр хоёр цөллөгт биш гэр рүүгээ явцгаасан юм сан. Ёс журмыг дагаж, бас буянт үйл үйлдэх гэсэндээ, тэд надад дэвсгэрийнхээ чийрсийг бэлэглээд «үүнийг ав, чамд ч гэсэн аз дайраг» гэж нэг нь хэлж билээ. Энэ бүхнээ урьдын л янзаар шивнэн, нүүрээ буруулан байж хэлсэн сэн. Хоёр сүүдэр шиг л юм яваад өгөв. Тэд баярлахаасаа ч хүртэл айж байлаа. Тэднийг явчихаар надад улам хэцүү боллоо. Өөрөө ч зовж байв. Хажуугаар нь Чамил, түүний яриа, гашуун хувь заяа нь огт мартагдаж, өгөхгүй байлаа.

	Өглөө үүрээр сэрчхээд үүд онгойлгохыг тэсэж ядан хүлээх явдал бишгүй гарна. Өмхий самхай үнэр, шахцалдаан дундаас гарч ус түгээгүүрийн газар нүүр гараа угааж, хүмүүсийг өрөө өрөөнөөсөө сад тавин гарч ирэх хүртэл сэтгэлээ зогоон сууна. Стамбулд үүр цайхыг харахад ямар сайхан гээч! Ер үгээр илэрхийлэхийн аргагүй! Насан туршдаа би тийм сайхан юмыг огт үзээгүй бөгөөд хойшид ч үзэхгүй. (Тэнгэр бурхан яагаад муусайн өөдгүй амьтдад тийм сайхан юм заяадаг юм бол!) Тэнгэр хормойноосоо ягаарч ирээд түдэлгүй газар дэлхийг мялаан, бага ядуу, султан, боол, хоригдол хэнийг ч алагчлан үзэлгүй гэрэл туяагаа хайрлана. Би тэр гоё сайхныг ханатлаа харан, сууж тамхитай бол тамхиа татдаг авч тамхинаас болоод толгой минь жаахан эргэдэг байж билээ. Утаа нь намайг тойрон суунаглахад түүн дотор үлбэгэр, цонхигор, доголон нулимстай Жем-Чамил найгаж байх шиг санагддаг сан. Би түүнтэй элэгсэг энгүүн сайхан ярилцдаг байж билээ. Урьд нь түүнийг энд байхад байнга уулздаг байсан хэр нь тэгж ярьж чадаагүй нэг л болж өгдөггүй байсан юм. Би түүнтэй, залуу гэлэнгүүдийнхээ хэн нэгэнд taediumirtаl8 тохиолдоход ярилцдаг шигээ л ярьдаг байсан юм. Мөрөн дээрээс нь барьж аяархан сэгсчих зуураа,

	— Эрт босвол нэгийг үздэг юм хөө! Үүр цайчихлаа, Чамил-Эфенди, ээ, сэргэ! гэдэг сэн. Тэгэхэд тэр толгой сэгсрээд.

	— Надад шөнө дунд ч бай, үүр цайж ч бай ялгаагүй ээ. Үүр цайна гэдэг юм миний хувьд үгүй болсон гэнэ.

	— Үгүй болох гэдэг чинь юу гэсэн үг вэ, дүү минь? Муу юмыг дэвэргэж усан тэнэг загнахаа боль. Харанхуй гэдэг юм байсан цагт бас гэгээ гэдэг юм байх л болно. Хар хө. Эргэн тойрон ямар хийморьтой сайхан байна даа!

	— Би түүний чинь олж харахгүй байна аа, гээд тэр толгойгоо гудайлгаад таг чиг болчихно. Би учиргүй өрөвдөж түүнд тус болохын тулд яахаас ч буцмааргүй санагдах авч эргэн тойронд маань нарны гэрэлд дуниарсан Нүглийн орон л байж байна.

	— Хонгор минь сонсож бай. Дэмий юм бүү ярь. Сэтгэлдээ бүү хилэнц хураа. Тэнгэр тэтгэж чиний өвчин эдгэнэ. Тэгээд эрх чөлөөтэй газар эрүүл чийрэг чи элдвийн гоё сайхныг ханатлаа үзнэ гэхэд минь тэр толгойгоо унжуулсан хэвээр,

	— Би эдгэдгээ өнгөрсөн хүн шүү, буянтан минь. Яагаад гэвэл надад ямар ч өвчин тусаагүй, төрөлхийн л ийм хүн. Тэгэхээр өөрөөсөө өөр хүн болж засарч чадахгүй шүү дээ гэнэ.

	Тэгээд л элдэв бусын юмыг хольж хутган, ойлгох аргагүй юм гунигтайяа ярьж гарах нь ямар ч хатуу сэтгэлтэй хүнийг уйлуулчихмаар. Түүнийг хэчнээн аргадаж ятгаад ч нэмэргүй. Эцэг хүн шиг зэмлээд ч тус болохгүй. Тэр байгаа юмыг хардаггүй, байхгүй юмыг хардаг хүн. Үнэнийг хэлэхэд яагаад ч юм, надад ч гэсэн саруулхан өглөө барайгаад явчихдаг л байсан. Гэлээ ч гэсэн наргиантай байхыг хичээж, тамхиа гаргаж ирээд,

	— Алив, хө, нэг сайн тамхилж уйтгар гунигаа сэргээе. Долоон уулын цаагуур чулуудаж орхивол таарна, түүнийг. Тамхилах уу, хө? гэхэд,

	— За тэгье л дээ, яах вэ! гэж тэр зөвхөн миний сэтгэлийг бодож хэлнэ.

	Тэгээд тамхи татаж байхад нь бодол санаа нь хаагуур тэнэж явдгийг хэн мэдэх вэ? Хөөрхий золгүй муу Чамилийн уруул үхсэн хүнийх аятай хөшчихсөн юм шиг дөнгөж хөдлөх төдий болоод доголон нулимстай нүдээрээ намайг ажин байх зуурт ороосон тамхи нь унтарч орхив. Гэнэт хүн хашхирахад (хаа нэгтээ зодоон үүсжээ) би сая сэхээ ороод эргэн тойрноо харсан чинь хажууд маань хэн ч алга. Би унтарсан тамхи барьсан чигтээ л зогсож байх юм. Тэгэхээр би өөрөө өөртэйгөө ярьсан байх нь. Солиорох вий дээ гэж халдварт өвчнөөс айх мэт сэжиглэж энд эрүүл хүний ч ухаан булингартаж болох газар шүү гэж бодоод тэр бодлоосоо ч бас айдаг сан. Би эрслэн тэмцэх санаатай биеэ чангалж, би хэн билээ, хаанаас яаж энд ирсэн билээ гэдгээ дурсан санах гэж өөрийгөө албадна. Нүглийн орноос шал өөр ертөнц бий. Би ямар энд үүрд шаналж хэвтэх биш гэж дотроо байн байн бодно. Ингэж санаж байхыг байдаг хүчээрээ чармайна. Харин Нүглийн орон намайг эргүүлэг мэт аль нэгэн ёроол руу, хав харанхуй руу чангааж байгааг мэдэрдэг байв.

	Онцгой чанга сэтгэлтэй хүн ч гэлээ маргааш өдөр ямар ч өөрчлөлт, ямар ч найдвар авчрахгүй шүү дээ гэдэг бодолтойгоор хоног тоолон сууна гэдэг амаргүй. Хаим ирэх болов уу? Тэр над руу өдөр бүр ирдэг сэн. Гэвч түүнтэй хүн шиг ярьчихаж болох биш дээ. Чааваас, тэр амьтан гунигт яриа, хоосон айдсаасаа л болж яваа хүн дээ. Гэлхай Петар түүнтэй тааралдах бүрийдээ Чамилийн тухай ямар нэг юм дуулаагүй биз гэж дэмий л асууна. Цаадах нь юу ч мэдэхгүй, тэр талаар ер сонирхохоо ч больсон бололтой. Смирнээс ирсэн хархүүг тэр бүр мартаж орхисон дог. Шинэ аймшиг, шинэ хэрэг түүний сэтгэл дотор буцалж түүнээ нэгд нэгэнгүй тоочин, дуржигнуулан ярих нь өөрөө л нүдээр үзэж биеэр туулсан юм шиг боловч тэр бүхнээ дороо л мартаж орхино. Янз нь олиггүй муу мэдээ шаналал, шударга бусыг мөрөөдөх цангааг нь энэ ертөнц хариулж өгч барахгүй бололтой. Хаим тэр бүхнийг дор нь өөрийн болгож аваад нэг сайн яриад л мартчихдаг юм.

	Элдэв төрлийн бүхэл бүтэн ёслолын «арга хэмжээний» дараа Хаим ойртож ирээд «эндхийн итгэж болох цорын ганц» хүнийхээ дэргэд сууна. Гэлхай Петар сэргэлэн цовоо байхыг хичээж мөрий нь аяархан алгадаж,

	— За Хаим, баяр баясгалан минь, ямар сонинтой явж байна даа? гэхэд цаадах нь түүн рүү гөлийсөн сөлөрдүү нүдээрээ харж хэлсэн үгийг нь дуулаагүй юм шиг гунигтай, бүгтхэн дуугаар,

	— Хүүеэ, энэ тухай та ер нь бодсон үгүй юу бүү мэд, сүүлийн үед миний толгойд, энд эрүүл ухаантай хүн нэг ч үлдсэнгүй гэдэг бодол орж ирээд байх боллоо. Надад итгэ! Эргэн тойронд харуулууд ч хоригдлууд ч. тагнуулууд ч (Энд ч бүгд тагнуул л даа) цөм л солиотой, согогтой амьтад юм. Харин би хамгийн их солиот Каражозын тухай бол яриагүй байна. Өөр ямар ч газар оронд тэр бол аль хэдийн галзуугийн газар л байх байсан. Товчоор хэлэхэд, та бид хоёроос бусад нь солиорчээ гэжээ.

	Тийн өгүүлэхдээ хоолой нь чичирч байхаар нь гэлхай Петар толгойгоо өндийлгөн, түүнийг анхааралтай ширтлээ. Хаим улам турж, бас л сахлаа хусаагүй, улаан нүдэнд нь утаатай галын дэргэд удаан суусан хүнийх шиг ус гүйлгэнэжээ. Толгой нь бөнжгөнөн дуу нь сөөнгө, бүгт болж,

	— Тэр аяараа солиотой амьтад гэнэ.

	Гэлхай Петарт эвгүй сэтгэл төрж дотроо айн дагжаад ирэв. Энэ Нүглийн орноос гарах аргагүй ажээ гэсэн бодол сэтгэлд нь гялсхийн орж ирлээ.

	Гэсэн ч яг л тэр өдрөө анхны баяртай мэдээг сонссон ажээ. Тэр сурсан зангаараа хашаан дотуур тэнэж явжээ. Бараг хүүхдээрээ шахам хоёр хоригдол хөөцөлдөн гүйж гэлхай Петарыг тойрон араар нь орж нуугдан, гэлхай унтууцсан хэдий боловч нөгөө хоёр түүнд улам л наалдах аж. Тоглож яваа багачуулаас зайлж амжихаас нь түрүүлж тэр хоёрын нэг нь гүйдэл дундаа түүнд улам наалдах нь бор шувуу бутанд хоргодох аятай. Гэтэл гарт нь нэг эвхээстэй бяцхан цаас атгуулсныг гэлхай Петар анзаарчээ. Хоёр залууг хөөцөлдсөөр улам холдож одоход гэлхай айж гайхан буйд булан руу яарав. Цаасан дээр үл таних бичигтэй нэг хүн туркээр: «Петарыг хоёр өдрийн дараа суллана» гэж бичсэн байжээ. 

	Тэр өдөр шөнө хоёр түүнд их л түгшүүртэй өнгөрөв. Бичгийг зөвхөн гэлхай Тадия л явуулж болох нь тодорхой байлаа.

	Маргааш нь үнэхээр харуул ирж юмаа эмхэлж замд гарахад бэлтгэ гэв. Тэгээд үдэш нь түүнийг Аккра руу цөллөгт явуулсан юм. Одоо бол зурвасыг гэлхай Тадия явуулжээ гэдэг нь эргэлзээгүй болов. Яагаад гэвэл тэр хүн алив хэрэг явдлыг урьдаас зөв хараагүй өнгөрч байсан удаагүй билээ.

	Тэр шөнө бусад хоригдлуудын хамт азийн эрэг дээр, хөдлөх цагаа хүлээж байхдаа гэлхай Петар аварга том, асар гоё Стамбулыг эхний бөгөөд эцсийн удаа харсан ажээ. Тэнгэр дулаан байлаа. Гэлхай Петар хамт явах хориод хүний дотор нэлээд ичингүйрэн сандарч тэвдсэн байдалтай зогсож байв. Тэнгэрт од ч үгүй, сар ч үгүй. Харин тэдний өмнө харанхуй тэнгэрийн хаяаны энгээр үдшийн Стамбул сүндэрлэх нь тэнгэрт харвасан түмэн өнгийн гал тэндээ тогтчихсон мэт ажээ. Лалын шашинтны он тооллын 9-р сар болж, лалын шашны бүх сүмийн цамхаг дээр хотын тоо томшгүй олон гэрлийн дээгүүр одны ордыг яг дүрсэлсэн гэрэлт дэнлүүнүүд асжээ. Хоригдлын олонх нь толгойгоо ганзагалан, газар сууж байв. Зарим нь хэвтэх аж. Гэлхай Петар өдөр нь Стамбул гэж нэрлэгддэг. Одоо бол хүчирхэг очтох долгионоор үл үзэгдэх тэнгэр өөд, зах хязгааргүй шөнө өөд дэгдэн хөөрч байгаа мэт үзэгдэх тэр сонин юмыг нэг хэсэг ажин зогсов. (Тэр үй түмэн гэрэл гэгээг асаахад хэчнээн цаг орсон бол? Үүнийг хэн нэгэн хүн унтрааж чадна гэж үү?) Энэ хотод, Нүглийн орон байх газар баймааргүй санагдана. Гэвч шигүү шавсан гэрлээр хүрээлэгдсэн нэгэн жижиг бараан толбо дээр яах ч аргагүй л оршиж байгаа юм даа. Гэлхай Петарын тамир сульдаж, харанхуй, чив чимээгүй дорно зүг рүү эргэж харсан авч ялгаа алга. Нүглийн орны тухай бодол огт салж өгсөнгүй. Тэр бодол замд ч түүнтэй хамт явж, нойрон дунд нь ч, сэрүүн байхад нь ч, Аккра руу явах замын турш, Аккрад байхад нь ч, түүнээс хойш ч өөрийг нь мөшгөн дагасаар байсан юм.

	— Аккрад ч гэсэн би их юм үзэж их зовсон. Юухан хээхнийг би ярьсан, гэвч эцэс төгсгөлгүй ярьсан ч болно л доо. Тэнд би үй түмэн цөлөгдөгсөд, зүсэн зүйлийн шүтлэгтэй янз бүрийн үндэстний хүмүүстэй тааралдсан. Тэнд гэмт хэрэгтнүүд ч байлаа. Харин гэмгүй нь дийлэнх нь байсан юм. Тэдний олонх нь Нүглийн оронд нэлээд хэдэн сар байцгаасан бөгөөд Каражозыг мэддэг байлаа. Ливанаас ирсэн нэг залуу түүний алхаа гишгээ, дууг яг дуурайж бидний өмнүүр нааш цааш таахалзан: «Чи юу гэнээ? Огт гэмгүй гэв үү? Тэр чинь л сайн, чи л бидэнд хэрэгтэй байна» гэж орилоход нь бид элгээ хөштөл инээлддэг байлаа. Тэр залуу бүдүүн тагдгар, үсийг нь хуссан том толгойтой, бас зузаан шилтэй саравч зүүдэг байв. Үргэлж л хошигнож инээж байна. Түүнээс гадна христос шашинтан хүн. Арай ойр дотно танилцсаныхаа дараа би түүнд хаанахын хэн болохоо хэлсэн юм. Тэгэхэд л би түүнийг харагдаж байгаагаасаа илүү ухаантай ч, аюултай ч хүн гэдгийг мэдсэн билээ. Ямар нэгэн улс төрийн зүтгэлтэн хүн байх. Алиалж алиалчхаад дараа нь надад ойртон сууж: «Каражоз юу гэгчийн сайн хүн бэ» гэж инээмсэглэн байж хэлдэг сэн. Тэгэхэд нь би «Юу нь сайн байх вэ дээ, ёстой тонилбол таарах амьтан!» гэж гайхан өгүүлдэг сэн. — «Үгүй, үгүй, тэр бол ёстой хүн, одоо цаг үед яг тохирсон газраа сууж байгаа хүн» гэж тэр хариулдаг байж билээ. Тэгснээ дараа нь шал өөр дуугаар миний чихэнд: «Аль нэг улс гүрэн, түүний засаг захиргааны мөн чанар, ямар ирээдүйтэй болохыг нь мэдье гэвэл тэр оронд хэчнээн шударга үнэнч, гэм зэмгүй хүн шоронд сууж, хэчнээн хорлогчин хүн эрх чөлөөтэй зугаалж явааг мэдэхийг хичээ, тэр л чамд бүхнийг хэлж өгнө» гэж тайлбарладаг сан. Үгийн далимаар хэлсэн мэт тэгж хэлчхээд тэр дороо босож халаасандаа гараа хийн таахалзан алхалж Каражозыг элэглэн бидний инээдийг хүргэж гардаг байсан сан. Тэр хошигнол, инээдийг сонсож байхдаа би Чамилийг үргэлж санаж, түүний тухай ярилцаж болох хүн маань байхгүй нь надад харамсалтай байдаг юм. Би хорвоо дээр хэзээ ч хэнийг ч тэгж айхтар өрөвдөж хайрлаж байгаагүй байх. Найман сараа гэлхай Петар Аккрад өнгөрөөжээ. Өөрсдийнхөө гэлэнгүүд болон нэртэй туркчүүдын хөөцөлдсөний ачаар тэр суллагдаж жилийн өмнө өөртэй нь хамт Боснигоос гарч бүтэн жил Стамбулд байж өөрийг нь чөлөөлүүлэхийн тулд бүхнийг хийж байсан гэлхай Тадия Остоичийн хамт Босни руугаа буцсан ажээ.

	Ингээд төгсөж байна. Өөр юу ч алга.

	Зөвхөн далай тэнгис лугаа адил цэлийн, эргэн тойрны юм бүхнийг мэр ус ч үгүЙ ялгарах тэмдэг ч үгүй, хүйтэн хөндий болгон хувиргасан гүн цасан дунд шингэн алга болсон цасны ганц ширхэг мэт, ганц булш цасанд дарагдан далд орсон бусад гэлэнгүүдийн булшин дундаас торойн харагдах ажээ. Өнөө яриа ч алга, ярьдаг хүн нь ч алга. Төлөөнөөс нь үзэж, явж амьсгаалж болох хүмүүсээс ч огт үлдээгүй юм шиг. Стамбул ч алга. Нүглийн орон ч алга. Смирнээс ирсэн, цагаасаа өмнө нас барсан султаны дүү золгүй Жем байсан буюу байж болох, байсан гэж итгэсэн хөөрхий залуу ч алга. Зовлонт Хаим, баргар Аккра ч алга. Хүн төрөлхтний хорсолт муу санаа, итгэл найдвар, мөнхийн дагуул болсон өрсөлдөөн ч алга. Юу ч алга. Зөвхөн л цас, бүх юм үхэж сөнөж газарт ордог хэмээх ганц баримт хоёр л байна.

	Цонхны дэргэд сууж гэлхай Петарын яриаг дурсаж байсан залуугийн бодохуйяа үхлийн тухай бодол ч бас санаанд нь орж иржээ. Харин энэ бодол гялсхийгээд л өнгөрсөн байна. Хажуугийн өрөөнөөс, овоолсон багаж дээр чулуудаж байгаа багажийн хавиралдаан, бас гэлхай Петараас үлдсэн багажийг дансалж нэрийг нь дуудан бичүүлж байгаа гэлхай Мйио Иосичийн сөөнгө дуу эхлээд сулхан, дараа нь улам бүр шаргуугаар, аажуухан сэрж байгаа юм аятай түүний чихэнд дуулдаж байв.

	Цааш нь! Бичээрэй: Жижигхэн ган хайч, герман хийцтэй. Нэг!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Фра гэдэг үгийг ийн монголчлов. Фра нь угтаа номын садан, гэлэн ах гэсэн утга бүхий итали гаралтай үг тул лам ах, гэлэн ах гэдгийг манай аман ярианд «ламхай, гэлхай» гэж дууддагийг дуурайлгав. (Орчуулагч)




	[←2]
	 Агуулах (итали үг)




	[←3]
	 Түрэгийн сүүдэр шийний хөгтэй баатар




	[←4]
	 Туркийн нутаг дэвсгэр, засаг захиргааны нэгж




	[←5]
	 Лалын шашны сургуулийн сурагч (Орчуулагч)




	[←6]
	 Лалын шашны сургаалын ном




	[←7]
	 Лалын шашинтны тэргүүн цол




	[←8]
	 Амьдралаас уйдах явдал

